
	“Улсын хэвлэлийн газар” 1982 онд эрхлэн хэвлүүлсэн “Зөвлөлтийн зохиолчдын туужис (туужууд)” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

МОРИН УЛААГАНА

	 

	Энэ явдал умрын нэр бүхий нэгэн хотын хөдөлмөрийн засан хүмүүжүүлэх газар эхэлсэн юм. Тэр газар бол сайхан ч газар, чанга ч газар.

	... Үдэш ажлаас буусан хойно хүмүүс клубт цуглав.

	Нар салхинд борлосон, нэгэн ханхар эр тайзнаа гарч ирээд,

	— Одоо ужиг ялтангуудын хоор дууныхан «Үдшийн хонх» гэдэг нэгэн санаашрангуй дуу дуулна гэж зарлав.

	Хөшигний цаанаас мөнөөхөн хоор дууныхан цувран гарч ирээд их бага хоёр хэсэг болж зогсов. Харах царайнаасаа тэд «дуучин» улс огт бус янзтай.

	Өнөө ханхар эр олон хүнтэй хэсгийг зааж,

	— Энэ түрлэгийн хэсэгт маргааш ялын хугацаа дуусах улс оролцож байна. Энэ бол манай уламжлал, үүнийг бид нандигнан байдаг гэж мөн зарлав.

	Хоор дууныхан дуулж эхлэв. Өөрөөр хэлбэл мөнөөхөн цөөхөн хүнтэй хэсэг дуулж, олон хүнтэй хэсэг нь хааяа хэрэгцээтэй газарт,

	— Дүн-дан, дүн-дан! гэж бүдүүн дуугаар «түрж» байвай.

	Тэрхүү «түрэгчдийн» дотор энэ туужийн гол баатар Егор Прокудин хэмээх дөч эргэм насны, халимаггүй мухар толгойтой эр зогсож байв. Егор үдшийн агаарт хүнгэнэн байдаг «хонхон» дуутай үнэхээр адилхан «дүнгэнэх» гэж үнэн голоосоо хичээн, зулайгаа үрчийлгэн, тариачин маягийн бөөрөнхий толгойгоо ганхуулан авай.

	Егор Прокудины шоронгийн хугацаа ингэж дуусав. Тэр одоо сул чөлөөтэй явах болно.

	Маргааш өглөө нь шоронгийн нэг даргын тасалгаанд ийм яриа болов.

	— За Прокудин, одоо яаж амдарья гэж бодож байна, ярь даа гэж дарга асуув. Олонтоо ингэж асууж сурсан бололтой, тэр үг амнаас нь тун ч бэлэн гарч байв.

	— Шударгаар л амьдарна даа! гэж Егор хачин түгдрэлгүй хэлэхийг үзвэл тэр үг мөн л бэлэн зэлэн байсан бололтой.

	— Үнэнч шударгаар гэдгийг чинь би ойлгож байна? Тэгэхдээ яаж? Чи ер тэр үнэнч шударга гэдгийг юу гэж ойлгодог вэ?

	— Хөдөө аж ахуй эрхэлье гэж бодож байна, эрхэм дарга аа!

	— Нөхөр гээч!

	Егор учрыг ухсангүй

	— Аан? гэв.

	— Одоо чиний хувьд хүн болгон нөхөр болсон шүү дээ гэж дарга сануулан хэлэв.

	— Нээрэн тийм л дээ! гэж Прокудин сэтгэл дүүрэн хэлээд, өөрийн мартамхайд ичингүйрэн инээвхийлж,

	— Нээрэн тийм үү, би ч олон нөхөртэй болно доо гэв.

	— Чамайг хөдөө аж ахуйд юу чангаагаад байна? гэж дарга үнэн голоосоо сонирхон асуув.

	— Би чинь уулаасаа хөдөө төрсөн тариачин хүн шүү дээ. Ер нь байгальд их дуртай. Нэг үнээ авна.

	— Үнээ авна? гэж дарга гайхав.

	— Үнээ авна. Тэгэхдээ бүр ийм дэлэнтэй гэж Егор гараар үзүүлэв.

	— Үнээг дэлэнгээр нь шилж авдаггүй. Залуу үнээ бол юуны тийм тэвэр дүүрэн дэлэн байх вэ. Хөгшин үнээ бол чиний хэлдгээр тийм том дэлэнтэй. Гэхдээ ямар ашиг байна. Үнээ бол... их гоолиг байх ёстой.

	— Тэгвэл үнээг хөлийг нь харж авах ёстой болж байна уу? гэж Егор хачирхсанд нөгөө дарга,

	— Юу гэнэ ээ? гэж лавлав.

	— Үнээний хөлийг харж авах болж байна уу?

	— Яалаа гэж хөлийг харах вэ? Үүлдрийг харахгүй юу. Жишээ нь юу билээ дээ, колмогор үүлдрийн үнээ гэж байдаг... гэхэд цааш ямар үүлдрийн үнээ байдгийг дарга мэдэж чадсангүй.

	— Би бол үнээг их сайхан мал гэж үздэг. Нэг үнээ авбал саравч дор аваачаад хийчихнэ...

	Егор дарга хоёр бие биеэ харж хэсэг суув.

	— Үнээ худалдаж авна гэдэг чинь сайн хэрэг гэж дарга зөвшөөрч, Харин... чи ганцаараа үнээ маллах юм уу? Ер нь чамд ондоо мэргэжил бий юм уу?

	— Би олон мэргэжилтэй хүн.

	— Жишээлбэл?

	Егор түр зуур бодов. Юу гэвэл өөрийн олон мэргэжил дотроос арай доогуур, өөрөөр хэлбэл хулгайчийн мэргэжилд холбогдол багатай тийм мэргэжил олж хэлэхийг боджээ. Эл учир,

	— Төмрийн дархан гэв.

	Гэтэл утас дуугарав. Дарга харилцуурыг авч,

	— За, заа... Ямар хичээл орсон бэ? Ямар сэдвээр тэр вэ? «Евгений Онегин» гэнэ ээ? Тэгээд хэнийг нь асуугаад байгаа юм бэ? Татьянаг уу? Тэгээд тэд чинь юуг нь ойлгохгүй байгаа хэрэг вэ? гэж дарга утсыг баахан чагнана. Цаанаас нь нарийхан дуутай эмэгтэй их л бачимдан ярьж байхад дарга Егорыг зэмлэнгүй харах зуур мэдлээ мэдлээ гэж мөн толгой дохиж байх нь үзэгдэнэ. — Тэр яах вэ, байна уу. Цаадуул чинь дэмий л донгосвол донгосож л байг? Тэр хүүхэдтэй болох юм уу, үгүй юм уу ямар хамаатай юм?.. Үүний тул уг найраглалыг бичсэн юм биш! Би очиж тэдэнд чинь учрыг ярьж өгөмз. Чи тэгээд... За яах вэ одоо Николаев очно... гээд дарга харилцуурыг тавьж ондоо утас авч, мөн залгаад, — Өнөө дээд сургуулийн багшийг дуудах юм сан... Николаев уу? Өнөө уран зохиолын эмэгтэй багшийн хичээл тасрах нь ээ! Цаадуул нь баахан асуулт тавиад байна гэнэ. Юу гэнэ ээ? «Евгений Онегин», Үгүй ээ. Онегины талаар биш, Татьяны талаар шалгаагаад тэр хүүхэн өвгөн хүнтэй суугаад хүүхэдтэй болох уу, үгүй юу гэж асуугаад байна гэнэ. Та очиж учрыг олооч! Яг үнэн дээ! гээд дарга харилцуурыг тавьж,

	— Асуулт тавиад байна гэнэ ээ! гэв.

	Егор уран зохиолын хичээлд сууж байснаа санаж инээв.

	— Чи чинь ингэхэд эхнэртэй юу? гэж дарга гэнэт сүрхий асуув.

	Егор энгэрийн халааснаас нэг зураг гаргаж даргад үзүүлэв.

	Дарга зургийг авч үзээд,

	— Энэ чиний эхнэр юм уу? гэж ихэд гайхан асуув.

	Гэрэл зургийг үзвэл нэлээд залуу, ер сайхан тод царайтай хүүхэн байж. Даргын тийнхүү хачирхсанд Егор баахан эвгүйрхэж,

	— Энэ миний эхнэр болох хүүхэн. Намайг хүлээж байгаа хүн. Гэхдээ би энэ хүүхнийг ганц удаа ч олж хараагүй юм гэв.

	— Тэр юу гэсэн үг вэ?

	— Эчнээ далдуур танилцсан юм гэж Егор өнөө зургийг авч, жирийн нэг энхрий тэр орос хүүхний зургийг өөрөө нэгэнтээ ажиглан хараад, — Любовь Федоровна Байколова гэдэг юм. Хүнд тун итгэн явдаг нь гайхалтай. Тийм биз? Ердөө л хадгаламжийн кассын хүүхэн гэсэн үг... гэв.

	— Тэр чинь юу гэж захиа бичиж байна даа?

	— Миний биед тохиолдсон бүхий л гай түйтгэрийг ойлгодог, гэхдээ чи яагаад шоронд орохыг санав? гэдгийг ойлгохгүй юм гэж бичдэг юм. Сайхан захиа, тэр захиаг уншихаар дотор онгойдог юм. Нэг архичин нөхрөө хөөж явуулсан хэдий боловч бусдад ердөө уурлаж уцаарладаггүй.

	— Чи одоо наранд гарах гэж байгаагаа ойлгож байна уу? гэж дарга хэдий аяархан авч үнэнээсээ асуув.

	— Ойлгож байна гэж Егор мөн аяархан хариулав.

	Өнөө зургаа өвөртлөв.

	— Нэгд чи зохих ёсоор аятайхан хувцаслах хэрэгтэй. Чи хаашаа ийм Преснийн Ваня шиг яваа билээ... гэж дарга Егорыг их л сэтгэл дундуур харж. — Энэ чинь одоо... Ер яах гэж ингэж хувцаслав? гэв.

	Егор савхин гутал углаж, хэлтгий захтай цамц өмсжээ. Зүй нь ноосон цамц өмсөж, дүрэмт малгай тавьчихсан бол Егорыг хэн ч ийм хүн гэж эргэлзэхгүй байсан биз. Гэтэл одоо үзвэл, хөдөөгийн жолооч биш усан хоолойн дархан ч биш ер сайн дурын уран сайханч шиг харагдаж байжээ.

	Егор ч биеэ гэтэн хараад мушилзаж,

	— Шийд гарах гэж ийм хувцас өмссөн юм. Тэгээд хувцсаа солих зав гарсангүй. Ер амжсангүй гэв.

	— Жүжигчин бол доо... гэж дарга ч инээв. Энэ дарга бол ер уургүй хүн ажээ. Тийнхүү учир тоймгүй маягтай улсыг хараад ч хачирхахыг больсон доль цохисон хүн авай.

	За Егорь ингэж шоронгоос гарвай!

	Егор шоронгийн хаалгаар гарч, нэг мэдвэл нэгэн бага шиг суурины гудамжаар явж байв. Хаврын цэнгэг агаар цээж дүүрэн амьсгалж, ийш тийш харж нүдээ анивчив. Жаахан явж байгаад хашаа түшиж зогстол, хажуугаар нь цүнх барьсан нэг эмгэн явж байснаа зогсож,

	— Та яав, бие чинь муу байна уу? гэв.

	— Эмээ минь, миний бие тун сайн байна. Харин хавар орох сайхан юм. Ер дандаа хавар орж баймаар юм байна шүү! гэв.

	— Хаана тэр вэ?

	— Шоронд.

	Эмгэн ямар хүнтэй ярьж байгаагаа сая ухааран сэрдхийж, цааш шожиг шожиг алхахдаа өнөө хашаа тийш нэг харж, эргэж Егорыг нэг харав.

	Энэхэн үес Егор урдаас ирж айсуй нэг «Волга» машинд гар өргөв. Машин зогсов. Егор нэг тийш хүргэж өгөхийг эрсэнд жолооч анхандаа явахгүй гэж цааргалсан боловч бөөн мөнгө гаргаж харуулсанд сая зөвшөөрчээ.

	Гэтэл өнөө эмгэн гудамж хөндлөн гарахаасаа залхуурсангүй, буцаж ирээд,

	— Намайг уучлаарай гэж тонгойн ёсолж, — Яагаад чухам хавар байдаг билээ? гэв.

	— Шоронд ороход уу? Хавар шоронд орвол хавар суллагдана. Тэгэхлээр хавар цаг эрх чөлөөтэй явахаас ондоо юу хэрэгтэй юм... гэж Егор инээж, — Хаврын адаг сар бол миний хөх сар, зуны эхэн сар бол цэнхэр сар юм гэв.

	— Нээрэн дээ? гэж өнөө эмгэн хачирхаж, хотын гудамжинд олон машин дотор яваа морь харсан лугаа адил харжээ. Энэхэн мөчид Егорын сэтгэлийг хэчнээн сайхан баярлуулснаа эмгэн мэдсэнгүй.

	«Волга» машин яваад өгөв.

	Эмгэн хойноос нь харж хэсэг зогсож байснаа,

	— Харав уу тэр!.. Нэг шүлэгч, Фет гарч л дээ... гэжээ.

	Егор байдгаараа дэгдгэнэн явав.

	Тэд хөдөө талд гарав.

	— Чагначихмаар ямар нэг хөгжим дуу байхгүй юу? гэж Егор асууна.

	Залуухан жолооч цаанаасаа нэг транзисторын магнитофон гаргаж,

	— Хамгийн захын товчийг дарж асаа! гэв.

	Егор магнитофоныг асаатал сайхан хөгжим хангинав. Егор арын түшлэгийг налж нүдээ анив. Ийм нэгэн цаг ирэхийг мөн ч удаан хүлээсэн дээ, хөөрхий. Гэтэл хүлээсэндээ хүрчээ!

	— Сайхан байна уу? гэж жолооч хүү асууна.

	Егор гэнэт сэрж,

	— Сайхан? Сайхан байна гэж хэлэхдээ энэ үгний амтыг чухам мэдэрч байх шиг болжээ. Чингэснээ,

	— Би гурвантаа насалдаг сан бол нэг насаа тувт шоронд өнгөрөөж, нэг насаа чамд зориулж, нэг насаа өөрийн хүссэнээр амьдармаар байна. Гэтэл хүн даанч ганц удаа наслах юм даа. Одоо бол би баяртай байлгүй яах вэ. Харин чи ер баярлаж чаддаг хүн үү, үгүй юу? гэв. Егор бол сэтгэл ихэд хөөрөхдөө заримдаа гоо сайхан, эзгүй хоосон гэдэг үгнээс их л дээгүүр харайлган явдаг зантай хүн. Егорыг тэгж асуухад, жолооч хүү үг дуугарсан ч үгүй, дэмий л дал мөрөө хавчив.

	— Ай жаал минь, чиний явдал ч нэг л базаахгүй бололтой. Чи ер баярлаж чаддаггүй биз, юу гэвэл чи их ярвагар царайтай хүн байна.

	— Юундаа баярлах юм билээ дээ?

	Егор гэнэт томоотой болж, их л бодолд оров. Заримдаа гэнэт элдэв өнгийн юм бодож суудаг авай.

	— Юу гэнэ ээ? гэж Егор өөрийн мэдэлгүй дуугарав.

	— Юундаа тэгж баяр хөөр болж байх билээ? гэж жолооч асуув. Тэр жолооч бол ухаан эрүүл мөртөө уруу царайтай нэгэн байжээ.

	Егор гүн их бодлоосоо арайхийн салж,

	— Нөхөр минь, чи юундаа баярлана вэ, үүнийг би мэдэхгүй. Чаддаг бол баярла, чаддаггүй бол ингээд дүмбийгээд сууж бай. Хүнээс асуугаад байх явдалгүй. Жишээ нь, чи шүлэгт дуртай юу? гэв.

	Өнөө золбоогүй жолооч бас л дал мөрөө хавчиж.

	— Тээр харахгүй юу, чи баярлах гэж байна шүү дээ гэж Егор харамсан өгүүлэв.

	— Би баярлах гээгүй ээ!

	Егор энэ үхээнц яриаг эрс эргүүлж,

	— Шүлэгт дуртай байх хэрэгтэй. Ер ямар шуу шүлэг байдгийг чи сонс гээд Егор эхнээс нь мартаж орхисон нэг шүлэг цээжээр уншсан нь:

	 

	Цагаан цасан эрчлэн хуйларч

	Цаанаа л нэг айдастай

	Хар үхэл чи сайн байна уу!

	Хандаж урдаас чинь очиж явна би

	Үймээнт хотын хатуу арцалдаан дунд

	Өөдөлшгүй хүүр гэдэг хочийг олов бид

	Утасны модонд дарагдсан хээр тал

	Уйтгар гашууд хучигдан дүнсийнэ...

	 

	дундаас нь бас л мартаад цааш нь,

	 

	Ай хөөрхий яая гэхэв, унаж доройтох

	Анх удаа үзэж байгаа биш дээ, бид

	Атгахан зүрхэнд хорсолтой боловч

	Араатны дуулал үнэндээ зөв байна!

	Араатан чоныг анчид

	Ан отоогоор хавчин хөнөөдөг болой

	Хөх чоно санаандгүй гэнэт гарч ирж

	Хэн нэгэн буугаа урдаас нь шийрлэж.

	Хортон чоно ч гэв гэнэт үсрэн дайрч,

	Хоёр хөлт дайснаа хүү татах нь тэр!

	Хайртай араатан чамд баяр хүргэе!

	Хараахан чи зэвсгээ талаар хураалгасангүй

	Чиний нэгэн адил би мөн газар болгон хөөгдөж

	Цэвдэг төмөр даасныхаа дундуур туучнам

	Ялгуусан бүрээн дуу сонсовч би,

	Яг чам шиг үсрэхэд бэлэн явдаг шүү!

	Дайрах үхлийн мөчид би ганцхан үсэрч

	Дайсныхаа улаан цусыг үзэх болно.

	Сийрэг цагаан талд үхэтхийн унаж,

	Сэвсгэр цагаан цасанд булагдавч

	Намайг хөнөөсөн өшөө хорслын дууллыг

	Нарсан гэрт ороод би сонсох болов. 1

	 

	Егор тэрхүү шүлгийн үгийн хүчинд автан, нэг хэсэг шүдээ зуугаад алсыг ширтэн явав. Тийнхүү алсыг ширтэх харцанд нь нэг эрс шийдмэг байдал илрэх агаад мөнөөхөн «Нарсныхны» хэн нэгэнтэй үзэлцэхээр аль хэдийн шийдээд огт айсан эмээсэнгүй шиг явав. Егор уг хэрэг явдлаас холдон салсан энэхэн мөчид наадам бус их л зоримог хүч чадлыг олжээ. Бодвоос тийм ч амаргүй амьдралд ороод сэтгэл мохсон нь үгүй, харин ч бие байдал болхидуу авч чийрэг болж хатуужин гарчээ.

	— Ямар шүлэг байна даа? гэж Егор асуув.

	— Сайхан шүлэг байна.

	— Сайхан шүү! Нэг аяга спирт дугтарсан шиг боллоо. Тэгэхэд чи шүлэгт дургүй гэх! Чи бол залуу хүн, юм бүхнийг сонирхох хэрэгтэй. Аль вэ зогсоорой... миний найз хүүхнүүд зогсож байна.

	Ямар найз хүүхнүүд болохыг жолооч ойлгосонгүй авч зогсов. Егор ч машинаас буув... Эргэн тойроод нэлдээ хус модон ой. Хусан ойг үзвэл хараахан хараараа байгаа газарт дун цайж гоёхон харагдах ажгуу. Егор нэгэн хус мод түшин зогсоод ийш тийш харж, энэ янхнуудыг хараач, арга алга! гэж сэтгэл булгилан аяархан өгүүлээд өнөө хус мод руу эргэж, алгаар илбэн, — Мөн лут аа! Тэр хараач хөөе... Ямар сайхан бэр вэ. Болзоот хүнээ хүлээж байна уу? Мөд удахгүй учирна даа гайгүй гээд машиндаа суухаар яаран ирэв. Одоо юм бүхэн учир ойлгомжтой болов. Ямар нэг арга мөр бодох хэрэгтэй. Тэгэхдээ бүр даруйхан бодох хэрэгтэй болжээ.

	— Аль вэ, Леша байдгаар нь гишгээд бай. Тэгэхгүй бол миний зүрх дэлбэрэх нь байна. Нэг арга олох хэрэгтэй байна. Чи балгачихмаар хатуухан юм авч явдаггүй биз?

	— Хаанаас даа!

	— Тэгвэл мушгиад бай. Наад эгшигт хайрцаг чинь ямар үнэтэй эд вэ?

	— Хоёр зуу

	— Би гурван зуугаар авъя. Надад сайхан санагдчихлаа.

	Егор мужийн нэгэн хотын зах руу орж, өөрсдийнхнөө байх ёстой нэг байшинд хүрэлгүй машиныг зогсоов. Чингээд өнөө жолоочид хангалттай хөлс төлж, эгшигт хайрцгаа барьсаар буугаад айлын хашаа хороо дамжин мөнөөхөн «өргөө» рүүгээ их л төвөгтэй замаар явав.

	Энэхэн үес «Бөөрөлзгөнө» хэмээх бүлэг тэнд цуглаад байв.

	Тэнд нэг аятайхан залуу хүүхэн гитар бариад сууж байв... Бас нэгэн ёл нохойтой жигтэйхэн адилхан лут гэгчийн духтай эр утасны дэргэд нүд салгалгүй ширтэн сууж байв. Бас гуя хас ил бараг шалдан дөрвөн хүүхэн сууж байв. Нэг өндөр залуу тасалгааны дотуур холхин, байн байн утас руу харна. Тамшаахай нэрт, хар нүдтэй эр зөөлөн сандалд шигдэн суугаад өндөр шилбэтэй шилэн хундаганаас шампан дарс шимнэ... Бас тав зургаан идэр хөвүүд тархан суугаад тамхи татах нь татаж зүгээр суух нь мөртөө сууж байв.

	Тэр тасалгаа жигтэй бохир ноорхой, хана туургыг ямар нэгэн хөх өнгийн цаасаар доторлосон нь мөн ноорч, шал өмнөө юм, өөрөөр хэлбэл хаврын тэнгэр санагдуулна. Тэрхүү, өмхий, нууцгай байр ер тун ч тусгүй, тун ч хэцүүдчихсэн орон авай. Ёстой л хээрийн ан амьтны орогнодог ноохой тийм байдаг болой.

	Тэнд хүн болгон хөшиж хоцорсон мэт нэг л хачин суух агаад хүн болгон үргэлж мөнөөхөн утас тийш хялалзах ажгуу. Хүн болгон сэтгэл маш түгшүүртэй, гагцхүү өнөө нэлээд шанаархуу залуу хүүхэн гитар хөгжмийн утсыг үл мэдэг имрэн, хэдийгээр аяархан авч жигтэй сайхан дуулах нь

	 

	Улаахан улаагана

	Урган цэцэглэлээ.

	Учраад өнгөрөх хонгорынхоо

	Уг аашийг танилаа

	Угаас сэтгэлд нийцэмгүй

	Уг аашийг нь танилаа би

	Зуурдын амраг минь өөр нэгэнтэй

	Зугаалан цэнгэн одлоо

	 

	(Хүүхэн хэдийгээр сөөнгөдүү хоолойтой ч гэсэн нэн ч үнэн сэтгэлээс дуулж байв).

	Гэтэл би...

	Гэтэл нэг хүн гадаа хаалга болзоот дохиогоор аяархан тогшив. Дотор суугсад учиргүй цочиж цөм давхийв,

	— Цөөг! гэж Тамшаахай цаадуулыгаа зугаатай харж,

	— Сэтгэлээ барь! гээд үүд нээ гэж нэгнийгээ нүдээр дохив.

	Өнөө өндөр залуу үүд тийш очтол Тамшаахай,

	— Гинжин оосор гээд халаасандаа гараа хийж хүлээн зогсов.

	Өнөө өндөр залуу үүдний гинжин оосрыг мулталсангүйгээр үүдийг хагас дутуу нээснээ гинжин оосрыг яаран мулталж, бусдыгаа эргэж харав... Гэтэл үүд хаагдав.

	Гадаа үүдэнд гэнэт марш хөгжим нижигнэтэл Егор үүдийг өшиглөн онгойлгож, марш хөгжмийн эгшгийн дор орж ирэх нь тэр. Дотор байсан улс иш иш гэлдэн, цөм өндөлзөн босож ирэв.

	Егор магнитофоныг унтрааж ийш тийш гайхан харна.

	Цаадуул нь мэндлээр босож ирцгээх авч их дуу чимээ гаргахгүйг хичээнэ.

	— За Гаслан мэнд сайн уу? (Егор Гаслан гэдэг хочтой байжээ)

	— Мэнд сайн!

	— Амьсгаа дарж амрав уу?

	Егор тэдэнтэй гар барин мэндлэх боловч тэнд юу болоод байгаагийн учрыг олсонгүй. Таньдаг хүн олон байв. Зөвхөн таньдаг улсаар үл барам тэнд Люсьен, (өнөө шанаархаг хүүхэн) Тамшаахай хоёр байв. Егор тэдэнтэйгээ уулзсандаа их л баяртай байв. Гэтэл тэд юу хийж байна вэ?

	— Тануус юунд ингэж бүгдээр цуглав?

	Тэдний нэг нь Егортой гар барих зуур,

	— Манайхан мухлаг ухаж байгаа. Тэгээд утасдана гэсэн, бид хүлээж сууна гэж учир тайлбарлан хэлэв.

	Өнөө гитартай, шанаархаг хүүхэн Егорыг үзээд машид баярлана. Егорын хүзүүнээс тэврэн зүүгдэж, учиргүй үнсэж байв. Үл мэдэг нулимс бөнжгөнөх нүд нь үнэн голоосоо баярлан буй бололтой их л хурц гялбалзаж байлаа.

	— Гаслан минь ээ! Би чамайгаа өнөөдөр зүүдэлсэн шүү.

	— Уухай. Би яаж байх юм? гэж Егор жаргалтай өгүүлнэ.

	— Намайг тэвэрсэн, их чанга тэвэрч байсан шүү.

	— Чи намайг ондоо хүнтэй андуураагүй биз?

	— Ай хөөрхий, Гаслан минь!...

	— Аль вэ наашаа хараач! Пээ чи, ямар ондоо болчихоо вэ! гэж Тамшаахай өгүүлэхэд Егор дэргэд нь очиж хоёулаа их л даруухан тэврэлдэн золгов. Тамшаахай суудлаасаа боссонгүй. Егорыг их л зугаатай харав.

	— Хаврын нэгэн үдэш санаанд орж байна гэж Тамшаахайг яриа үүсгэхэд цаадуул нь цөм чимээгүй болов.

	— Гадаа баахан чийгтэй байлаа. Галт тэрэгний буудалд хүн зөндөө. Тэр олон чемоданыг харахаас нүд эрээлжилнэ. Хүн болгон юманд явах гэж, хүн болгон сэтгэл хөөрчээ. Тэр сэтгэл хөөрсөн олны дотор нэг нөхөр хөдөөгөөс чирч ирсэн модон авдар сандайлан их л гунигт бодолд дарагдан сууж байна. Гэтэл нэг ганган гэгчийн залуу хүн хажууд нь очиж «За сайн эр, яагаад ингэж гунигт орчхов?» гэхэд цаадах нь «Би бүр гасланд учраад байна. Энэ хорвоод би орь ганцаар үлдлээ. Одоо хаана очихыгоо мэдэхгүй сууна» гэж. Тэгэхлээр нь өнөө ганган залуу... гэтэл утас дуугарав. Тэд цөм бас л тогт2 цохиулсан адил давхийв. Өнөө ёл нохой шиг хөвүүн харилцуурыг авч,

	— Тийм үү? гэж нэн ч тоомсоргүй янзтай дуугарч, цаанаас нь их л удаан ярьсанд толгой дохин сууж байснаа,

	— Бид цугаараа энд байна. Би энэ утаснаас холдохгүй. Цугаараа бий. Гаслан ирсэн, тийм дөнгөж сая орж ирээд байна. За, за, бид цөм хүлээж байя гээд харилцуурыг тавьж олны зүг эргэж харж,

	— Одоо эхэлье! гэв.

	Цөм хийрхэж үймэлдэв.

	— Шампанзе! гэж Тамшаахайг зарлигдахад том шилтэй шампан дарс гар дамжуулан балгацгаана.

	— Юун мухлаг юм бэ? гэж Егор өнөө Тамшаахайгаас асуусанд цаадах нь,

	— Найм хуваах юм аа. За чиний эрүүл мэндийн төлөө! гээд дарсыг балгаад,

	— Аль вэ Люсьен, сэтгэлийн түгшүүр баллах нэг дуу дуулж өгөөч! гэж гуйв. Тамшаахай бол бие туранхай, сэтгэл ихэд тайван, дэндүү уваагүй нэгэн билээ. Нүдний нь харц бүр уваагүй.

	— Би нэг янаг дурлалын тухай дуу дуулъя гэж хөөрхөн Люсьен өгүүлж, будмал үсээ сэгсрэн засаж, гараа далайж байгаад хуурын утсанд хүрэхийн төдий наадуул нь цөм чив чимээгүй болов.

	 

	Үгийн балыг урсган урсган

	Үүлгэр шөнийн хархан нүдэн

	Үзэсгэлэнд автан автнам

	Унтрах баяраар дутмаг бүхэн

	Уй гунигт автсан бүхэн

	Уулын цаагуур арилбал таарна

	Харанхуй шөнөөр халх хийж

	Хархан нүдэнгүүд нугын дунд

	Халгих жаргалыг дэмий л хүлээнэм

	Дуудаад даллавал очно шүү! гэж

	Дурдан дурдан зүрх минь хүснэм

	Үгийн балыг урсган урсгана.

	Үүр шөнөөр хөгжим хангинана

	Өр зүрх энэлэн шанална.

	Үгийн балыг үрээд дуусчихлаа

	Өнгө үзэсгэлэн байвч

	Үнэндээ жаргал алга. 3

	 

	Люсьен ингэж нэг явган дуу дуулж бараг дуусаж байтал бас утас дуугарав. Агшин зуур булшинд орсон мэт аниргүй болов. Нөгөө ёл нохой шиг эр харилцуурыг авч,

	— Тийм үү? гэж байдаг чадлаараа тайван өгүүлж,

	— Биш ээ, та буруу утсанд залгаж! Зүгээр зүгээр, тийм явдал байдаг... харилцуурыг тавьж.

	— Нэг өлөгчин эм угаалгын газар руу утасдах гэсэн юм байжээ гэв.

	Цөм дахин хөлхөж Тамшаахай,

	— Шанпанзе! гэж зарлигдан, — За Гаслан! Бидэнд хэн мэнд хүргэж байна даа? гэв.

	Егор,

	— Энэ тухай сүүлд яръя гээд, — Аль вэ, би та нарыг сайн харъя. Хараач, танихгүй залуус их байх шиг. Аль вэ танилцъя... гэв.

	Өнөө залуу хөвүүд дахин босож Егорыг их л хүндлэн барив. Егор инээмсэглэн, хүн бүхнийг анхааралтай ширтэн "Мөн дөө" гэж толгой дохиж байв. Гэтэл Люсьен,

	— Би бүжиглэх минь гээд өнөө өндөр шилбэтэй шилэн хундагаа шал дээр хага шидэв.

	— Боль доо. Люсьен! Чи битгий өдөөд бай! гэж Тамшаахайг хэлэхэд,

	— Битгий золигтоод бай? Гаслан бол бидний тамга хөзөр шүү дээ гэж баахан халамцуу Люсьен хэлэв.

	Егор ч мөн нэг өндөр шилбэтэй шилэн хундага хага шидэв.

	Егорын нүд мөн очоор гялбалзаж байв.

	— Аль вэ, залуучууд тойроод зогсооч! Аль вэ, зогсоорой!

	— Боль доо, Гаслан? Мөн цагаа олов оо! гэж Тамшаахай зандрангуй өгүүлэхэд бусад нь цөм,

	— Утас дуугарахыг бид дуулна шүү дээ. Пижигнэж л байг!

	— Чи юу гээд байна?

	— Хийж л байг, яадаг юм!

	— Ёл хүү утсан дээр сууж байгаа юм чинь! гэж цаадуул нь Тамшаахайг тал талаас боорлов.

	Тамшаахай өврөөс нусны алчуур гаргаж, хэдий хожимдсон боловч ёстой Пугачев адил их зантайгаар өнөө алчуураар дохисонд хоёр гитар хөгжимд нэгэн зэрэг ардын бүжгийн аялгуу хүнгэнэв.

	Люсьен бүжиглэж гарав... Ёстой сайхан, ёстой бүжиглэж чаддаг эм ажээ. Бүжиглэхдээ тийм ч ихээр дэвхцэхгүй, ёстой нэг их айзмаар, нарийн, хөнгөн бүжиглэж байв. Үүнийг үзвэл, эрэмдэг зэрэмдэг болсон аж амьдралаа авсан дотор хийгээд гутлын өсгийгөөр хадаж байсан шиг өөрөө жигүүртэн болоод жигүүрээ дэвэн нисэн одож байсан шиг харагдах ажгуу. Тийнхүү бүжиглэх байдалд нь олон зүйлийн утга илэрч байв. Тэр эмэгтэй гэнэт ихэд цэвэр цэмцгэр, ихэд энхрий ухаантай болсон шиг харагдаж байв.

	Люсьен хүүхэн тийнхүү бүжиглэсээр Егорын өмнө очиж товшиход Егор ч мөн бүжиглэж гарав. Гэвч нуруугаа үүрээд зөвхөн хөлөөр товшихыг үзвэл тийм онцын харайж цовхрох юмгүй шиг мөртөө мөн л сайхан бүжиглэж байв. Ер тэд сайхан нийлж, тэрхүү бүжгийн нь цаана ямар нэгэн амсаж өнгөрүүлээгүй, мартагдаагүй юм нуугдан авай.

	— Зовлон их амссан миний зүрх сэтгэл ийм л нэг мөчийг хүлээж байлаа гэж Егор чин үнэнээсээ өгүүлэв. За тэр дээ, түүний хүсэн мөрөөдсөн арга мөр гэдэг нь ийм байх нь! Хүслэн болсон эрх чөлөө гэдгийг ингэж хүлээж ингэж ойлгож байжээ.

	— Хүлээж бай, Егорушка, чиний сэтгэлийг би даруй амруулж чадахгүй нь. Ай даа, би чинийхээ сэтгэлийг амруулж чадвал өөрийн сэтгэл амрах сан даа гэж Люсьен дуу алдав.

	— Амруулж үз, Люсьен! Тэгэхгүй бол миний зүрх сэтгэл хайлах нь байна.

	— Амруулна гайгүй. Чинийхээ хонгор зүрхийг биедээ нааж, «Ядарсан уу? Цагаахан санаатай хонгор минь ядарчихжээ, хөөрхий...» гэж хэлнэ.

	Тэрхүү хуурамч хиймэл яриан дундуур Тамшаахай орж,

	— Хонгор тэр зүрх чинь тоншиж орхих вий дээ. Аягүй бол тоншино доо гэв. Егор өнөө Тамшаахайг харсан ч үгүй,

	— Миний зүрх тийм хорон биш ээ! гэв. Егорын цайлган сайхан царайд үл мэдэг догшин ширүүн байдал илрэв. Гэвч тэд бүжиглэсээр л байв. Бусад нь ч тэднийг завсаргүй ширтэн байхыг хүсэж байв. Ялангуяа мөнөөхөн залуу идэр хөвүүд тэдний амьдралын дотроос нь нэгэн жигшүүртэй хэсгийг бүжиглэгчид авсан дотор хийгээд хадаж байсан шиг их л сэтгэл түгшин, шуналтайяа харж байв. Магадгүй тэр авсан дотроос тэд хожим нэгэн цагт нарт ертөнцөд гарч ирэхийн цагт мөн ийм хавар цаг байж болох юм.

	— Чиний сэтгэл зүрх торын дотор ихэд алжаажээ гэж Люсьен туйлын эелдэгхэн өгүүлнэ.

	— Зүрх сэтгэл минь нэг л хайлах нь, баяр баясгалан л хэрэгтэй байна гэж Егорын хэлэхэд Тамшаахай

	— Тэр зулай дундуур нь... нарийхан саваагаар шавхуурдаад авбал амарч тайтгарна аа, гайгүй гэв.

	— Егорушка, эд ямар хачин, ямар хорон улс вэ! гэж Люсьен дуу алдав.

	— Хорон хүнд, Люсьен минь, бид ч өөрснөө чоно шүү дээ. Ганцхан зүрх сэтгэл хайлах нь!

	— Сэтгэлийг чинь амруулна, амруулна Егорушка минь! Би чинь илбэтэй хүн, бүхий л ид шидээ гаргана...

	— Тэр хонгор тагтаахайгаар хоол хийвэл сайхан хоол болно доо гэж Тамшаахай их л ёжтойгоор өгүүлэв. Тамшаахай бол бие туранхай, хутга шиг хурц, залуу хүн гэхэд даанч дэмий тал нь дийлсэн аймшигтай нэгэн билээ. Хамаг чанар нь харцандаа шингэсэн агаад харц нь хортойгоор гялалзаж байдаг болой.

	— Үгүй ээ, миний сэтгэл хайлахдаа л хайлна! Дотор тун бачуу байна гэж Егор цамцны энгэрийг ярж Тамшаахайн өмнө очиж зогсов. Хоёр гитар нь таг болов. Илбэчин Люсьен ч бүжиглэхийг зогсов.

	Тамшаахай ч хэдийн халаасандаа гар хүрэв.

	— Гаслан чи, бас л хуучин зангаа гаргах нь уу? гэж Тамшаахай ихэд бах тавтай өгүүлэв. Егор цамцныхаа заамыг товчлон,

	— Би чамтай лав сүүлчийн удаа ярьж байж болно. Чи миний хөндүүр газар бүү хүр! Чи хэзээ нэгэн цагт халаасандаа гар дүрж амжихгүй цаг байж болно шүү. Үүнийг би чамд хэлсэн.

	— Дуулсаан!

	— Ай залуул! Дандаа л ингэх юм!.. Бас л цус нөжөө холилцох нь... Аль вэ, надад шампан дарс хийж өгөөч! хэмээн Люсьен их л гунигтай хэлэв.

	Гэтэл утас дуугарав. Энэ явдлыг цөм мартаж орхив.

	Ёл хүү ухасхийн очиж харилцуурыг авав. Харилцуурыг чихэндээ барьснаа түлэгдсэн юм шиг оосорт нь унжуулан хаяж орхив.

	Тамшаахай хамгийн түрүүнд суудлаас ухасхийн босов. Тамшаахай бол тун шаламгай дэгдгэнүүр хүн байтлаа тун тайван хүн авай.

	— Баларчээ! гэж өнөө ёл хүү товчхон аймшигтай үг хэлэхэд Тамшаахай,

	— За тэгвэл одоо нэг нэгээрээ гарч дуртай тийшээ арил! Тал тал тийшээ яваарай! Хоёр долоо хоног хэртэй цөм үхсэн юм шиг хүнд харагдаж болохгүй. За шалавла! Хоёроороо явж хэрхэвч болохгүй. Дараа Иваныд цуглана, гэхдээ арав хоногоос нааш очиж болохгүй гэж Тамшаахай бас хэлэв.

	Тэд цөм нэг нэгээр гарч алга болов. Үзвээс тэгж сурсан бололтой, хэн ч юу ч асуусангүй.

	Егор ширээнээ сууж өндөр шилбэтэй шилэн аяганд дарс хийж уув.

	— Гаслан, чи яаж байна?

	— Би юу? гэж Егор бодож,

	— Би ер үнэхээр мал аж ахуйтай болох байхаа даа гэв.

	Люсьен Тамшаахай хоёр учрыг олсонгүй

	— Ямар аж ахуй? гэв.

	— Чи яагаад суучхав? Эндээс зайлах хэрэгтэй байна,

	Егор сая ухаан орж босов.

	— Энэ гэрээс гарах хэрэгтэй гэнэ ээ?... Хэзээ нэг орох эрхтэй болох юм бэ? Миний өнөө гайхамшигт хайрцаг хаана байна? Өө, энэ байна. Тэгээд заавал зайлах хэрэгтэй юм уу? Жаахан...

	— Юу гэсэн үг вэ? Одоо арван минутын дотор цагдаа нар хүрээд ирнэ. Бодвол биднийг мөшгөж амжсан биз.

	Люсьен үүд тийш явав.

	Егор хойноос нь ухасхийтэл Тамшаахай дал мөрнөөс нь аяархан татаж зогсоогоод,

	— Яарах хэрэггүй, жаахан үг ярилцъя. Мөд удахгүй бид цөм уулзана гэв.

	— Чи энэ хүүхэнтэй явах уу? гэж Егор шууд асуув.

	— Явахгүй гэж Тамшаахай бараг үнэн голоос өгүүлж, — Хүүе чи явж бай гэж Люсьенд хашхирав. Үүднээ хүлээн байсан Люсьен хүүхэн Тамшаахайг нэгэнтээ ёозгүй хараад гарч одов. Тамшаахай шилэн аяганд дарс аягалан,

	— Чи нэг газар жаахан амар. Найз аа, Колькынд ч хамаагүй жаахан амарч үз. Ванька Самыкиныд ч яах вэ, тэр бол бас л аятай газар... Саяын болсон явдлын төлөө намайг уучлаарай. Гэвч... Ай хөөрхий миний Гаслан чи ч гэсэн миний хөндүүр газар дарсан шүү. Түүнийгээ чи мэдээгүй. За аль вэ, уулзсаных! Битгий гуньхраарай. Мөнгө авах уу?

	— Мөнгө бий. Манайхан намайг гарна гэж мөнгө цуглуулсан...

	— Тэгсэн ч хэдэн юм авна уу?

	— Авъя! гэхдээ Егор ихэд бодож хэлэв.

	Тамшаахай халааснаас бөөн мөнгө гаргаж өгөөд,

	— Чи хаана байх юм бэ? гэв.

	— Хаана очихыгоо мэдэхгүй байна. Нэг орох газар олно доо. Ер нь ингэхэд та нар яагаад ингэж нэг дор шавааралдсан юм бэ?

	Энэхэн үед өнөө идэр хөвүүдийн нэг нь царай хувхай цайн орж ирээд,

	— Энэ хороог бүслэв гэв.

	— Чи яагаад ирэв?

	— Би хаашаа явахыгаа мэдэхгүй... Та нарт хэлэх гэж. Бүдүүний эвэрт өөрөө өлгөгдөх гэж чи яагаад буцаад ирэв? Ай зайлуул аа!.. Мөн ч жулдрай байна даа.. гэж Тамшаахай учиргүй инээж. За та минь, намайг дагаад яв! гэжээ.

	Тэд ямар нэг арын хаалгаар гарч туурга даган гудамж тийш гарах гэтэл урдаас нь эргүүлийн цэргийн чанга чанга алхах чимээ гарав. Буцаад нөгөө тийш явах гэтэл мөн ялгаагүй урдаас нь хөлийн чимээ гарав.

	Тамшаахай учир үл мэдэгдэх алиа сэргэлэн байдлаа алдаж,

	— Мөн дөө, ёстой хэншүү ханхалж байх чинь. Егор чамд үнэртэж байна уу? гэв.

	— Аль вэ энэ рүү ор! гэж Егор тэднийг ямархан нэг хонгил руу түлхэн оруулав.

	Хоёр талаас хүний хөлийн чимээ улам ойртоно.

	Гэтэл бас тэдний баруунтай нэг газар гар чийдэнгийн хурц гэрэл гарч байшингийн туурганд тусав.

	Тамшаахай өврөөс гар буугаа гаргав.

	— Болиоч тэнэг! Солиотой эд вэ! Тэд зүгээр өнгөрч болно шүү дээ. Гэтэл чи буу тавих нь уу... гэж Егор эрс ууртай өгүүлэв.

	— Би тэднийг мэднэ ээ! гэж Тамшаахай ихэд сандран өгүүлэхийг үзвэл, мөнөөхөн айхавтар тайван байдлаа энэхэн мөчид бүрэн алджээ.

	— За ингэе би эндээс ухасхийн зугтаая, тэд намайг хөөнө. Надад шоронгоос суллагдсан бичиг бий.., гэж Егор тэвдэн өгүүлэхдээ нүдээ бүлтийлгээд хаашаа зугтаахыгаа харах зуур, — Миний бичгийг яг өнөөдрөөр өдөрлөсөн байгаа. Тэгэхлээр би алзахгүй. Эд намайг хөөж гүйцэх юм бол би хэлнэ, үүгээр хүүхэн эргүүлж явтал шүгэл тачигнахтай зэрэг айгаад зугтаасан гэнэ. Тэгээд л гүйцээ. Та нар надад битгий муу юм санаарай гээд Егор ухасхийн гарч, ухаан жолоогүй гүйв. Гэтэл тал талаас шүгэл тасхийж, хүмүүс гүйлдэв.

	Егор бүр залуу хүн адил сүрхий махран зугтааж байв. Тийнхүү ухаан жолоогүй гүйж явахдаа бас амандаа юм үглэн, аль санаанд орсон дууны үг хэнгэнэн аялж явав. Нэгэн гэгээ харж, тэр зүг эргээд ямар нэг бүдүүн төмөр хоолой дээр авиран гарч

	«Данда лийдаа даа юу даа! Би юу ч хараагүй, хэнийг ч мэдэхгүй» гэж маадгар дуулж явав.

	Мөнөөхөн төмөр хоолойн дээгүүр дамжин гүйж үсрэн буутал ард нь харанхуй дотор тун ойрхон хүмүүс хөөж ирэхийг мэдээд сайх бүдүүн төмөр хоолой дотор шурган орж таг чиг болов.

	Өнөө төмөр хоолойн дээгүүр хүмүүс түн түн гүйлдэнэ...

	Егор байдгаараа атийгаад их л сэтгэл дүүрэн инээвхийлэн суухдаа, «Би юу ч хараагүй, хэнийг ч мэдэхгүй» гэж амандаа шивгэнэн авай.

	Гэтэл Егор осолтой наадам үүсгэх нь тэр. Юу гэвэл, өнөө хөөж явсан улс төмөр хоолой дээгүүр пижигнэлдэн чимээ өнгөрмөгц Егор тэндээ нэг хэсэг чимээгүй сууж болох атал гэнэт өнөө газраас ухасхийн гарч дахин зугтаав.

	Хүмүүс хойноос нь бас л элдэв.

	— «Аяа, би юу ч олж хараагүй, хэнийг ч мэдэхгүй. Аяа хэнийг ч мэдэхгүй» гэж амандаа үглэн сэтгэлээ зоригжуулан явав. Тэндээс ямар нэг өндөр хашаа давж, бутны дундуур гүйсээр ямархан нэгэн цэцэрлэг шиг юман дотор орчжээ. Хажууханд нь нохой хуцсанд Егор булт үсрэн бас нэг хашаа давж цаад руу нь буутал хүн тавьдаг газар оржээ.

	— Сайн байцгаана уу! гээд Егор гүйхийг больж аажуухан алхлав.

	Мөнөөхөн хөөж явсан улсын хөлийн чимээ холдов.

	— Үгүй ер ингээд зугтаж гардаг байж! Үйлс нь харламар, дандаа ийм байдаг болоосой! Түүнээс биш, нэг л оргох гэвэл дандаа нялх хүүхэд адил баригдчихна шүү! гэж Егор ганцаар гайхан өгүүлжээ.

	Егор мөн аанай эрх дураар явахын баясгалан, аж амьдралын баясгаланд автав. Энэ бодол хачин санагдана. Ийм бодол ховор мөртөө нэн хүчтэй, нэг ёсондоо шал дэмий тэнэг бодол биз.

	«Аяа би чинь юу ч хараагүй, аяа би чинь хэнийг ч мэдэхгүй» гэж Егор бас л аялж, өнөө сайхан эгшигт хайрцгаа аяархан дуулуулав. Чингээд булшны бичиг сонирхон уншиж явав. Тэр хүн тавьдаг газар бол гудамжны булан тушаа орших тул замын машин гудамжны булан тойрох хооронд хурц гэрэл нь өнөө булшны толгойд зоосон ёдрын загалмайг их л удаан гэрэлтүүлэх ажгуу. Үүнд ёдор модны муухай урт сүүдэр газрын дээгүүр, овгор шороон дээгүүр, хашаа хайсны дээгүүр тусна... Тэр бүхэн нэг л айдас хүрмээр. Түүн дээр бас Егорын хөгжим дуугаргадаг ч юу вэ дээ. Егор эгшигт хайрцгаа унтраав. Нэг ёдрын модон дээр,

	— «Гэгээн өглөө болтол амгалан нойрс доо» гэж бичсэнийг Егор олж уншив. Бас.

	— «Нэгдүгээр зэргийн худалдаачин Неверов» гэж олж үзээд, — Үгүй чи яагаад энд байдаг билээ?! гэж гайхаад, — Нэгэн мянган найман зуун ерэн.. гэж уншсанаа, — Ай чи аргагүй аль хэдийний юм байна. За нэгдүгээр зэргийн худалдаачин минь.. гэснээ «Касимовын их замд ачаа бараатай хөсөг гарав...» гэж дуулах гэснээ болив. Бас нэг ёдор модон дээр,

	«Уй гашуудалт бэлэвсэн гэргийгээс чинь умартаж болшгүй эрхэм хань чамдаа зориулав» гэж бичсэнийг уншаад Егор вандан сандал дээр сандайлан хэсэг сууснаа босож,

	— За за та нар эндээ хэвтэж л бай, би явах минь. Явахаас ондоо яах вэ. Ёстой нэг гэмгүй шударга ганган эр явна даа. Эцсийн эцэст хаа нэг газар олж толгой хавчуулах хэрэгтэй байна. Энэ хэрэгтэй юу? хэрэгтэй гээд мөн аанай «Би чинь юу ч хараагүй, би чинь хэнийг ч мэдэхгүй» гэж бас нэгэн удаа дуулбай...

	Егор ингээд толгой хавчуулах газар эрж гарав.

	Тэр бээр хөдөөгийн нэгэн бяцхан байшингийн үүдэнд зогсож байв. Байшингийн үүдний гонхон дотроос нэг хүн,

	— Зайл чи! Зайлахгүй бол би гарч очоод тэр гасланг чинь үзүүлээд өгнө шүү. Гаслан зовлон гэдгийг чинь үзүүлээд өгөмз гэж ширүүхэн дуугарч байв.

	Егор хэсэг дуугүй байснаа,

	— За гараад ир л дээ. гэв

	— Гарна даа.

	— Гараад ирвэл чинь. үгүй чи хэлээд өгөөч, наана чинь Нинка бий юм уу, үгүй юу? гэж Егор аятайхан гуйгаад, — Харин үнэн хэлээрэй... Би мэднэ шүү. Хэрэв худал хэлсэн байвал цусыг чинь холино доо гэв.

	Цаадах нь мөн хэсэг дуугүй болсноо дуу гарах аялгуугаа мөн ондоо болгож, хэдий шазруун авч тийм ч ууртай биш дуугаар.

	— Энд ямар ч Нина байхгүй гэж чамд хэлээд байна шүү! Шөнө дунд ингэж хэсэж явахдаа юмыг бодож даанч болохгүй байна уу? гэв.

	— Тэгвэл би та нарыг гаднаас нь галдаж орхих уу даа? гэж Егор өвөр дотроо чүдэнз шаржигнуулан, — Тэгэх үү? гэв

	Хаалганы цаад эр баахан дуугүй болсноо,

	— Тэг л дээ гэхдээ бүр сүлдар нь бууж, — Галдаад үз л дээ. Нина байхгүй гэж би үнэнээсээ хэлж байна. Нина яваад өгсөн гэв.

	— Хаашаа?

	— Умар луу.

	— Чи яагаад шууд хүн хараагаад унасан бэ? Энэ учраа хэлчихэд тийм бэрх байв уу?

	— Яагаад гэвэл та нарт зэвүү хүрээд байдаг юм. Та нар шиг улсаас л болоод Нина яваад өгсөн. Та нар мэтийн улстай нийлээд тэр.

	— Тэгвэл цаадхыгаа болдог газраа очиж гэж бод, алзахгүй. Сайн сууж байгаарай!

	Егор бас утасны бүхээгт аанай учиргүй уурлаж,

	— Яагаад болдоггүй юм? Яагаад? гэж утсаар учиргүй бархирч байв.

	Цаанаас нь нэг хүн их л удаан учирлаж байгаа бололтой.

	— Та нар цөм тахал мөн. Бүгдээр чинь цэцгийн цоморлог хийж орхих юм сан. Өлөгчнүүдийг! Та нарыг цэцгийн мандалд толгойгоор чинь шааж орхино доо! гэж Егор хоолойгоо чичрүүлэн бархирч харилцуурыг чулуудаж бөөн бодол болов. Чингэснээ гэнэт Люба гэж тэнэг хүн адил өгүүлж, — Дүүрсэн хэрэг, Люба дээр л очъё! гэж өнөө бүхээгийн хаалгыг ууртай нь аргагүй савж орхиод буудлын зүг алхав. Тийнхүү алхан явахдаа,

	— Хай чи миний бяцхан савар юм уу даа! Хайртай хонгор минь... Чи наддаа Сибирь газрын самнаа боов доо! Чинийхээ хажууд идэж суух юм сан! Үс толгой минь ургадаг болоосой! Чи бол миний багсармал хонгор мөн дөө! гэж галзуу солиотой юм шиг ганцаар ярьсаар явав. Одоо очиж чамайгаа үмхэж, үлгэж орхиё байз! гэж Егор шөнийн анир чимээгүй дунд байдгаараа орилоод бусдыг сочоож орхив уу гэж хүний урамд эргэж харсан ч үгүй алхсаар авай. Эзгүй хоосон гудамжнаа түүний хөлийн чимээ дэв давхийн их л цуурайтай дуулдаж байв. Шөнө хүйтэн, барагшин зам хан ян хангинаж байжээ.

	— Одоо би чамайг очиж голыг чинь тас тэвэрнэ дээ! Урж тастаж орхино доо! Нэрмэлийн архитай холиод балгаж орхино доо. Дүүрсэн хэрэг!

	Чингээд Егор районы автобусанд сууж Саруул хэмээх тосгон оров.

	Тэнд нэгэн бяцхан товгор дээр зогсоод Люба хүүхнийг хүлээж байв. Гэтэл Люба хүүхэн ч гараад ирж, Егор ч даруй харж танив. Танихтай зэрэг зүрх нь лугшин цохих нь тэр!

	Урдаас нь тосон очиж явахдаа,

	— Пээ! Сайхан амьтан байна даа! Ердөө л өглөөний тунгалаг гэгээ гэсэн үг! Ердөө л бөөрөнхий талх... Улаан малгайт байна шүү дээ! гэж бишрэн гайхаж амандаа үглэн явжээ. Уулзаад.

	— Сайн байна уу! гэж худлаа цаана ичингүйрэн их л эелдэгхэн өгүүлээд гар сарвайж, — Миний нэр Георгий гэж хөдөөгийн тариачин хүүхний чийрэг гарыг атгахдаа дур нь хүрч, юу боловч гарыг нь дугтрахад мөн дур нь хүрч байжээ.

	Нөгөө хүүхэн,

	— Миний нэр Люба гээд Егорыг туйлын энгүүн, санаашрангуй ширтэв. Хүүхнийг тийнхүү харахад нь, Егорын сэтгэл тавгүй болов.

	— Нөгөө хүн чинь би шүү дээ гэхдээ Егор энэ тун балай юм болж байна даа гэж бодов.

	— Нөгөө хүүхэн чинь би шүү дээ гэж Люба хэлээд мөн л тайван, санаашрангуй харна.

	— Би царай муутай шүү дээ гэж Егор яагаад ч юм дуугарав. Люба чанга инээж,

	— Юу ч гэсэн цайны газар орж жаахан сууя, гээд, — Чи өөрийнхөө явдал янзыг ярьдаг юм уу гэв.

	— Би балгадаггүй хүн шүү гэж Егор яаран өгүүлсэнд Люба үнэн санаанаасаа хачирхаж,

	— Нээрэн үү? гэх нь нэн ч ердийн бөгөөд энгүүн янзтай харагджээ. Хүүхний тэрхүү эрээгүй байдал Егорыг бажгадуулжээ.

	— Үгүй ер нь нөхөдтэй нийлбэл ч жаахан балгалгүй яах вэ. Гэхдээ хэрүүл зодоон үүсгэх гэж явдаггүй... Би ер нь их зөөлөн дөлгөөн хүн шүү гэв.

	— Бид зүгээр л цай уугаад гарна шүү дээ. Тэр зуур чи өөрийн тухай бага сага юм ярина биз гээд Люба эчнээ далдуур танилцсан нөхрөө ширтсээр авай. Ширтэх ширтэхдээ дотроо өөрийгөө элэглэж байсан шиг, «Би чинь тэнэгхэн амьтан юм биш үү? Ер юу бодох нь энэ вэ?» гэж өөрийн үйлдсэн явдлыг хачирхан гайхаж байсан шиг хачин жигтэй ширтэж байв. Гэвч энэ эмэгтэй бол өөрийгөө ч элэглэн чадах, юу санаснаа ч хийж чадах толгойгоо мэддэг хүүхэн бололтой. За хоёул явъя. Чи явдлаа ярь. Түүнээс биш манай эх эцэг чанга улс, тэр хоригдлоо дагуулаад манайхаар бүү үзэгдээрэй гэдэг юм. Тэгэхээр нь би хэлдэг юм, «тэр чинь санамсаргүй явж золгүй явдалд унаснаас ондоо гэмгүй хүн» гэдэг юм. Зөв биз дээ? гэж Люба яльгүй түрүүлэн явах зуур ярьж байв. Чингээд хүүхний эргэн харахыг үзвэл их л тайван, зугаатай явав.

	Эх эцэг нь их чанга хатуу улс гэж дуулаад Егор баахан гуньсан боловч тэр байдлаа ил гаргасангүй.

	— Зөв Зөв. Ер нь нөхцөл бүрэлдэж, уруудахад буруудах гэгчээр... гэж ирээд Егор их л «боловсон» ярих гэтэл Люба.

	— Би ч тэгж л ярьдаг юм гэв.

	— Танай эцэг эх тийм хуучин ёс номтой улс юм уу?

	— Хаанаас даа. Чи юу гэж тэгж бодов?

	— Тийм чанга улс аягүй бол дэлсэнэ. Би жишээ нь, тамхи татдаг хүн.

	— Яамай даа, миний эцэг өөрөө тамхи татдаг, харин ах л татахгүй.

	— Бас ах чинь бий юу?

	— Бий. Бид олуулаа. Манай ах хоёр том болсон хүүхэдтэй, нэг нь дээд сургуульд, нэг нь одоо арав төгсгөж байгаа юм.

	— Тэд цөм сургууль ном үздэг сайн байна, тун сайн! гэж Егор магтаад, — Харин ах чинь тийм эцэг, эхтэй болоод тийм ярвагар явдаг биз.

	Тэд цайны газар орж мухрын ширээнээ суув. Цайны газар хүн олон, үргэлж гарч орж байв. Хүн болгон Егорыг ихэд хачирхан харна. Эл учир Егор аанай л эвгүй, тохьгүй.

	— Хоёулаа нэг лонх юм аваад ондоо тийшээ явах уу? гэж Егор хэлэв.

	— Яах юм? Энд сайхан байна шүү дээ. Хүүе, Нюра! гэж Люба нэг бүсгүйг дуудаж, — Захиалга аваач. Юу захих вэ? гэж Егороос асуув.

	— Улаан архи авъя. Цагааныг уухаар би шартаад байдаг юм гэж Егор номхноор ярвайв.

	— Нюра, улаан архи аваад ир! гэж Любагийн бархирах нь ямар нэг учир ухаантай наадам хийж байсан шиг далд битүү сэтгэгдэл төрүүлж байжээ. Люба тийнхүү наадам хийхдээ нэн ч тайван, алиа зугаатай харагдах агаад тэр ямар учиртайг нь Егор гадарлаж байна уу үгүй юу гэсэн шиг Егорыг ихэд сонирхон харж байв.

	— За чи Георгий гэсэн бил үү? Өөрийнхөө тухай ярь даа.

	— Ердөө л байцааж гарах нь шив дээ гэж Егор аяархан инээсэн авч Люба дагаж инээсэнгүй болохоор Егор ч царайгаа төв түвшин болгож,

	— Би юугаа ярих юм билээ дээ? Би бол ня-бо хүн. Ажилчны хэрэгцээ хангах газар нягтлан хийж байлаа. Тэгсэн чинь дарга нар маань хоршооны бараа идчихжээ... гэв гэнэт шалгалт дан бууж, намайг ороогоод авдаг байгаа. Ингээд л үнэндээ би бусдын төлөө үйлээ үзэх болсон юм даа. Хүүе Люба хоёулаа эндээс зайлъя, энэ улс хараад байна...

	— Харж л байг. Тэд яадаг юм. Чи ямар шоронгоос оргосон биш.

	— Хаанаас даа! Суллав гэсэн бичиг нь энэ байна? гэж Егор өврөө уудлах гэтэл Люба,

	— Би итгэж байна, итгэж байна. Зүгээр үгийн дашрамд хэлчхэв. За тэгээд хэдэн жил суув.

	— Тав.

	— Тэгээд?

	— Тэгээд л тэр... Ондоо юу гэж?

	— Чи ийм гартай байж ня-бо хийж байсан юм гэж үү? Үнэмшихэд бэрх байна.

	— Юу? Гар аа? Тэнд гараа ингэтэл нухлуулчихсан юм гэж Егор ширээн дээрээс гараа татав.

	— Ийм гараар цоож мушгихаас сампин цохихгүй байх аа... гэж Люба тас тас хөхрөв.

	Егор ч сэтгэл зовж, мөн худлаа цаана инээв.

	— Одоо энд юу хийе гэж бодож байна? Бас л ня-богоо хийх үү?

	— Үгүй дээ. Би одоо яасан ч нягтлан хийхгүй гэж Егор эрс хэлэв.

	— Тэгээд юу хийх гэж?

	— Жаахан харъя. Ер жаахан азнаж болно биз дээ, Люба? гэж Егор өнөө хүүхнийг мөн эгцлэн ширтэж, — Гэтэл чи хүнийг ажил ажил гэж шуудхан шавдуулаад байх юм. Ажил гэдэг бол Алитет биш шүү! Жаахан хүлээж бай гэв.

	— Чи тэгвэл намайг хуурахаар болов уу? Би танай тэр даргад захиа бичсэн, тэр хүнээс хариу ч ирсэн...

	— Мөөн мөн. Үгүй ер! Тэгвэл одоо ороолгоод бай даа. Аль вэ, наадахыгаа аягалаач! гэж Егор өнөө хөгжмөө ч дуулуулав.

	— Уг нь тэр хүний захиа сайхан захиа. Ер захиа ч гэж дээ, ердөө л бүхэл бүтэн яруу шүлэг найраг байсан юм даа гэж Люба харамсан өгүүлэв. Егор сэргэж,

	— Тийм үү? Чамд тийм сайхан санагдав уу? За даа, авьяас билэг гэдэг ч сөнөж болно доо... гээд «Идэр нас, авьяас билэг шоронгийн дотор сөнөвэй. Аль вэ Любовь минь, дарсаа хундагалаарай. Гяндангийн дотор шөнөжин гэрэлтэй хонгор минь, хундагалаарай!» гэж дуулав.

	— Чи юунд шавдуулаад унав. Байз. Жаахан сууя.

	— Тэр жижигхэн дарга ч дээ, зайлуул. Тэгээд надад юу ч хэлээгүй. Би нэг номхон ганган эр харагдаж байна уу? Тийм үү? Нягтлан бодох гэнэ шүү. Өргөн хэрэгцээний барааны тооцооны нягтлан гэж... хэмээн Егор учиргүй тас тас хөхрөв.

	— Георгий, чи тэгээд ер ямар санаа оноотой ирсэн хэрэг вэ? Намайг хуурсан уу... Миний юмыг хулуух гэж ирсэн юм биш биз дээ?

	— Пээ! Чи мөн алж байна шүү! Хоёр хос эсгий гутал авах гэж энэ алс хязгаарт ирэв гэж, Люба, чи намайг доромжилж байна шүү.

	— Тэгээд яах гэж?

	— Юу?

	— Чи одоо яах гэж байна?

	— Мэдэхгүй. Бага зэрэг сэтгэлээ амруулдаг юм уу даа. Гэтэл бас л нэмэргүй, миний хувьд амралт гэдэг бол.. За ер яахыгаа мэдэхгүй л байна, Люба минь!

	— Ай хөөрхий зайлуул, Егоруушка...

	Егор энэ үгийг дуулаад цочих шиг, айх шиг болж, Любаг ширтэв. Ингэж дуу алдах нь өнөө ялтан хүүхэн Люсьен дуугарч байсан шиг санагджээ.

	— Юу гээ вэ?

	— Чи ч үнэндээ уул өөд зүтгэж яваа морь шиг болчихжээ.. Ганцхан тэрийгээд уначаагүй нь байна. Амнаас чинь цагаан хөөс сахраагүй нь байна. Ер ойчно доо. Нэг л ухасхийвэл ойчно. Ер ингэхэд чамд төрөл төрөгсөд гэж бий юу даа?

	— Байхгүй. Би бол хөөрхийлөлтэй өнчин хэнз хүн. Үүнийгээ би чамд бичсэн дээ. Би ямар хочтойг чи мэдэх үү. Гаслан гэдэг хочтой шүү дээ. Энэ бол миний нууц нэр юм. Гэвч чи миний хөндүүр газар бүү дарж үз. Тэгэхийн хэрэггүй. Би бас ч хараахан гуйлгачин болоогүй байна. Хэрэг болбол нэг муу дэлгүүр эвдэн орж чадахтайгаа байна. Би заримдаа хүний санаанд оромгүй их мөнгөтэй баян явдаг юм. Харамсалтай нь тийм үед чи тааралдсангүй. Тэгсэн бол тэр муухай өмхий мөнгө цаасыг намайг хэрхэн жигшин үздэгийг чи үзэх байсан даа...

	— Чи жигшдэг байж, мөнгө зоосны төлөө ийм хэрэгт орж яваа юу?

	— Би мөнгөнөөс болоогүй.

	— Тэгээд юунаас болсон хэрэг вэ?

	— Энэ хорвоод миний ганц хийж чадах юм бол хулгай хийх. Егор ингэж хэлэхдээ их л бардам дээгүүр хэлэв. Любатай ингэж суухад нэн ч хээгүй, тэр ч байтугай зугаатай байжээ. Эл учир тэр хүүхнийг бүр нүдийг нь том болгохыг хүсжээ. Хүүхэн ч жигтэй болж,

	— Пээ базарваань! За заа наадахаа дуустал уучих, явъя.

	— Хаашаа?

	— Манайд очъё. Чи ер манайд ирсэн юм байгаа биз дээ. Аль эсвэл ондоо бас эчнээ далдуур амрагтай юм уу? гэж Люба инээв. Люба ч мөн Егортой ингэж үг ярьж суухад санаа зовох юмгүй байжээ.

	— Байзнаарай... Ингэхэд намайг ямар ч гэсэн ня-бо хийдэг хүн биш гэж мэдэх шив.

	— Чи л өөрөө нягтлан гэсэн шүү дээ. Үгүй ядахдаа гахайчин байсан юм аа гэж ярьсан бол дээр байхгүй юу. Гахай үхэж хорогдоод... Тэгээд шийтгүүлсэн гэхгүй юу. Үнэндээ чи ч тийм луйварчин эр биш шиг байна. Манай хөдөөгийнхөнтэй адил ердөө жирийн нэг эр байна шүү дээ. За гахайчин минь явах уу даа?

	— Чамд гэж хэлэхэд би хоёрдугаар зэргийн жолооч хүн шүү! гэж Егор нэлээд омогтой дуугарав.

	— Жолоочийн үнэмлэх бий юу?

	— Магданд орхичихсон. Би үнэн ярьж байна шүү.

	— За тэр дээ! Чи ч үнэтэй цэнтэй л хүн байна. Тэгэхэд чи өөрийгөө Гаслан гэж нэрлэж байх ч гэж дээ. За явъя.

	— Чи ёстой хөдөөгийнхний гүдэс хар ухаантай хүүхэн байна шүү. Гэтэл би нэг муу хоригдол ялтан байсан хүн! Засаршгүй хулгайч хүн. Би бол...

	— Аяар гэм. Чи чинь согтож орхив уу даа?

	— За тэгээд яах болж байна? Надад учрыг хэлээд аль! За танайд очлоо. Тэгээд яах юм?

	— Манайд очъё. Чи нэг долоо хоног хэртэй амар. Манайд хулгай хийх юм тэртэй тэргүй байхгүй. Жаахан амьсгаагаа дараад... тэгээд өнөө дэлгүүр хоршоогоо ухахаар яваарай, гайгүй. За явъя. Учрах хүнтэйгээ учирсан мөртөө хаалга мөргөөд буцжээ гэж хүн хэлнэ. Тэгвэл тэр хүнийг юунд дуудсан юм? гэж хүн хэлнэ. Манай хөдөөгийнхөн хачин улс, дандаа бие биеэ муу хэлж явдаг шүү. Тэгээд сүүлд нь... Би яагаад ч юм мэдэхгүй чамаас нэг л айхгүй байна...

	— За очъё... Тэгэхлээр танай аав түлээний сүхээр толгой руу буулгаад авахгүй байгаа даа? Ер хүний ухаан санаанд юу орохыг хэн мэдэх билээ...

	— За гайгүй дээ, надад найдаж болно.

	Байколовынх нэг том байшинд суудаг ажээ. Байшингийн нэг талд нь Люба эцэг эхтэйгээ суудаг, нөгөө талд нь ах нь эхнэр хүүхэдтэйгээ суудаг юм байж.

	Тэдний байшин нэгэн голын өндөр эрэг дээр орших агаад голын цаана элчилгүй их уудам хөндий цэлийнэ. Байколовынх гэр аж ахуй сүрхий тохилог, том хашаа дотор олон байшин, пин амбаартай. Голын яг эгц эрэг дээр халуун усны байшин барьжээ.

	Байколовын хоёр хөгшин энэхэн үес банш чимхэж байтал гэрийн эзэгтэй Михайловна цонхоор хартал Люба Егор хоёр ирж явжээ.

	— Хараач, өнөө Люба чинь өнөө хоригдол ялтангаа дагуулаад ирлээ шүү! гэж эмгэнийг мэгдэн хэлэхэд өвгөн нь мөн цонхоор шагайж,

	— Одоо ч бид дотоод журамд орж дээ! Энэ охин ч хөгийг маань хөлд чирлээ л дээ, үхэж далд ормор чинь! гэж өвгөн үнэн голоосоо өгүүлэв.

	Люба тэр Егорт үг ярьж яваа бололтой, голын цаад руу гараар заагаад эргэн харж мөн тосгоныг заана. Егор түүний заасан зүг их л дуулгавартай эргэн харж байв. Хэдий тийм боловч Любагийн байшингийн цонх руу үргэлж ширтээстэй явав.

	Энэхэн үед Байколовын хоёр хөгшин бүр сандарч хоцорчээ. Тэднийд шоронгийн хүн ирнэ гэж хоёр хөгшин үнэндээ итгэхгүй байв. Люба өнөө Егор гэдгээс цахилгаан ирэв гэж үзүүлж байсан боловч итгэхгүй, үнэмшихгүй байв. Гэтэл хэрэг явдал чин үнэн юм байжээ.

	— Ая, бузар өлөгчин яатуу чамайг! Энэ яатууг би яах вэ?! Яах ч арга байгаагүй дээ... гэж эмгэн бүр мэгдэж хоцров.

	— Чи айсан сүрдсэн дүр бүү үзүүл. Ийм дээрэмчдийг бид үзэхээрээ л болсон юм шиг бай. Нэг Степька Разин гарч ирж дээ гэж өвгөн нь сургамжлан хэлэв.

	— Тэр хүний орж ирэхээр мэндлэх юм уу, яах юм бэ? Миний тархи толгой эргээд юу ч бодож санах юм алга.

	— Мэндлэх хэрэгтэй. Юм болгон дээр хүний ёсоор л байна. Тэгээд л янзыг нь харна даа. Чи бид хоёр төрсөн охиноосоо болж амиа ч алдаж болно шүү. Ай зайлуул, Любка, Любка... гэж өвгөн ярьж байтал Люба, Егор орж ирэв. Егор их л эелдгээр,

	— Сайн байцгаана уу! гэж мэндийг эрсэнд хоёр хөгшин хариуд нь зөвхөн толгой дохиж Егорыг улайм цайм ширтэв.

	— За өнөө нягтлан бодогч маань энэ дээ. Энэ хүн бол улаан замын дээрэмчин хүн огт биш. Харин... юунаас болж, шоронд орсон хүн... гэж Люба хэв нэг ярьсанд Егор,

	— Гэнэ алдаж орсон юм гэж үгийг дагуулан хэлэв.

	— Одоо цаг тэгж гэнэ алдахад хэдэн жил өгч байна? гэж өвгөн асуухад Егор,

	— Тав гэж товчхон хариулав.

	— Бага байна. Урьд түүнээс их өгч байсан юм.

	— Ингэхэд ямар юман дээр тэгж гэнэ алдаж орхив доо? гэж эмгэн шуудхан асуув.

	— Дарга нар нь сангийн юм идэж шамшиж, энэ хүн түүнийг нь данснаас хасаж орхисон юм байна... гэж Люба орноос нь учир тайлбарлаад, — За байцааж гүйцэв үү? Тэгвэл одоо хоол хийх хэрэгтэй байна. Энэ хүн чинь холоос явж ирсэн хүн. Георгий, чи юу ч гэсэн сууж бай гэв.

	Егор малгайгаа авч халимаг үсийг хуссан мухар толгойгоо ил гаргаад сандлын ирмэг дээр даруухан суув.

	— Чи сууж бай. Би явж халуун ус галлаад ирье. Усанд ороод хоол иднэ, за юу гэж Люба хэлээд гарч одохыг үзвэл, тэднийг надгүйгээр өөрснөө ярилцаг гэж зориуд орхисон мэт авай. Люба ч эцэг эхээ гэм хоргүй улс гэж мэдэх тул их л найдлага тавьж буй бололтой байв.

	— Тамхи татаж болно уу? гэж Егор асуув.

	Энэхэн үед тэр айлаас хөөгдсөн ч тийм бэрх биш санагдаж байжээ. Харин жишээ нь, бүх явдал яриа эвтэй найрамдалтай өнгөрвөл сайн л хэрэг. Тэгвэл их л сонин байх билээ. Гэвч Егор гагцхүү сонин байх болов уу, гэсэндээ тэднийд хэд хонох юм сан гэж бодсон нь үгүй, ер нь хаана ч гэсэн нэг хэдий хонож, байдал харах хэрэгтэй байжээ.

	— Тат тат гэж өвгөн зөвшөөрч, — Чи ямар тамхитай явна? гэв.

	— «Памир»

	— Янжуур юм уу?

	— Янжуур

	— Аль вэ нэгийг татаж үзье гэж өвгөн Егорт дөхөн суув. Гэвч үргэлж Егорыг ширтсээр байв.

	Тэд тамхи татацгаана.

	— Үгүй ингэхэд чи ямар гэнэ алдлаа гэж яриад орхив. Хүн тонших гэж яваад өөрөө тоншуулж орхисон уу? гэж өвгөн ярианы далимаар асууж байсан шиг асуув.

	Тэр айхавтар авхаалжтай өвгөнийг Егор сүрхий харж,

	— Тийм ээ... Долоон хүнийг нэгэн дор хоолойг нь огтлон алсан юм. Гэтэл цаана нь бас нэг хүн байсныг харсангүй алдаж. тэгээд баригдсан юм даа гэж тодгүй юм ярьсанд эмгэн ухаангүй айж барьж байсан түлээгээ алдаж вандан дээр лагхийтэл суух нь тэр.

	Өвгөн нь арай ухаантай хүн байжээ, айсан ч үгүй,

	— Долоог гэнэ ээ? гэв.

	— Долоог. Цугийнх нь толгойг нэг шуудайд хийгээд явчихсан юм. 

	Эмгэн наманчилж,

	— Ай гэгээн минь, гэгээн минь! Федя яадаг билээ! гэхэд өвгөн

	— Аяар! Хоёр тэнэг! Нэг тэнэг нь амандаа орсныг чалчиж, нөгөө нь... Ингэхэд чи нохойн гөлөг мэдэлтэй ярь, энд чинь хөгшин настай улс байна шүү гэв.

	— Харин та нар хөгшин настай улс байж өөрснөө намайг шууд л дээрэмчин гэсэн биш үү? Би нягтлан бодох хүн гэж та нарт хэлээд байна. Гэтэл та нар үнэмшихгүй байна шүү дээ. Би шоронгоос гарсан нь үнэн. Шоронд дандаа хүн алдаг хүн ордог юм уу?

	— Чамайг хүн алдаг гэж хэлсэн хүн алга. Харин чи ч бас өөрийгөө нягтлан мягтлан гэж... Өөрөө бас бүү дэмий донгосоод бай. Нягтлан гэнэ шүү! Би тэр нягтлангуудыг чинь үзэхээрээ нэг болсон юм. Нягтлан бодогч улс цугаараа хэдэр номхон, гутарсан юм шиг царайтай, давжаа жижигхэн биетэй улс байдаг. Тэдний дуу хоолой нь ч сул дорой, ямагт нүдний шил зүүж явдаг улс. Бас миний ажигласнаар дандаа шантгар улс байдаг юм. Тэгэхлээр чамайг ямар нягтлан гэх вэ, чи бол зургаан сартай гахайн торойг ч мөргөж алах хүн байна. Би нягтлан гэж цаад Любадаа л ярь, тэр чинь үнэмшинэ. Чамайг анх орж ирэхийг чинь хараад л энэ хүн нэг бол сүрхий зодоон нүдээний хэргээр орж, эсгүүл машин мод хулгайлж дээ гэж би бодож байлаа. Тэгсэн үү?

	— Өвгөн та бүрэн эрхт төлөөлөгч байвал таарах хүн юм. Тэгвэл их үнэтэй цайтай хүн байх биз. Ингэхэд та чинь залуудаа Колчакын цэрэгт алба хааж явсан юм биш үү? Цагаан гвардийн сөрөх тагнуулын газар албан хааж явсан юм биш үү?

	Өвгөн байн байн анивчихыг үзвэл ихэд тэвдэж хоцорсон авч юунаас тийнхүү мэгдэн сандарснаа өөрөө боловч үл мэднэ. Егорын үг тун ч хортой үг байв.

	— Чи юу гэж дэмий солиороод байна вэ?

	— Харин таны царай яагаад дороо улайж орхив. Би зүгээр асууж байна... За яах вэ, ондоо юм асууя. Та чинь дайны бэрх үед хамтралын тарианы талбайгаас будаа хулгайлж явсан биш үү?

	Үг яриа ингэж санамсаргүй ондоогоор эргэсэнд өвгөн мэл гайхан таг дуугүй болов. Нэлээд ивээнгүй аялгуугаар үг ярих гэж байсан өвгөн бүр самуурч хоцроод тэр мануухайд юу гэж хариулахаа ч мэдэхгүй болжээ. Егор ч өвгөний санаа бодлыг самууруулж, сэхээ авхуулахгүй гэж тийм «байцаалт» тавьсан байжээ. Егор бол тийм явдалд чадамгай хүнийг олж үзсэн байжээ.

	— Хариулж чадахгүй байх шив. За яах вэ, тэгвэл арай ондоо гэр зуурын ч гэх юм уу даа нэг юм асууя л даа. Хурал цуглаан дээр байнга үг хэлдэг биз дээ? гэж Егор цааш нь өдсөнд өвгөн,

	— Чи юу гэж Микитка шиг аашлаад байгаа юм бэ? гэж арайхан дуугарав. Өвгөн бүр учиргүй уурлаж юм хэлэх гэтэл Егор гэнэт суудлаас үсрэн босож, дүрэмт малгайгаа шүүрэн өмсөөд тасалгааны дотуур холхин хааяа хааяа өвгөнийг сүрхий ширүүн харж байгаад ярьсан нь,

	— Манай улс одоо хэчнээн сайхан аж төрж байна даа! Манай орон өдий төдий цахилгаан хүч, уурын тэрэг, олон сая тонн ширэм үйлдвэрлэж байна. Хүмүүс хамаг хүчээ хөвчлөн дайчилж байна... Тэд үнэндээ шалчийж унатлаа ядравч салан задгай, ухаан мулгуу байдлын бүхий л үлдэгдлийг устгасаар байна. Хүмүүс хүч чадлаа хөвчлөн чангалсаар дуу шуу ч үгүй болж байна, гэж хэлж болно гэж ярихдаа «хүч чадлаа хөвчлөн чангалж» гэсэн үг хэлэхдээ үсрэн босож, түүндээ их л бахархан бахдаж байв.

	Хамгийн умар хязгаар нутагт суудаг хүмүүс яагаа ч үгүйгээр өтлөн хөгширч үрчийгээд аргагүйн эрхэнд алтан шүд хийх хэрэгтэй болдог. Чухам ийм үед хүн төрөлхтний бүхий л ололтоос өөрийн халуун ханзыг илүүд үздэг бас өөр хүмүүс байдаг. Гайгүй байлгүй! Улс сайхан, тун сайхан амьдарч байна аа! Харин та бидэн шиг нь бүх олны адил хүчээ шавхаж явснаас гуйлга гуйж түүлгэ түүж явбал дээр биз дээ...

	— Энэ хүн чинь бүр аравтайгаасаа ажил хийсэн хүн. Бүр хар багаасаа газар хагалж явсан юм... гэж эмгэн дуугарав.

	— Эсэргүүцэх маань л яамай! гэж Егор эмгэний амыг таглаж, — Харин бид цөм сайхан дотортой улс, тэгэхлээр таны тэр чинь бидний эрх ашиг, манай арвин баялагт хамаагүй зүйл... гэтэл өвгөн,

	— Би бол үргэлж Стахановч гавшгайч явсан хүн шүү. Тэгвэл! Надад арван найман сайшаалын үнэмлэх бий гэж бараг бархиран алдав.

	Егор нэн ч гайхаж хөдлөлгүй зогсоод,

	— Тэгээд та яагаад дуугарч чадахгүй суугаад байгаа юм? гэж ондоо аялгуугаар асуув.

	— Дуугүй суух гэж... чи үг хэлүүлэхгүй байна шүү дээ.

	— Тэр сайшаалын үнэмлэх чинь хаана байна?

	— Тэнд гэж эмгэн нь арайхан дуугарав. Эмгэн бас мэгдэж хоцорчээ.

	— «Тэнд» гэж хаана?

	— Тэр жижигхэн авдарт... цөм хураалттай...

	— Сайшаалын үнэмлэхийг авдарт дардаггүй, хана туургандаа өлгөдөг юм. «Авдарт» гэнэ шүү! Юм бүхнээ авдарт нууж сурчихсан... гэж байтал Люба орж ирээд.

	— За та нар юу болж байна? гэв.

	Любагийн нүүр минчийж улайгаад зангидсан алчуурын дороос бөөн үс унжиж их л хөөрхөн харагдах агаад Егор өөрийн эрхгүй гэтэн харна.

	— Та нар аятайхан, эвтэй найртай сууцгаана уу?

	— Чи ч ёстой сэргэлэн тархи чирч иржээ! гэж өвгөн үнэн голоосоо бахдан өгүүлж, — Энэ хөндөлсөж ханхалзаж байхыг нь чи хар л даа! Ердөө л нэг комиссар юм аа! гэж өвгөн инээв.

	Эмгэн нь зөвхөн толгой сэгсрэн, уруулаа ууртай хазлан суув.

	Любагийн эцэг эхтэй Егор анх ингэж танилцах нь тэр.

	Дараа нь Любагийн ах Петро, түүний эхнэр хүүхэдтэй танилцсан билээ.

	Петро том ачааны хараа хашаанд оруулж цонхны шил доргитол баахан хаазалж, хүнгэнүүлж байгаад байранд нь тавьж унтраав. Петрыг кабинаас буумагц эхнэр Зоя урдаас нь тосож очиж,

	— Любагийн өнөө далдуур танилцсан хүн нь ирсэн, гэж дуулгав. Зоя бол хөдөөгийн хоршооны худалдагч бөгөөд их түргэн шаламгай, ам хэлтэй нэгэн билээ.

	Петро бол үргэлж дуугай дүмбийж явдаг, баахан уруу царайтай, биерхүү чийрэг эр. Петро машинаа тойрон дугуйг өшиглөн үзэх зуураа,

	— Тийм үү? Тэгээд юу гэж? гэв.

	— Түүний ярих нь нягтлан бодогч, аягүй бол шалган байцаагч гэх юм. Гэтэл царайг нь харвал хулгайч дээрэмчин царайтай юм аа.

	Петро бас л ихэд дурамжхан

	— Тийм үү? Тэгээд юу гэж? гэв.

	— Юу гэсэн ч юмгүй. Чи нэг хэсэгтээ тун мэдэлтэй байгаарай. Чи өөрөө орж тэр нягтланг хараач дээ. Орж хар. Тэр нягтлан хутга дүрчхэж сийхгүй л эр байх.

	Петро машины дугуйг бас л өшиглөн,

	— Тийм үү? Тэгээд юу гэж? гэв.

	— Чи тэр хүнийг орж хар л даа! Орооч! Жигтэй юм! Бид одоо нэг гэрт суух болж байна шүү дээ, орж хар л даа.

	— Тэгээд юу гэж?

	Зоя үл мэдэг унтууцаж,

	— Юу ч гээгүй! Манайх сургуульд явдаг охин хүүхэдтэй гэдгээ санаж байна уу чи! «Тэгээд юу гэж? Тэгээд юу гэж?» гэж нэг үгээ далан долоо давтаад. Зарим шөнө охин бид хоёр хоёулхнаа хононо шүү дээ! Хувхай хожуул чамайг! Охин бид хоёрын хоолойг огтолж орхихыгоо огт юман чинээ бодохгүй хүн шиг байна гэв.

	Петро явуут хуучин навтсаар гараа арчсаар гэрт оров. «Юмыг юман чинээ бодохгүй» гэдэг үг бол Петрод л таарах үг юм. Петро бол тун ховор удаан тайван хүн юм. Гэтэл цул тугалгаар цутгаж орхисон шиг лагс бяртай эр билээ. Петрын хөдлөх бүрий тэр бүр нь мэдэгдэх агаад толгойгоо аажуухан эргүүлж, онигор жижигхэн нүдээрээ огт чавчралгүй нэвт шувт гөлөрсөн янзтай харах байдалд нь хүртэл тэр их бяр тэнхээ нь мэдэгдэж байдаг авай. Гэвч тун ч амгалан хүн дээ.

	 

	Люба Егорыг халуун усанд оруулах гэж зэхэж байх зуураа,

	— Энэ Петротой цуг усанд ор. За байз чамд чинь солих хувцас ямар юм өгдөг билээ. Чи солих ганц дотуур хувцасгүй байж бэр буулгах гэж яаж ирж байгаа чинь энэ вэ? Хэн ингэж ирж байсан юм? гэнэ.

	Өвгөн дуу алдаж, 

	— Ямар амралтаас ирж байгаа биш, шоронгоос ирж байгаа юм чинь юу байх юм. Зарим хүн амралтын газраас ирэхдээ ч нүцгэн ирдэг явдал байдаг шүү. Илюха Лопатин нуруу нугасныхаа өвчнийг эмнүүлэх гэж бүхэл бүтэн үхэр алж амралтад яваад хоосон гуягаа ганзагалаад л ирсэн шүү дээ гэв.

	— Өө, миний хуучин нөхрийн хувцас байна. Энэ таарах л ёстой гэж Люба авдар дотроос урт гэгчийн дотуур цагаан өмд цамц гаргаж ирэв. Егор учрыг ухсангүй.

	— Энэ юу гэсэн үг вэ? гэв. Люба нөгөө дотуур цагаан өмдийг сарвайсаар,

	— Миний хуучин нөхрийн юм, юу гэж? гэв.

	— Ингэхэд би юу юм бэ?! Хүний хуучин дотуур хувцас өмсөх бүр тартагтаа тулсан хоосон гуйлгачин болж байна уу! Надад мөнгө бий, дэлгүүрт очиж дотуур хувцас авах хэрэгтэй байна.

	— Одоо чи хаанаас авах юм? Хоршоо дэлгүүр цөм хаасан. Үүнийг өмсөхөд яадаг юм? Угаачихсан юм чинь...

	— Яадаг юм?! Ав ав! Наадах чинь цэвэрхэн юм гэж өвгөнийг хэлэхэд Егор бодож байснаа дотуур цамц өмдийг авч,

	— Гүнээ мэхийн ёсолъё. Энэ явдал надад ч гэсэн сонин байна. Би дараа та нарт «Цэцэрлэг үү, ногооны хашаа юу» гэдэг дуу дуулж өгнө өө, гэв.

	— За оч оч гэж Люба үүдэнд гаргаж өгөхдөө, Манай Петро тийм ч эелдэг хүн биш шүү, битгий гайхаарай. Ер байгаа нь л тэр гэв.

	Егорыг ороход Петро халуун усны үүдний өрөөнд хувцсаа тайлж суув. Егор аль болохуйц алиа сэргэлэн байхыг хичээж дарвайтал инээмсэглэн,

	— Мухар толгойтой хүнийг хүлээн авах уу? гэв.

	— Хэнийг ч хамаагүй авна аа гэж Петро дуугарахдаа өнөө л «Тэгээд юу гэж» гэдэг янзаараа дуугарав.

	— Танилцъя, миний нэр Георгий гэж Егор гар сарвайж, Петрын бүдэг уйтгартай нүдийг ширтэн инээмсэглэсээр байв. Энэ улсын дунд дасах гэж Егор туйлаас хүсэж байв. Тэгэхдээ бүр одоо даруй дасах юм сан гэж ихэд хүсэж байжээ.

	— Люба юм уу даа? Люба харваас илүү дутуу зангүй, их хонгор бүсгүй шиг байна. Тийм тэнэг ч хүүхэн биш бололтой. Би Георгий гэж нэрээ хэлээд байна шүү дээ.

	— За, за, тэр байтугай аль вэ үнсэлдье. Георгий гэдэг чинь Жора...

	— Жорж гэж дууддаг юм гэж Егор гар сарвайсан хэвээр инээхийг болив. Петро түүний хэлснийг ухсангүй.

	— Аан? гэв.

	— Май! Би ч өнөөдөр ёстой ядуу гуйлгачин шиг явна аа гэж өнөө дотуур хувцсаа вандан дээр чулуудаж,

	— Одоо сүүлээ шарвалзуулах л дутаад байна. Чи яагаад надтай гар барихгүй байна гэж Егор үнэн голоосоо өгүүлэв.

	Егор үнэхээр сэтгэл машид хөдөлжээ. Өврөөс янжуур гаргаж асаагаад вандан дээр суув. Гар нь үл мэдэг чичирч байв.

	— Чи яагаад суучхав? гэж Петрын дуугарахад Егор,

	— Чи угааж бай. Би дараа нь оръё. Би чинь шоронгоос гарсан хүн шүү дээ. Бид дандаа та нарын хойно явдаг юм. Бүү санаа зов гэв.

	— Мөн дөө! гээд Петро богино өмдтэйгөө цааш орчив. Халуун усны өрөөнд төмпөн сав харжигнах чимээ гарна.

	Егор өргөн гэгчийн вандан сандал дээр хэвтээд тамхи татаж,

	— Үгүй ер, жигтэй юм. Ядуу хоосон айлын хамаатан шиг... гэж ганцаар ярьж байтал цаад өрөөний хаалга нээгдэж, Петро бөөн цагаан уур дундаас цухуйж,

	— Яав чи гэв.

	— Юу гэж?

	— Юунд хэвтээд байгаа юм?

	— Би гарздаа гарсан хүн шүү дээ.

	— Мөн дөө! гээд Петро бас л цааш оров. Төмпөнд ус дүүргэж, вандан тавиур цааш нааш чирч нэлээд удсан боловч бас л тэссэнгүй хаалгаар шагайж,

	— Чи орох уу, үгүй юу? гэв.

	— Надад шоронгоос суллагдав гэсэн бичиг бий шүү. Маргааш явж чинийхтэй адилхан паспорт олж авна. Чинийхтэй яг адилхан, ганц ялгаатай нь гэвэл миний паспорт дээр өчүүхэн тэмдэглэл хийх байх, түүнийг хэн ч олж уншихгүй л дээ. Мэдэв үү? гэж Петрын улаан нүүрэн дээр бараг хашхиран өгүүлэв.

	— Чамайг төмпөнтэй усанд хүчээр суулгаж орхино шүү. Тэгээд дараа нь паспортгүй ч хамаагүй, халуун ширмэн дээр бөгсөөр чинь суулгаж орхино доо гэж Петро тодгүй дуугарав. Егорын тийнхүү уран үг хэлсэнд Петро дотроо таашааж.

	— Тэр бичигтэй чинь суулгаж орхино гэж нэмж хэлээд пар пар хөхрөхөд нь Егор,

	— Ингэж яривал ч ондоо хэрэг. Аягүй бол улс аль вэ дипломоо үзүүл гээд л унана шүү, гээд вандан дээр сандайлан хувцсаа тайчиж гарав.

	Энэхэн үес Любагийн эх, Петрын эхнэр Зоя хоёр Любаг буланд шахаж баахан байцааж ухуулж байв.

	Өнөө их ам хэлтэй, өнөө их голын хийтэй эхнэр Зоя,

	— Чи ядахдаа үхсэнээ хийж түүнийг цайны газар дагуулж оров оо? Шоронгийн хүн Люба дээр хүрч иржээ гэж бүх тосгон даяар дуулна. Намайг сая ажил дээрээ байхад хүн болгон... гэтэл эх нь,

	— Любка, хүүш Люба чи цаадхадаа ингэж хэл, чи манайд зүгээр, жаахан тэнхээ орж аваад дахин тэнэх гэж ирсэн юм бол өнөөдрийн дотор буц, миний нэрийг олны өмнө бүү хөөд гэж хэл. Тэгээд ингэж хэл, хэрэв чи... гэтэл Зоя мөн өрсөж,

	— Цаад хүн чинь эхнэр хүүхэдгүй байж яаж таарах вэ? Яаж байж болох вэ? Тэр чинь ямар арван долоот биш дээ. Үүнийг чи өөрийн толгойгоор бодов уу? гэнэ.

	— Чи цаадхадаа хэл, хэрэв чиний санаанд таарахгүй байвал юм хумаа зэхээд өнөөдрийн дотор... гэтэл өвгөн дуугүй сууж сууж энэ ярианд завсардан оролцож

	— Тэр хүнд зэхэх юм юу байх вэ дээ, бүсээ бүслээд л гүйцээ. Та хоёр энэ охиныг юу гэж боорлоод байгаа юм? Үүнээс одоо юу асуугаад байгаа хэрэг вэ? Тэр хүн гараад ирэхээр ямар хүн болох нь танигдана. Түүний орноос энэ охин ямар юмаа хэлэх юм? гэв. Люба ч сая ам нээж,

	— Христос багшийг бодож намайг битгий айлгаж үзээч! Би өөрөө ч их айж байна. Надад тийм амар хялбар байгаа гэж та нар бодож байна уу? гэсэнд Зоя,

	— Уухайс даа! Би чамд тэгж л хэлээд байна шүү дээ гэж дуу алдав. Гэтэл эх нь бас л үглэж,

	— Любка, охин минь, чи тэрүүнд хэл, чи сайн хүн юм бол өнөөдөр ондоо газар очиж хоно гэж хэл гэсэнд Люба,

	— Тэр чинь тэгээд хаана хонох билээ? гэв.

	— Тосгоны зөвлөлд очиж хонохгүй юу.

	Өвгөн уурлаж,

	— Түй. Та нар чинь бүр мангуурч орхио юу? Хүнийг дуудаж ирүүлчхээд тосгоны зөвлөлд очиж хоно гэж явуулах болж байх шив! Тийм л болж байна даа! Энэ чинь ёсонд хазгар хэрэг гэв.

	Эмгэн мөчөөгөө өгөхгүйгээр,

	— Маргааш цагдаа нар шалгаж үзэг гэсэнд

	— Бүх юм нүүрэн дээр нь ил байгаа юмыг юуг нь шалгах юм билээ дээ.

	— Би ч мэдэхгүй л байна. Миний бодвол сайн хүн шиг санагдах юм. Би түүний нүдний харцаар л мэдэж байна. Бас жижигхэн зургийг нь ч үзсэн, тэр зураг дээр харц нь нэг гунигтай харагдсан юм даа... Та нар намайг яавал яа, би тэр хүнийг үнэндээ өрөвдөж байна. Магадгүй би өөрөө ч... гэж Любаг ярьж байтал халуун усны байшингаас Петро бие угаадаг шавхуурыгаа барьсан хэвээр гүйн гарч ирээд

	— Шалзалж орхив, бүр амьдаар минь шалзалчихлаа! гэж бархирав.

	Егор ч хойноос нь шанага барьсаар гарч ирэв.

	Гэрт байгсад цөм тийш гүйлдэж, өвгөн бүр сүхээ барьсаар очив. Петрын эхнэр Зоя орь дуу болж,

	— Хүн аллаа! Та минь хүн аллаа! гэж байдгаараа бархирав. Петро аягүй муухай үрчийж,

	— Бүү орил! гээд өрөөсөн сүвээгээ дарж суугаад, — Чи юу гэж дэмий орилоод байгаа юм гэв. Өвгөн бүр амьсгаадчихсан,

	— Петька минь, юу болов? гэсэнд Петро,

	— Нэг шанага халуун ус утгаад өгөөч гэж энэ мангуу амьтанд хэлсэн чинь буцламгай ус бие рүү цацаж орхихгүй юу гэв Гэтэл Егор учиргүй сандран,

	— Би бүр гайхсан юм, энэ хүн яаж тэсдэг юм бол гэж бодсон шүү. Би бүр хуруугаа дүрж үзсэн юм, айхавтар халуун ус байсан. Бүр буцламгай халуун ус байхаар нь би бодлоо, энэ хүн тэсдэг болов уу? Тэгээд энэ ер их хатуужилтай, тэсвэртэй эр байх нь. Арьс нь лав бухын шир шиг зузаан эд биз гэж бодсон юм. Тэр усыг ширмэн дээр цацах юм гэж би ямар мэдсэн биш дээ гэсэнд.

	— Хуруугаа дүрж үзсэн гэнэ шүү гэж Петро түүнийг элэглэн,

	— Бүүр үү? Чи ямар нялх хүүхэд үү? гэв.

	— Би чамайг үнэндээ биеэ зайлах гэж байгаа юм гэж бодлоо доо.

	Гэтэл өнөө заяаны тайван Петро учиргүй хашхиран,

	— Би чинь хөлсөө ч гаргаагүй, тэр ч байтугай биеэ ч сайн угааж гүйцээгүй байсан юм чинь юуны чинь биеэ зайлах вэ? гэв.

	Петрын түлэгдсэн газрыг өвгөн барьж үзээд,

	— Ямар ч хамаагүй тос түрхчих. Энд нэг их аймшигтай юм алга. Харин тос л түрхэх хэрэгтэй. Аль вэ нэг нь! гэхэд Зоя,

	— Манайд хонины өөх бий гээд гэр лүүгээ гүйв,

	— За яах вэ, одоо тарцгаа. Тэр улс гүйлдээд ирлээ гэж өвгөн захиран хэлэв.

	— Егор оо, чи яаж байгаа чинь энэ вэ? гэж Любаг асуусанд цаадах нь бас л биеэ цагаатган,

	— Халуун усны өрөөнд амьсгаа авахын аргагүй бөөн уур болчихсон байлаа. Тэгээд «шанага халуун ус хийгээд өгөөч» гэхээр нь, энэ их золбоотой эр байна, хүйтэн халууныг тэнцүүлэх гэж байгаа юм л бодлоо шүү гэсэнд Петро түүнийг бас элэглэж,

	— Тэнцүүлэх гэнэ шүү! Шанагаар толгой руу чинь буулгаж би одоо чамайг тэнцүүлээд өгөх юм сан. Тэнэг золиг, өрөөсөн тал байдаггүй түлчихлээ шүү. Бүр пор пор буцалж байсан ус байсан бол яана аа?! гэв.

	— Би бүр хуруугаа дүрж үзсэн юм даа.

	— Хуруугаа дүрж гэнэ шүү! Ондоо юугаа дүрж үзэх гэсэн юм.

	— За яах вэ, миний толгой руу нэг буулгаад аль. Тэгвэл миний санаа амарна... гэж Егор түүнд шанага өгч, — Аль вэ цохиод аль, би гуйж байна гэв.

	— Петро, энэ санамсаргүй тэгчхэж, одоо яах вэ дээ? гэж Люба хэлэв.

	Петро тэднийг цөмийг аашилж,

	— Одоо гэртээ орцгоо! Нээрэн улс цуглалаа шүү! гэв.

	Үнэхээр Байкаловын хашааны дэргэд юманд дуртай зургаа долоон хүн хэдийн цуглачихсан зогсож байвай.

	 

	Овоорогсдын дэргэд нэг хүн ирж,

	— Эднийд юу болж байгаа юм гэхэд нэг эмгэн,

	— Эдний Петро... согтоод халуун ширмэн дээр ойчсон юм байхаа гэжээ.

	— Пээ! Тэгээд амьд уу?

	— Амьд аа! Тэр найтаалгаад сууж байхыг харахгүй юу.

	— Их орилсон байх даа!

	— Орилохоор барах уу, манай цонхны шил доргиж байсан шүү.

	— Орилолгүй яах вэ...

	— Бөгсөөрөө суучихсан юм уу?

	— Хаанаас даа! Тэр сууж байхыг үзнэ үү?

	— Нээрэн сууж байна... Хажуу хавиргаараа ойчиж дээ. Эднийд байгаа тэр хэн бэ? Тэр ямар хүн бэ?

	— Балгавал ингэж л балгах хэрэгтэй юм гэж эмгэнийг хэлэхэд бусад нь ихэд гайхжээ.

	 

	... Шөнө дүл.

	Хөгшчүүл яльгүй халамцаад ажил явдлаа ярилцан шуугилдана. Тэд арван хоёр хүн нэг ширээнээ овоорон бие биеэс өрсөн үг ярилцах агаад заримдаа хоёр гурваараа зэрэг зэрэг ярина

	— Хэн гэнэ ээ? Чи хэн гэв? Тэр чинь Краюшкины бэр болсон шүү дээ.

	— Зөв. Тэр хар хүнийг нь хэн гэдэг билээ?

	— Тэр чинь Хромовын Митькатай суусан юм аа.

	— Нээрэн, Митькатай суусан шүү дээ.

	— Харин Хромовыг нударган гэж хөрөнгийг хураасан...

	— Хэний хөрөнгийг хураасан гэж? Громовынхыг уу? Зүгээр байгаарай.

	— Громовынх биш ээ, Хромовынхыг

	— А-а. Би Громовынхыг гэж дууллаа шүү. Громовын Михайл бид хоёр балар ойд боргоцой түнших гэж явж байлаа хөөрхий!

	— Харин Хромовынхыг нударган гэж хөрөнгийг хураасан.

	— Тэр тийм ээ! Тэр чинь тос бүлдэг машинтай байсан юм чинь...

	— Хэнийх тос бүлдэг машинтай байсан гэж? Хромовынх уу? Бишээ, чи юу гээд байгаа юм? Тос бүлдэг машинтай байсан чинь Воиновынх. Харин Хромов бол өөрөө монголоос мал туудаг байсан юм. Харин тэднийх л унгас савдаг машинтай байсаан. Түүнээс биш Воиновынх тос бүлдэг машинтай байсан юм. Воиновын хөрөнгийг мөн хураасан л даа. Харин Хромовыг тууврын замаас шууд аваад явчихсан юм даг. Тэдний амбаарыг эвдэж үзэж байсныг би бас санаж байна. Хромовынх сөөхий гутал хэвлэдэг байсан юм сан. Тэгээд сөөхий гутал эрж амбаарыг нь эвдлэхэд тосгоныхон цөм харах гэж гүйж очиж байсныг би сайн санаж байна.

	— Тэгээд гутал гарсан уу?

	— Есөн хос гутал гарсан.

	— Митькын хөрөнгөнд гар хүрсэн үү?

	— Тэгэхэд Митька өрх тусгаарлаж амжсан байсан юм. Кланька хүүхэнтэй суухтай нь зэрэг эцэг нь өрх тусгаарлаад гаргачихсан юм. Тийм болохоор хөрөнгөнд нь хүрээгүй юм. Гэсэн ч ялгаагүй, эцгийгээ аваад явчихлаар Митька өнөө Краюшкиныхаас өөрөө буцаад ирсэн юм сан. Нэгэнт хэрэг тийм болсон болохоор тэднийд суухад бэрх байсан биз.

	— Байзнаарай, тэр үед тэднийхний хэн нь Карасукт хүнтэй суусан билээ?

	— Тэр чинь Манька байхгүй юу. Манька одоо амьд, хотод охиныдоо суудаг шүү. Бас л базаахгүй сууж байна билээ. Зээлийн газар тааралдаад хөдөөгийнхөө байшинг зардаг тоогүй юм болж гэж харамсаж байна билээ. Би олон нялх ач гуч нартай байлаа. Жижигхэн хүүхэдтэй байхад над шиг хэрэгтэй хүн үгүй, багачуул том болохтой зэрэг над шиг хэрэггүй хүн үгүй болж байна шүү гэж ярьж байна билээ.

	— Тэр ч харин үнэн шүү, гэж хэлэн эмгэн ам амандаа дуугарч, — Бид чинь жижигхэн хүүхдүүд байвал хэрэгтэй, багачуул өсөж том болохоор хэрэггүй л болдог улс даа гэлцэв.

	— Тэгээд бас ямар хүргэн тааралдахыг хэн мэдэх вэ. Савангийн өөдөс шиг юм тааралдвал ч хэцүү дээ...

	Егор Люба хоёр хөгшчүүлээс арай хөндий сууж. Люба гэрийнхээ альбомыг Егорт үзүүлж байв. Тэр альбомын зургийг Люба өөрөө цуглуулсан бөгөөд их л нандигнах бөлгөө.

	Люба ах нарынхаа зургийг үзүүлж,

	— Энэ манай Михайлын зураг. Энэ Павел, Ваня хоёр цуг байна. Энэ хоёр анхандаа цуг байлдаж явтал Паша шархтаж, эмнэлэгт хэвтээд эдгэрэн, дахин фронтод явж байгаад алагдсан юм. Харин Ваня маань хожим бүр Берлин хүрээд алагдсан юм даа. Дарга нараас нь бидэнд захиа ирсэн... Манай Ваня тун алиа сэргэлэн залуу байсан болохоор би түүнийгээ л илүү ихээр өрөвддөг юм. Намайг жижигхэн байхад энд тэндгүй чирч дагуулан явдаг сан. Би түүнийг сайн санаж байна, инээж байна гэж зүүдэлдэг юм. Энэ зураг дээр ч инээж байхыг харна уу! Энэ манай Петрын зураг... Их төв төвшин царайтай шүү... Гэвч ердөө байгаа нь л тэр. Энэ зургийг хэдтэй авхуулсан билээ дээ? Арван наймтай байхдаа бил үү дээ. Тийм тийм арван наймтайнх нь зураг. Петро маань бас олзлогдоод манайхан түүнийг чөлөөлсөн юм. Тэнд айхавтар зоддог байсан гэнэ билээ... Харин түүнээс хойш ганц самардуулж ч үзээгүй хүн дээ гэж Люба ярьж байв.

	Егор өлийж Петрыг харав. Петро ганцаар суугаад тамхи татаж байв. Жаахан юм балгасан шинж огт үгүй, хэзээ язааны юм бодчихсон, амгалан тайван сууж байв.

	— Харин тэгтэл би өнөөдөр халуун ус цацчихлаа шүү. Гай газар дороос боллоо.

	Люба Егорыг налж,

	— Чи зориуд тэгсэн юм уу? Тэгсэн гэж би яагаад ч итгэхгүй... гэж хэдий намуухан авч их л зальтайгаар асуусанд Егор,

	— Яалаа гэж дээ! Би ч үнэхээр галыг биедээ даллав гэгчээр бие дээрээ халуун ус цацаад аль гэж байна гэж бодсон юм гэж Егор үнэн голоосоо өгүүлэв.

	— Чи өөрөө хөдөө төрсөн гэж байгаад яагаад тэгж боддог билээ?

	— Газар газрын заншил ондоо шүү дээ.

	— Чамайг Петрод нэг эвгүй юм хэлж, тэгэхлээр наадах нь тэнэг зан гаргаж дайрахаар нь урдаас нь ус цацаж орхиж дээ гэж би их л нүгэлтэй юм бодлоо шүү.

	Петрыг харж, түүний тухай ярилцан байхыг Петро мэдээд тэдэн рүү харав. Петро Егор хоёрын харц тулгарсанд Петро сайн сэтгэлээр инээвхийлэн,

	— Жоржик, чи түлчих байсан юм гэж үү? гэв.

	— Петро, чи намайг уучлаарай.

	— Тэр яах вэ! Харин өнөө хөгжмөө дахин нэг дуугаргаач, сайхан хөгжим билээ.

	Егор магнитофоноо залгав. Сайхан марш хөгжим эгшиглэв. Егор энэ хөгжмийн аяар мөнөөхөн «Бөөрөлзгөнө» хэмээх бүлэг хулгайч дээр орсон билээ. Энэ марш бол амьдралыг бататгагч хамгийн цогтой сайхан марш байв. Тэр марш харин энд, хөдөөгийн тариачны гэрт нэлээд хачин сонсогдох агаад өнөө хөгшчүүлийн энх амгалан яриан дундуур нэг л ондоо гялбам хөдөлгөөнийг шургалуулж байв. Гэвч хөдөлгөөн бол хөдөлгөөн. Мөнөөхөн ширээнээ суугсдын яриа хөөрөө аажмаар намдан, хүн бүхэн өнөө марш хөгжмийг чагнан суув.

	Шөнө нам жим, сарны гэгээ цонхоор тусна.

	Эрээн мяраан хөшигний цаана өвөгчүүлтэй хамт нэг өрөөнд Егорт ор зассан байв. Сарны гэгээ хөшгийг нэвт гийгүүлнэ.

	Люба хоймрын өрөөнд унтжээ. Өрөөний хаалга нээлттэй, тэнд мөн л анир чимээгүй.

	Егорын нойр хүрэхгүй, тэрхүү анир чимээгүйн дунд бухимдан хэвтэв.

	Егор өндийж чимээ чагнав... Нам жим. Гагцхүү өнөө өвгөн тачигнатал хурхирах агаад ханын цаг тиг тиг цохилох чимээ гарна.

	Егор орноос могой адил гулган босож нүд гялбам дун цагаахан өмд цамцтайгаа хоймрын өрөө тийш чимээгүй мяраав. Юм дайрч унагасан ч үгүй, юм чахруулж чимээ гаргасан ч үгүй... гагцхүү Егорын хөлийн тавхайн яс үл мэдэг нужигнах чимээ гарч байж.

	Егор хоймрын өрөөний үүдэнд хүрээд дотогш ганц алхтал мөнөөхөн чив чимээгүйн дунд Любагийн тодхон дуу гарч,

	— Аль вэ байрандаа очиж хэвтээрэй! гэв. Люба унтаагүй сэрүүн байжээ.

	Егор зогтусаж хэсэг чимээгүй зогссоноо,

	— Чи минь юу болов? гэж гомдсон мэт шивгэнэв.

	— Яагаа ч үгүй, явж унт!

	— Миний нойр хүрэхгүй байна.

	— Орондоо ороод хойчийнхоо явдлыг бодож хэвт. 

	Егорын зэвүү хүрч,

	— Чамтай юм яримаар байна. Хоёрхон юм асуугаадахъя гэв.

	— Маргааш яримз. Шөнө дунд ямар юм асуух гэсэн юм?

	— Тэгвэл ганцхан юм асууя, ондоо юм дуугарахгүй...

	Гэтэл гэнэт ард нь эмгэний дуу гарч,

	— Люба, цохих юм олж барь, хайруулын таваг ч хамаагүй гэх нь тэр. Эмгэн бас огтхон ч унтаагүй сэрүүн байжээ.

	— Би дэрэн дороо төмөр нүдүүр хийчихсээн гэж Люба хэлэв.

	Егор орондоо оров.

	— Муур шиг сүрхий гэтэж байна шүү. Намайг юм дуулахгүй юм шиг бодож байх юм. Би цөмийг дуулж, цөмийг харж байна гэж эмгэн бас дуугарна.

	— Гулиа юм! Бие, сэтгэл хоёроо амраах юм сан. Ай зайлуул үнэмлэхтэй гулиа! гэж Егор хөшигний цаана ганцаар бухимдан шивгэнэнэ.

	Егор чимээгүй болов. Нөгөө талаараа эргэж хэвтэв. Егор бас л эргэж хөрвөн,

	— Ядахдаа энэ сар юу ч вэ! Завхарсан юм. Эргэн тойрон хориглолт! Энэ хэнийг хамгаална вэ?! гэж үглэнэ.

	— Чи битгий гонгино, битгий гонгино. Гонгинож гүйцээ биш үү гэж эмгэн уурласан ч үгүй дуугарав.

	Егор гэнэт ганцаар ганиран, «Тэр хүүхний дотуур өмссөн улаан хөх судалтай өргөн банзал нь театрын хөшгөөр хийсэн юм шиг харагдана. Би тэргүүн байр эзлэхийн тул их юм өгөх юм сан, гагцхүү ший жүжиг гарсангүй» гэж нэг юм чанга тод уншаад чимээгүй болчхов. Тэгснээ хөшгийн цаанаас гэнэт Лихтенберг! гэж чанга дуугарчээ.

	Саран цонхоор шагайсаар.

	Өвгөн хурхирахыг больж, мэгдэн,

	— Хэн гэнэ ээ? Чи юу яриад байна? гэв.

	— Энэ чинь түрүүнээс хойш ганцаар хараагаад хэвтээ юм. Тэргүүн байр эзэлсэнгүй гэхийг хараач гэж эмгэн сэтгэл дундуур үглэнэ.

	— Би харааж байгаа биш, Лихтенберг харааж байгаа юм шүү дээ гэж Егор учир хэлэв.

	— Харин би чамайг хараана шүү. Чи тэнд юу гээд байгаа юм? гэж өвгөнийг хэлэхэд Егор эгдүүцэн,

	— Энэ чинь би хэлж байгаа биш, Лихтенберг тэгж хэлсэн юм. Энэ бол харааж ч байгаа биш их уран хурц хэлж байгаа юм шүү дээ гэв.

	Тэр чинь бас л нягтлан бодогч уу? гэж өвгөн элэглэнгүй асуухад Егор.

	— Тэр Франц хүн юм аа гэв.

	— Аан?

	— Франц хүн гэж байна аа.

	— Та нар унтаач! Ярьж болоо биш үү гэж эмгэн ууртайяа өгүүлэв.

	Гэрийн дотор чив чимээгүй болов. Гагцхүү ханын цаг тиг тиг цохилно.

	Саран цонхоор шагайсаар...

	 

	Маргааш өглөө нь өглөөний унд ууцгаасны хойно Люба, Егор хоёр хоёулхнаа ширээнээ суусаар үлдэхэд Егор,

	— За Любовь минь, би хот орж хувцас хунар хөөцөлдөх юм билүү. Юу ч болсон нэг хувцаслаад авъя, гэжээ.

	Люба Егорыг яльгүй ёжтой ялимгүй гунигтай боловч их л тайван харав. Гэвч Егорын түүнд хэлснээс илүү их юм ойлгож авсан шиг дув дуугүй сууснаа.

	— Яв л даа гэв.

	Егор мөн Любаг ширтэв. Люба өглөө боссон даруй их л хөөрхөн харагджээ. Энэ хүүхнээс хагацан одож болох л юм шүү гэж бодохоос сэтгэл түгшиж байжээ. Егорын дотор мөн гуниглах сэтгэл төрөвч тэр бээр ер гуниглаж үл чадах тул дотроо унтууцаж,

	— Чи юу гэж ингэж хараад байгаа юм бэ? гэв,

	— Яаж?

	— Чи надад итгэхгүй байна уу?

	Люба бас л удаан дуугүй сууснаа,

	— Егор чи санасан бодсоноороо л бол. Итгэнэ үү, үгүй юу гэж чи надаас юунд асууна. Би итгэнэ үү, эс итгэнэ үү чи түүгээр болохгүй шүү дээ гэв. Егор мухар толгойгоо тонгойлгож,

	— Люба, би чамд худал хэлэхгүй л юм сан гэж бодож байна. Худал хэлэх гэдэг бол насан туршийн шившиг юм. Би худлаа хэлдэг ээ, ганцхан түүнээс л болж амьд явахад ийм хэцүү бэрх байдаг юм даа. Би худал ярьдаг болохоороо өөрийгөө жигшдэг. Энэ балай аж амьдралаа няц бяц цохиж хаях дур хүрдэг. Гагцхүү сэргэлэн зугаатай явах юм сан, архи дарс балгаж явах юм сан гэж санадаг. Ийм болохоор би чамд худал хэлж чадахгүй байна. Би эргэж ирж ч магадгүй, ирэхгүй байж ч магадгүй, үүнийг би мэдэхгүй байна гэв.

	— Үнэнээ хэлсэнд чинь баярлалаа, Егор оо!

	— Чи сайн хүүхэн юм гэж Егор санаандгүй хэлэв.

	Егор ихэд дэгдгэнэхийн хамт түүнээс ч дор дотроо ихэд бухимдаж байв.

	— Болоо!.. Энэ үгийг би хэчнээн дахин хэлэв дээ! Энэ үгийг би бүр бузарлаж гүйцлээ. Үг гэдэг бол юу ч биш юм. Хүн гэдэг ямар хачин бэ? Аль вэ би ер нь ингэе гээд Егор Любагийн гар дээр гараа тавьж,

	— Би хэсэг ганцаар байж сэтгэл зүрхнээсээ асууя. Люба минь, гэртээ харих хэрэгтэй байна гэжээ.

	— Аль хэрэгтэй юмаа л хий. Би чамд юу ч хэлэхгүй. Чамайг яваад өгвөл надад хайран л байна. Тун хайран. Би лав уйлах биз... гэхдээ Люба нүдэндээ нулимс бөнжгөнүүлэн, — Гэвч би чамд муу үг хэлэхгүй ээ гэлээ.

	Егор ч тэсэхүйеэ бэрх болж, өөрийн эрхгүй нүдний нулимс гүйлгэнүүлэн

	— Одоо больё, Любовь минь. Үүнээс цааш юм ярьж чадахгүй нь, надад бэрх байна. Уучлал эрье! гэжээ.

	 

	Чингээд Егор сая ногоорон буй чөлөөт уужим хээр талд алхаж явлаа. Хагалаагүй тарианы газар хаврын нялх ногоо дөнгөж цухуйжээ. Егор их л гөжүүн, шийдэмгий том том алхалж байв. Егор бол хүний амьдралын дундуур алхан явахдаа ч энэхүү хээр талаар алхан явсан шигээ гөжүүд, шийдэмгий алхан явсан билээ. Бүдэрч унавч өндийн босоод дахин алхаж байв. Зогсох ч үгүй, эргэж харах ч үгүй шууд алхаад байхын тулд ингэж унан тусан явбал бүх муу явдал нь арилж цагаадах юм шиг, ингэж унан тусан явбал өөрийн муу явдлаас өөрөө зайлж болох юм шиг тийнхүү унан тусан, босон тэмцэн явсаар байв.

	Гэтэл гэнэт ард нь хаанаас гарсныг бүү мэд олон хүн удаа дараагаар гарч ирэх нь үзэгдэв. Тэд цөм Егорын хойноос арай ядан дагана. Тэд бол цөм Егорын эр эм найз нар байв. Тэд цөм элэгдсэн үнгэгдсэн хувцастай ичгүүргүй ил задгай харцтай улс байна. Тэд цөм үг эс дуугарна. Егор ч дув дуугүй алхаад байв. Ингэж тэд их л удаан явав. Сүүлд нь Егор гэнэт зогтусаад эргэж харсан ч үгүй, тэднийг гараар ширвэн цөмийг үргээн зайлуулж, шүд зуун их л ууртайгаар.

	— Одоо больё та минь! Болно! гэж хашхирав.

	Чингээд эргэн хартал... Ганцхан Тамшаахай инээсээр ирж явна. Тэр бээр хармаандаа гараа шургуулжээ. Егор ч шүдээ тас зууж хармаандаа гараа хийв... Гэтэл нэг мэдвэл Тамшаахай ч алга болжээ.

	Харин Егор хот орох автобус юм уу, явуулын машин харж зам тосон зогсоно.

	Тэртээ холхид нэг ачааны машины бараа харагдав.

	Тэр өдөр Люба ажил хийсэн ч биш, хийгээгүй ч биш хоёрын хооронд сэтгэлийн шаналгаа эдлэн өнжив. Үерхдэг хүүхэнтэйгээ хоёулаа үнээгээ сааж, сүүгээ тушаагаад малын хашаанаас гарч явахдаа цаад хүүхэндээ,

	— Верка, би үнэндээ хагсарч гүйцсэн байна шүү гэж санаандгүй үнэнээ хэлчхээд өөрөө боловч хачирхаж, — Ер жигтэй юм. Бүхэл өдөржин л сэтгэл доноголзож өнжив гэжээ.

	— Тэр чинь бүр явчихсан уу? Юу гэж хэлж байна?

	— Юу гэхээ би өөрөө мэдэхгүй байна гэсэн.

	— Тэгвэл тонилог цаашаа! Чи бүү тоо! «Өөрөө мэдэхгүй» гэнэ шүү. Нэг газар эхнэртэй биз. Юу гэж байна?

	— Мэдэхгүй. Эхнэр хүүхэд хамаатан садан ямар ч хүн байхгүй л гэж ярьж байна билээ.

	— Худлаа! Любка, чи битгий тэнэг зан гаргаад бай. Колькатайгаа дахиад суучих. Архи балгадаггүй хэн байгаа юм? Одоо чинь цөм балгадаг шүү. Манай муу хувалз ч урждар хүрээд ирсэн... гээд хурдан шаламгай, балтгар хүүхэн Вера аминчлан ярьсан нь,

	— Ороод ирэхээр нь би тархин дундуур нь гулуузаар авч хаяад сүүлд нь өөрөө ч гэсэн айлаа шүү. Тэгсэн чинь харин өглөө босоод толгой их өвдөж байна, өчигдөр нэг юм мөргөж орхиж дээ гэж байна шүү. Тэгэхээр нь би бага уу гэлээ лээ гэж яриад аяархан инээжээ.

	Люба аанай гүн бодолд дарагдан,

	— Хэдийдээ ингэж дасчихдаг юм бэ? гэж өөрөө боловч гайхан өгүүлсэнд Вера учрыг ухаарсангүй.

	— Аан? гэв.

	— Хүнд хэдийдээ ингэж дасчихдаг юм бэ? Нүүр учраад ганцхан хоног болсон хэрэг. Яагаад тийм байдаг вэ? Юм ер тийм байдаг юм гэж үү?

	— Тэр чинь, ямар хэргээр шоронд орсон юм?

	— Хулгайн хэргээр... гэхдээ Люба үерхдэг хүүхнээ их л арчаагүй янзтай харав.

	— Ижил өрөөсөн дугуй юм. Нэг архичныг хулгайчаар солих ч гэж дээ. Чиний л үйлийн үр юм даа! Люба чи хань нөхөргүй ганцаар суугаач. Тэгж байтал нэг олигтой юм тааралдаж болно шүү дээ. Тэр хүний чинь гар загатнаад байвал юу болно?

	Люба ойлгосонгүй,

	— Юу гэнэ ээ? гэв.

	— Тэр хүн чинь хулгай хийх гээд байвал яах юм бэ?

	— Яах вэ, шоронд л орно биз.

	— Ай үхэж хоцор доо! Чамд өөрийн ухаан байна уу, үгүй юу?

	— Үүнийг би өөрөө ч мэдэхгүй боллоо. Мангуурч хоцорлоо! Ганцхан хоног болсон байж насаараа суусан юм шиг сэтгэл доноголзоод огт болдоггүй. Үнэндээ ч жил тойрон надад захиа ирүүлж байсан юм даа.

	— Шоронд хийх юм олдохгүй болохоор тэд захиа бичиж суудаг биз.

	— Гэхдээ ямар сайхан захиа бичдэг байсныг чи мэддэг ч болоосой.

	— Янаг дурлалын тухай юм уу?

	— Үгүй ээ... дандаа аж амьдралын тухай.. Тэр мухар толгойт золиг үнэхээр амьдралд их юм үзсэн шиг байгаа юм. Бичсэн захиаг нь уншихад сэтгэл зүрх шимшрээд байдаг юм. Би түүнд дурлаад байгаа юм уу, аль түүнийг өрөвдөөд байгаа юм уу аль ч учраа мэдэхээ байлаа. Ямар ч гэсэн л үргэлж сэтгэл доноголзоод байх боллоо...

	 

	Энэхэн үес Егор районы нэгэн хотод ажил төрлөө хөөцөлдөж явав. Хамгийн түрүүнд их л ганган хувцаслажээ.

	Егор шинэхэн костюм өмсөж, зангиа зүүгээд толгой дээрээ бүрх малгай тавьчхаад модон байшин бүхий бага шиг хотын гудамжаар явган хүний модон замаар алхаж явав.

	Тэндээс шуудангийн газраар орж цахилгаан мэдээний албан хуудсан дээр нэг хүний хаяг бичиж, мөнгөний тоог үсгээр тавиад бас мэндийн хэдэн үг бичиж бяцхан шагайвчаар өгөөд мөнөөхөн шагайвчийн дэргэд тавиур тохойлдон мөнгөө тоолж гарав.

	Шагайвчийн цаана суугаа холбооны хүүхэн

	— Тамшаахайд мөнгө гуйвуулах гэж уншаад, — Тамшаахай гэдэг чинь хүний нэр юм уу? гэж асуув.

	Егор хоёр нэг хормын хэртэй бодоод,

	
— Яг зөв, хүний нэр гэв.

	— Тэгээд яах гэж жижиг үсгээр бичсэн юм? Үгүй ээ, ер хүний нэр гэнэ шүү.

	— Түүнээс дор нэртэй хүн байдаг. Манай трестэд нэг Бүлүүр гэдэг нэртэй хүн байж билээ гэж Егор ярив. Өнөө хүүхэн өлийн харахыг үзвэл богинохон монхор хамартай, том нүдтэй хөөрхөн хүүхэн байв. Тэр хүүхэн,

	— Тэгээд юу гэж? гэв.

	— Юу гэсэн ч юмгүй, ер Бүлүүр гэдэг нэртэй хүн байдаг юм гэж байна гэж Егор томоотой дуугарав. Бүрх малгай тавьснаа Егор санав.

	— Тэгээд... байдаг л нэр байна.

	— Ер нь ч байдаг л нэр л дээ гэж Егор зөвшөөрөв.

	Бүрх малгай тавьснаа гэнэт умартаад инээвхийлснээ Егорын сэтгэл тавгүй болов.

	Егор өнөө шагайвч руу толгойгоо шургуулж,

	— Би алтны уурхайгаас дөнгөж сая ирсэн хүн. Гэтэл энэ газар ганц ч хүн танихгүй... гэж юм асуух гэтэл хүүхэн

	— Тэгээд юу гэж? хэмээн лавлав.

	— Танд залуу хар хүн бий юу? гэж Егор шууд асуув.

	— Та яах нь вэ? гэж өнөө монхор хүүхэн нэн ч сээтгэнэн хийж байсан ажлаа орхиж Егорыг харав.

	— Тантай хоёулаа энэ хотоор нэг хосгүй сайхан тойрон аялал хийвэл яана вэ гэсэн утгаар би асууж байна...

	Хүүхэн дуугаа өндөр болгож,

	— Хүн гуай та битгий ичгүүргүй балиар юм яриад байгаарай. Та мөнгө гуйвуулах гэж байгаа юм уу? Тэгвэл гуйвуулаач гэжээ.

	Егор баахан өөнтөглөж өнөө шагайвчнаас толгойгоо гаргав. Тийм л юм бол ажлаа орхиж ирээд л ялдамхан харахын хэрэг юу байна? Тэр хүүхэн архирах гэж тийнхүү ялдамхан харсан байжээ гэж Егор сая ойлгов. Тийм элдвийн зан юундаа хэрэгтэй байдаг юм бэ?

	— Хүнийг шууд л луйварчин шиг үзэх юм гэж Егор аяархан бухимдан өгүүлээд, «Хүн гуай» гэнэ шүү. Би чамд юуны чинь хүн гуай! Би чиний найз нөхөр, ах чинь байна гэсэнд өнөө хүүхэн бас л өлийж, том бор нүдээр харсанд Егор,

	— Ажлаа хий, ажлаа хий! Дандаа л нүдээрээ энэ тэр хүнийг буудаж байх гэж... гэв.

	Хүүхэн жуумалзан доош тонгойсон авч бас тэссэнгүй,

	— Бүрх малгай тавьчхаад сүрхий юм болж л дээ гэж Егорыг харалгүй хэлэв. Тэр хүүхэн тасалбарыг өгөхдөө ч Егорын нүүр өөд харсангүй, дуугүй тавиур дээр тавьчхаад ажлаа оролдон сууна. Түүнийг ажлаас нь хөндийрүүлэх гэж оролдохын ч хэрэг алга.

	— Овоохой толгойтнууд! гэж Ёгор шуудангийн газраас гарахдаа унтууцан харааж, — Та нар миний өмнө хунгийн дэгдээхэй адил бүжиглэж байхгүй хаа гарах бол доо! Краковяк, полька бүжиг хийлгэнэ дээ!

	Егор тэндээс буудлын ресторан руу алхав. Хараанд нь оч гялбалзахыг үзвэл сэтгэл нь жигтэй булгилжээ. Бас дотор нь нэг юм хүчтэй түлхэлнэ.

	— Ингэхэд та нар дуртай л байх болно! Оньсон хүүхэлдэйнүүд! Улаан малгайтнууд! Та нараар уран гулгалт хийлгэе, гайгүй! Та нарын сэтгэлийг оволзуулаад өгье өө, гайгүй! Сайхан савуулаад өгье өө гайгүй! гэж аль амандаа орсныг ямар ч утгагүй гүвтнэж явжээ.

	... Ресторанд орж нэг лонх шампаан дарс захиалаад хоол зөөгч нэгэн шаламгай эрд хорин тавтын дэвсгэр өгч,

	— Баярлалаа, хариултыг авахгүй! гэв

	Хоол зөөгч гайхан мэгдэж,

	— Тун гялайлаа, их баярлалаа.. гэхэд нь,

	— Тэр падгүй ээ! гээд нөгөө хоол зөөгчийг энд суу гэж гараар заав.

	Хоол зөөгч хажууд нь суумагц Егор, тэр үгэнд оромтгой дуулгавартай эрийг ажиглангуутаа,

	— Би алтны уурхайгаас ирлээ. Чамаас нэг юм асууя, цугаараа энд нэг газар жаахан «савж» болох болов уу? гэв.

	Хоол зөөгч санаандгүй эргэж харсанд Егор,

	— Би жаахан хэрцгий бүдүүлэг ярьж орхив уу! Миний их мөнгө гуя хайраад сэтгэл оволзуулаад байна аа... гэж халааснаас дандаа аравт, хорин тавтын баахан мөнгө гаргаж харуулаад, — Энэ мөнгийг үрэн таран хийх хэрэгтэй байна. Уучлаарай, чиний нэр хэн бэ? гэв.

	Хоол зөөгч тэр их мөнгийг хараад хэдий сандарсан авч нэр сүрээ хадгалахыг байдгаараа хичээж байв. Нэр сүртэй байвал хүн мөнгө их өгдгийг тэр мэдэх ажээ.

	— Миний нэр Сергей Михайлович гэхэд нь Егор,

	— Аан? Михайлович... жаахан найрлах хэрэгтэй байна. Би тэр умрын нутагт их олон жил суулаа шүү дээ, гэв.

	Хоол зөөгч их л нарийн юм бодож буй дүр үзүүлэн,

	— Ер нь нэг юм бодож болох л юм. Ухаан нь таны ирснийг тохиолдуулан хээрийн бяцхан зугаалгархуу юм бодож болох юм гэв. Егор бүр хөөрч,

	— Тийм тийм, Михайлович. Цөөхөн хүний тийм нэг будаалга хийж, бага сага «савах» юм шүү дээ. Баахан балгах юм даа. Тийм үү? Михайлович аа? Би чамайг анх хараад л тун аятайхан эр юм, үүнтэй чинь хэдэн мөнгөө өрвийлгөөд хаячиж болох юм гэж бодсон юм гэв

	Өнөө Михайлович гэдэг үнэн цаанаасаа чанга инээсэнд Егор,

	— Аан? Чи юунд инээв? гэв. Михайлович.

	— Окэй! Ми фас поньял4 гээд гарч одов.

	Үдэш орой Егор үстэй хилэн бүтээлэгтэй буйдан дээр хажуулдан хэвтээд Любатай утсаар ярьж байв. Егорын өрөөнд өнөө Михайлович байв. Бас нэг санчиг дээрээ уртай, шовх хамартай эхнэр орж ирээд Михайловичаас ямар нэг юм аяархан лавлан асууна.

	— Байна уу! Любаша! Би Егор байна. Энд цэргийн яаман дээр байна. Би энд бүртгүүлж яагаад ч амждаггүй ээ! Одоо орой гэж үү? Энд бүр ч орой болоод байна. Тийм тийм. Хүүе Любаша! гээд Егор өнөө Михайловичид толгой дохисонд цаадах нь өрөөний хаалгыг онгойлгож, зориуд чанга хаагаад тэв тэв алхалсаар Егорын дэргэд ирж зориуд чангаар,

	— Нөхөр ахмад аа! Танаас юм асууж болох уу? гэв.

	«Болж байна» гэсэн янзтай Егор толгой дохиж Любатай ярьсаар л байв. Өнөө Михайлович шал хуурмаг аяархан хөхөрч байв.

	— Любаша! Тэгээд би яах юм бэ?! Аягүй бол лав энд хонох болоод байна. Тийм тийм..

	Любагийн ярихыг Егор их удаан чагнан. «За за» гэж байх зуур инээмсэглэн өнөө шал хуурмаг Михайловичийг их л жаргалтай, бардам харж байв. Тэр ч байтугай харилцуурыг алгаараа таглаж байгаад, — Их санаа зовж байна гэнэ ээ. Их хүлээж ядаж байна гэнэ, гэсэнд өнөө зулгуйч Михайлович,

	— Хүлээ... хүлээ... гэж даган бархирах гэсэнд Егор нүдээр ирмэн дохиж болиулав.

	— За за, Любаша! Ярь ярь! Чинийхээ дуу хоолойг сонсоход тун сайхан байна. Би бүр сэтгэл хөөрч орхилоо! 

	Егорыг ингэж ярьж байхад Михайлович шал худлаа цаана шагширч, — Сэтгэл хөөрөөд гэнэ шүү! Мөн алж байна аа! гэж бас л инээнэ. Тэр бээр мөнгөн шүдээ ярзайлгаад хэг хэг хэмээн их л ичгүүргүй инээж байв. Бяцхан найр зохион байгуулбал их мөнгө өгнө гэж Егор хэлсэн болохоор тэр их л хичээл тавьж байжээ.

	— Хаана хонох вэ гэж үү? Энд нэг газар буйдан муйдан дээр унтана даа. Зүгээр. Би дасаж чадахгүй! Энэ талаар чи бүү санаа зов. Эрхэм хонгор минь! Миний бяцхан хонгор үр минь! Гэхдээ Егор энэ сүүлийн хэдэн үгийг үнэн цаанаасаа сэтгэлээсээ хэлсэнд өнөө Михайлович хүртэл засдаг хуурмагаар инээхийг болив.

	— Баяртай эрхэм ээ! Баяртай, би ойлгож байна, ойлгож байна. За баяртай гээд Егор утсаа тавьж, өнөө Михайловичийг хэсэг зуур жигтэй гөлрөн харав. Гэвч Михайлович өөд харавч түүнийг олж харахгүй байв. Энэхэн үес хэн нэгний үл үзэгдэх энхрий гар нүүрийг нь илэн таалж байсан шиг Егорын мөнөөхөн хэзээ язааны хэдэр ярдаг ширүүн догшин царай ихэд зөөлрөн ирэх нь тэр! Егор сая сэхээ авч,

	— За гуанзны сүнс минь, юу болж байна? Жаахан завхайрах уу даа? Цаана чинь юм юу болж байна? гэв.

	— Юм бэв бэлэн.

	— Халаад олсон уу?

	— Нэг юм олсон. Бүр нэг хөгшин жүжигчнийд очлоо шүү дээ. Ондоо хаанаас ч олддоггүй.

	— Аль вэ тэр чинь хаа байна?

	Егор зарим газраа үс нь халцарсан урт гэгчийн ширмэл хилэн халаад өмсөж үзээд биеэ тойруулан харахад Михайлович,

	— Ондоо хаанаас ч олдохгүй шүү гэж биеэ цагаатган хэлэв.

	— Сайхан халаад байна! гэж Егор магтаад, — За би юу гэж тушаасан билээ? гэсэнд цаадах нь годхийн гарч одов.

	Егор янжуур зууж, буйдан дээр хажуулдан хэвттэл Михайлович орж ирээд

	— Наргиж эрхлэх улс цөм цуглав гэж илтгэв.

	— За тэгвэл очъё.

	Михайлович өрөөний үүдийг цэлийтэл нээсэнд Егор өнөө урт халаадтайгаа, толгойгоо үл мэдэг гилжийлгээд баахан завхайрах гэж Калигула адил шалавхан гарч одвой.

	 

	Голдуу хөгшин хөвөө, янзын жигтэй хүмүүс тийнхүү «Наргиж эрхлэхээр» цуглажээ. Хэд хэдэн эмэгтэй байх авч цөм хачин царай муутай, золгүй хүүхнүүд харагдана. Тэд цөм элбэг баян идээ өрсөн ширээнээ сууцгаан учрыг олохгүй янзтай Егорыг харцгаана. Егор илэрхий тэвдэвч түүнийгээ ил гаргасан нь үгүй.

	— За яагаад уруу царайлаад байна? гэж чанга дуугарав.

	Егор ширээний толгойд очиж зогсоод хүн бүхнийг их л анхааралтай тойруулан харж,

	— За өнөөдөр чинь бид өвчүү сүүл салгана даа! Аль вэ хундагаа дүүргэцгээ гэтэл нэг бараг өвгөн шахуу хөгшин хүн,

	— Эрхэм хүн, бид ингэхэд юу гэж найрлах болов. Ямар нэгэн учрал... юм уу явдал тохиолдсон юм бэ? Чи учрыг бидэнд хэлж өгөөч гэв.

	Егор жаахан бодоод,

	— Бидний энд цугласны учир бол.. гэж хүн оршуулах ёслол дээр үг хэлж байсан шиг намуухан, бодлогошронгуй эхэлснээ лонхтой шампаан дарс ширтэн гэнэт тэргүүнээ өргөж өнөө цуглагсдыг бас нэгэн удаа тойруулан харав. Егорын догшин ширүүн царай бас л тэнийж,

	— Ах эгч нар аа! Надад дөнгөж сая нэгэн их энхрий сайхан явдал тохиолдож сэтгэл бүр дэвэргэж орхилоо... Гоё сайхан үг хэл та нар ойшоохгүй гэдгийг би ойлгож байна. Гэвч гоё үг хэлэхийг зөвшөөрнө үү гэж чин сэтгэлээсээ сэтгэл хөдлөм өгүүлэв.

	Егор үнэн сэтгэлээсээ, бат найдвартай, тэр ч байтугай баяр жавхлантай ярьж байв. Бас ширээний арын жаахан зайд нааш цааш холхиж байгаад хүн бүхнийг бас л тойруулан харна.

	— Одоо хавар боллоо... Удахгүй цэцэг навч дэлгэрнэ. Хус мод ногоорно... гэж ярихдаа Егор яагаад ч юм, сэтгэл нь аягүй хөдөлж дуугүй болов. Егорын чихэнд мөнөөхөн Любагийнх нь энхрий дуу хоолой шуугьсаар байсан учраас тэр ихэд будилж самуурч байжээ.

	— Удахгүй гурван эрдэнийн баяр болно гэж ширээний араас хэн нэгэн дуугарав. Гэвч Егор цааш нь

	— Их холд явж болно. Хээр талд гарч ирнэ. Дараа нь ой мод залгана. Тэндээс гуу руу буухад тэнд горхи хоржигнож байна. Би ойлгомжгүй юм ярьж байна уу? Яагаад гэвэл, янхан хүүхэн адил юм яриад тэр үгнээсээ өөрөө ч ичиж байна.

	Егор үнэхээр өөрөө өөртөө уур хүрч байж. Эл учир санал бодол эс нийлэх олны өмнө үг хэлж байсан шиг хамаа намаагүй ууртай, чанга ярьж байв.

	— Гурван зуун рубль хий шидэв гэж та бүхэн намайг тэнэг амьтан гэж үзэж байх шив... Гэвч өнөөдөр би та бүхнийг цөмийг хайрлаж байна. Би бол тугаллаж буй үнээ адил их зөөлөн өр нимгэнтэй хүн. Энэ найр «савалт» болохгүй бол хэрэггүй. Болоогүй нь ч дээр. Харин та нар намайг тэнэг мангуу хүн гэж битгий бодоорой. Хэрэв хэн нэгэн намайг, энэ чинь номхон дорой хүн байна, дайран дээр нь давс хийчхэж болох хүн байна гэж бодох юм бол би бас ч тэгүүлэхгүй ээ! Хүмүүс ээ! Бие биедээ хайртай байгтун! гэж хэлэхдээ Егор бараг чарлаж, хэд хэдэн удаа хэнхдэгээ чанга гэгч шааж байв.

	— Бид чинь яахлаараа ингэж лаазанд хийсэн аалз адил чимээгүй арвалзаж сууна вэ? Үхэх гэдэг амархан гэдгийг та нар мэдэх үү?! Би та нарыг ойлгохгүй байна! Ойлгохыг ч хүсэхгүй байна! Би мөн өөрийгөө ч ойлгодоггүй. Яагаад гэвэл би шөнө болгон барааны мухлаг, чемодан дүүрэн юм байна гэж зүүдэлдэг хүн! Гүйцээ!!! Та нар өөрснөө явж хулгай хийцгээ! Би нэг хожуул дээр гучин гурван жил сууя. Энэ наадаж байна. Би та нарыг өрөвдөж байна. Би мөн өөрийгөө ч өрөвдөж байна. Ингэхэд хэн нэгэн ондоо хүн намайг өрөвдөж, ухаангүй хайрлах юм бол би яахыгаа мэдэхгүй байна. Надад их хүнд, бэрх гунигтай байх биз. Харин одоо бол би сайхан байна, сэтгэл зүрх булгилж байна. Гэвч надад аймшигтай байна! За ийм байна... гэж Егор гэнэт намуухан, найдвар төгс үгээ дуусгав.

	Егор дув дуугүй болж толгой гудайлган байснаа бүгдийг ялдам сайнаар харж,

	— Хүн бүр нэг нэг лонх шампаан барьцгаа! Аль вэ аваарай. Авсан уу? Хоолойд нь нэг төмөр утас байгаа, түүнийг аяархан мушгиж буудуулцгаа! гэв.

	Цуглагсад сая яриа, хөдөлгөөнд оров. Олон бүгд шуугилдан, сайшаан магтаж байх дундуур лонхны бөглөө пүд пүд ойх нь дуулдана.

	— Ааг нь гарчихаас өмнө түргэн аягалцгаа! гэж Егор захирна.

	— Нээрэн ааг нь гарчихна шүү! Аль вэ аяга! Хүүе чи худ, тэр аяга бушуухан аваад аль!

	— Ай золиг! Жаахан хальчихлаа!

	— Хальчихсан уу?

	— Хальчихлаа! Ийм сайхан идээ, хайран юм!

	— Энэ чинь зугаатай эд байна! Тэр буцалж байгааг нь! Их удаан дарсан бололтой эд юм!

	— Тэгэлгүй яах вэ! Их хичээдэг байлгүй...

	— Пөөх! Үүний шуугьж байгааг!.

	— Миний эрхмүүд ээ! Та нарын ингэж хөдөлж, инээж шуугилдаж, шампаан дарсыг магтаж байхад би баяртай байна. Би та нарыг улам ихээр хайрлаж байна гэж Егор чин сэтгэлээсээ өрөвдөн хайрлаж байв.

	Егор ямар ч эмх замбараа байхгүй, солиотой юм шиг дэмий ярьсан болохоор цаадуул нь түүнийг эгцлэн харж чадахгүй байв. Егорыг үг хэлж байхад хүн болгон дув дуугүй өмнөх шилэн аяга, хундагыг ширтэн суув.

	— За балгацгаая! гэж Егор хэлэв

	Цөм балгацгаав.

	— Хундагаа дахиад шалавхан дүүргэцгээ!

	Хүмүүс бас л хөдөлгөөнд орж шуугилдав. Энэхүү үнэгүй найр үнэхээр хачин жигтэй явдал болов.

	— Хараач, бас л шуугьж байна шүү!

	— Одоо шуугих нь арай гайгүй болчхож, хүч нь алдарч л дээ.

	— Энэ дарс ямар ч амттай юм бэ дээ?

	— Харин ээ, ямар ч гэх юм бэ дээ...

	— Аан! Харахад адууны шээс шиг өнгөтэй мөртөө амт нь тийм гэхийн аргагүй юм аа.

	— Яагаад хоолой дээр тээгэлдээд байна. Та нарын хоолойд тээгэлдэхгүй байна уу?

	— Нэг л цанхайгаад байх юм..

	— Уухай даа! Хамар цоргиж байна. Сайхан эд юм аа!

	— Градус нь цанхайлгаад байгаа юм.

	— Ямар үхсэний градус, квас шиг юм. Тэр хий нь гарч байгаа болохоос градус нь гарч байгаа биш.

	— Тэгвэл шампаан дарсаа больцгоо. Тэр шарз архинаас барьцгаа! гэж Егор зарлиг болов.

	— Юундаа яарсан юм бэ?

	— Бүгдээрээ дуу дуулахыг би хүсэж байна.

	— Түүнийг бид чадна аа!

	— Шарз архи барьцгаа!

	Цуглагсад шарз архи барьцгаав. Юу л хэлнэ вэ түүнийг биелүүлэх хэрэгтэй байв.

	— Шилэн аяганыхаа дундуур дундуур хийцгээ! Шарзыг нэгмөсөн ихээхэн балгадаггүй юм. Пээ энэ чинь яасан бясааны үнэртэй юм гэж хэлбэл тань архины лонхоор толгой руу тань буулгана шүү! За балгацгаа!

	Цөм балгав.

	— Дуу гарга! гэж Егор зарлиг буулгав.

	— Бид чинь юм хум идээгүй байна шүү дээ...

	— Одоо л гарч өгөх нь гэж Егор суугаад.

	— За идэцгээ, идэцгээ. Цөм цадах ханахыг мэдэхгүй цөм л идэх сэн гэх... гэв.

	Зарим санаа зовомтгой нэг нь сэрээ хутгаа хойш тавиад учрыг ололгүй Егорыг хачирхан харав.

	— Та нар яав? Идэцгээ идэцгээ!

	— Чи өөрөө юм идээч, юм идэхгүй бол амархан согтоно.

	— Би согтохгүй. Та нар идэцгээ! Цусалцгаа!

	— Үхсэн хойно оо! гэж нэг халзан эр унтууцаж, — Чи ингэж зэмлэх юм бол биднийг юунд урьсан юм? Жишээ нь би юм идэлгүй балгаж чаддаггүй хүн. Тэгвэл дороо л ширээн доогуур шургачна. Надад ингэж балгах сонирхол алга. Ер хэнд ч сонирхолгүй гэж би бодож байна гэв.

	— За тэгвэл идэцгээ!

	 

	 

	Энэхэн үед хөдөө тосгонд эцэг эх хоёр нь Любаг байцааж байв. Хөөрхий зайлуул Любаг хүн болгон л байцаах юм даа. Эх нь учрыг олж мэдэх гэж хичээн.

	— Тэр цэргийн яам чинь шөнө хаадаггүй юм гэж үү? гэнэ.

	Егор тэр газар хэрхэн «бүртгүүлж» явааг Люба мэддэг ч болоосой. Нэг зэрвэсхэн хардаг ч болоосой... Гэтэл Люба түүний юу хийж явааг яахин мэдрэх билээ. Зөн таавар нь ч алдарчээ. Тийнхүү цэргийн яаман дээр байгаа гэхэд нь нэгэн үе үнэмшиж, нэгэн үе үнэмшихгүй байжээ. Гэвч Люба тэр Егортой өөрөө утсаар ярьсан хэрэг. Түүний дуу хоолойг өөрийн чихээр сонссон хэрэг. Егор хэчнээн сайхан юм ярьсан гээч!.. Люба одоо эцэг эхдээ асуугдаж байхдаа ч «Егор оо, чамтай цуг байхад уйдахгүй шүү. Залуу минь, чиний ухаан санаанд юу ордог байна?» гэж сэтгэлээрээ Егортой үг ярилцсаар л байжээ.

	— Хүүе, Люба!

	— Тэгээд

	— Ямар цэргийн яам? Бүх газар шөнө хаадаг юм. Чи юу гээд байгаа юм!

	— Шөнө тэндээ хононо гэж хэлснийг бодвол хаадаггүй юм байлгүй.

	— Түүний аль чалчихыг тэр гэхэв...

	Өвгөн,

	— Би ингэж бодож байна. Маргааш өглөө найман цагт ир гэж тэрүүнд хэлж. Яг тийм байх. Тэнд чинь дандаа цэргийн улс байдаг. Тэгэхлээр мань хүн өглөө бас дахин тийш гүйж байхаар тэндээ хоносон нь дээр гэж бодож дээ гэв. 

	Люба баярлан,

	— Харин тэнд буйдан муйдан дээр унтаад өгнө гэж тэр өөрөө хэлсэн юм даа гэв. Гэтэл эмгэн мөчөөгөө өгсөнгүй,

	— Бүх албан газар шөнө хаадаг! Та нар юу гээд байгаа юм? Түүнийг шөнө ганцаарыг нь яаж тэнд хонуулах юм бэ? Тамга мамгыг нь хулгайлаад явчихвал... гэтэл Люба,

	— Болиоч, ээж! гэв.

	Бас өвгөний зэвүү хүрч,

	— Түүнд ямар үхсэн хатсаны тамга хэрэгтэй юм?! гэв.

	— Би зүгээр үгийн далимд хэлчхэж. Юм л болбол «Ээж! Ээж!» гээд хүнээр үг хэлүүлэхгүй юм.

	 

	 

	Егор өнөө «завхай зайдан» хүмүүсээр нэг нийтийн дууны хоор байгуулж, өнөө халзан толгойтой хүнийг татаж,

	— Чи бид хоёр дуу гаргана. Харин та нар намайг гар дохихтой зэрэг «дүн дан, дүн дан» гэж том хонхны дуу адил хүнгэнэж түрээрэй. За эхэлье! гэжээ. Чингээд мань Егор,

	— Үдшийн хон-хон дуу... гэж дуу гаргаж, гар дохитол цаадуул нь ухааныг олсонгүй тул дуугарсангүй.

	— Та нар яав?! гэж Егор бархирав. Цаадуул нь мөн л учрыг мэдэхгүй,

	— Бид яасан юм? гэцгээв.

	— Өнөө «дүн-дан, дүн-дан» гэж хонхон дуу шиг дуугарах яасан бэ? Намайг гар дохихтой зэрэг эхлээрэй гэж би хэлсэн шүү дээ!

	— Чи өөрөө дохиод өөрөө дуулаад унасан шүү дээ...

	— Би ухаан нь, сүмийн хонхон дуу сонсоод эх нутгаа дурсан санаж дуулж байгаа учиртай юм. Тэгэхлээр би намуухан дуулахад та нар хонхон дуугаар «дүн-дан, дүн-дан» гэж ая өгөх учиртай. Миний тийнхүү хэрхэн уйтгарлан буйг та нар мэдэх ч албагүй, тэр бол та нарт падгүй.

	— Нэг хүн шоронд ороод юм уу, аль нэгтээ баригдаад уйтгарлан суугаа ухаантай юм болох нь байна шүү дээ гэж Михайлович санаа авхуулах гэж оролдов. Гэтэл цаадуул нь,

	— Олзонд орох гэж, тэнд ямар сүм байдаг юм бэ? гэцгээв.

	— Хүүш, яалаа гэж? Тэнд өөрсдийнх нь бас сүм бий. Манайхтай адилгүй ч гэсэн ялгаагүй хонхтой сүм байдаг. Тийм ээ, Георгий? гэсэнд Егор уурлаж,

	— Арил цаашаа! Та нар зөвхөн чалчиж чадна. Нэг яриа үүсгээд л яриад л байна, яриад л байна. Ямар үгэнд дуртай улс вэ? Тийм их үгтэй ямар чацга шиг улс вэ?! гэв.

	— За дуулцгаая, чи бүү урам алдар.

	— Урам хугарахгүй яах юм? Би үг хэлж байхад та нар... За аль вэ, үдшийн хонх гэж дуулъя гээд Егор,

	— Үдшийн хонхон дуу.. гэж эхэлтэл цаадуул нь ямар ч замбараа залхаггүй элдэв өнгийн дуу хоолой гаргаж,

	— Дүн-дан, дүн-дан! гэж орилолдон хамаг хэргийг будилуулан хөнөөж орхих нь тэр.

	Егор гар сэгсрэн нөгөө өрөө тийш явахдаа босгон дээр эргэж зогсоод,

	— Дураараа дургицгаа. Надад бүү юм санаарай, би та нартай цуг сууж чадахгүй нь. Та нар наргицгаа. Нутгийнхаа «зэгсийг» дуулна уу, дураараа л болцгоо! гэв.

	Цаадуул нь цөм мэгдэн дуугүй болцгоов. Гэвч ширээ дүүрэн дарс, элдэв өнгийн ховор нандин хоолны зүйл өрөөстэй үлдсэн болохоор тэд хэдийгээр гуньхравч тэнд сэтгэл ариутгах юм их байлаа.

	— Энэ хүн яагаад явчхав?

	— Та нар аятайхан өргөөд өгч чадсангүйгээс боллоо. Энд дуулаад байх юу байсан юм? гэж Михайлович эзэн тэднийг зэмлэв.

	— Үнэндээ жигдхэн дуу гаргаж болсонгүй дээ.

	— Энэ Криллээс л болсон юм. Үхсэндээ яарч түрүүлж орилоод байсан юм?

	— Хэн түрүүлж орилсон гэж? Би хонхны хэл цохиж байсан шиг хэвийн нэг л дуулсан. Түрүүлж бархирах хэрэггүй гэдгийг би ойлгоно шүү дээ. Хонхыг ч гэсэн бас найгуулж ганхуулах хэрэгтэй гэж өнөө Кирилл гомдоллон хэлэв.

	— Тэгээд хэн түрүүлж бархираад байсан юм?

	— За тэр одоо яах вэ? Биднийг наргицгаа гэсэн шүү.

	— Бид үнэндээ тэр хүний итгэлийг олж чаддаггүй хүн байвал яах вэ? Би уулаас хоолойгүй төрсөн хүн чинь дэмий ангайж байгаад ямар золигоо хийх юм бэ?!

	Михайловичийг ороход Егор буйдан дээр их л ёозгүй хэвтэж байв.

	— Георгий, биднийгээ өршөөгөөрэй, бид үнэндээ тэр хонх адил дуугарч огт чадсангүй шүү...

	Егор дуугарсангүй... харин муухай аашилж,

	— Тэд чинь яагаад цөм тийм царай муутай улс юм бэ? гэв.

	Михайлович бүр сандарч,

	— Тэр чинь... Георгий, царай зүстэй улс болохоор дандаа гэр бүлтэй, нөхөртэй улс байх юм аа. Би дандаа ганц бие улс цуглуулсан юм, чи ч тэгж хэлсэн шүү дээ гэв.

	Егор дув дуугүй жаахан сууж байтал гэнэт царай нь дахин гэрэлтэн иржээ. Ямар нэг юм санаанд нь орсон мэт сэтгэл дотор нь баяр ургаж, дэгдгэнэ ээд ирэх шиг болов.

	— Чи такси дуудаж чадах уу?

	— Чадна аа

	— Низовка хүртэл... Би жолоочийн авна гэснийг л төлнө. Тэгвэл дууд гэж Егор босож тасалгааны дотуур явж байснаа өнөө халаадаа тайлж чулуудаад пиджакаа өмсөж зангиагаа засав.

	— Низовка орж яах нь вэ?

	— Тэнд миний найз байдаг юм? Гэхдээ Егор бүр тогтож чадахгүй холхиж байхад Михайлович гайхаж,

	— Чи яах чинь энэ вэ? гэв.

	— Үгүй ээ, би нэг тийм жигтэй хөөрүү зантай хүн юм, Михайлович аа! Тэр зан минь нэгэн цагт хөдлөөд ирдэг юм. Янхан гэж! Би ер эрх чөлөөтэй болохтойгоо зэрэг л орох байх газраа олж яддаг хүн. Чи такси дууд дууд. Энд хэдэн хүн цуглуулсан бэ? гэв.

	— Арван таван хүн, та бид хоёртой арван долоо. Юу гэж?

	— Май энэ хоёр зуун рубль. Цаадуулдаа арав арвыг түгээн өгч үлдсэнийг өөрөө аваарай. Харин залилав аа! Би орж үзнэ шүү.

	— Хаанаас даа! Георгий!

	 

	Георгий сартай саруулхан шөнө нэгэн сайхан дардан замаар хөдөө тосгон орж Люба дээрээ очихоор жирийлгэж явахдаа «Энэ ер юу болж байна? Юу болж байна? Би ер юу болж байна?» гэж шаналан явлаа. Егорын санаа ихэд зовж, сэтгэл ихэд хөдөлжээ. Банзлаас болж сэтгэл ингэж булгилан явснаа тэр бээр хэдийн мартсан ажээ.

	— Гэр бүлийн аж амьдралын талаар шинэ юм юу бичиж байна даа? гэж Егор таксины жолоочоос асуусанд цаадах нь,

	— Хаана тэр вэ? гэв.

	— Ер нь... номд?

	— Ном зохиолд зөндөө л бичих юм. Номд юм бүхэн сайн сайхан байдаг даа гэж жолооч сэтгэл дундуур өгүүлэв.

	— Тэгвэл амьдрал дээр ямар байна даа?

	— Амьдралд уу... Амьдрал дээр ямар байдгийг чи мэдэхгүй гэж үү?

	— Муухан, тийм үү?

	— Янз янз л байдаг байх.

	— Жишээ нь чиний хувьд ямар вэ дээ?

	Жолооч дал мөрөө хавчихыг үзвэл мөнөөхөн Егорт магнитофон зарсан таксины жолоочтой туйлын адилхан санагджээ.

	— Та нар ер ямар хачин улс вэ? Нөхөд минь, би та нарыг ердөө ойлгохгүй юм. Та нар яагаад цөм ийм ярвагар байдаг юм бэ? гэж Егор гайхан асуув.

	— Ярвагар биш болох гэж чамтай хи хи гэж аальгүйтэж, чамайг аргадаж долигонох болж байна уу?

	— Юуны долигонох?! Чи тэр өөрийнхөө эмд л долигоно! Тэгэхдээ харин долигонож чадах хэрэгтэй шүү. Тэгэхгүй бол цаад эхнэртээ хавьтах гэхээр цаадах чинь «Зайл шивэр шинхгээ битгий ханхлуулаад бай!» гээд хөөж орхино.

	Таксины жолооч инээж,

	— Чи тэгж хэлүүлж үзсэн юм уу? гэв.

	— Үгүй ээ би бол тэгж шинхгээ ханхлуулах дургүй хүн. Энэ хажуугийн шилийг жаахан буулгаад орхиё!

	Жолооч мань Егорыг сүрхий харсан боловч үг дуугарсангүй.

	Егор аанай түмэн бодолд автан, тэр олон бодол саналаа эмхэлж хэрхэвч эс чадна. Любагаас болоод Егорын толгой дотор хамаг бодол санаа нь бүр будилж хоцорчээ!

	Егор нэгэн том бараан байшингийн дэргэд машинаас бууж таксигаа буцаасан хойноо, гэнэт зүрх алдаж, нэг лонх шарз өвөртөлсөн хэвээр хашааны хаалганы хажууд яахаа ч мэдэхгүй зогсож байв. Чингэснээ өнөө байшинг тойрч нөгөө хаалгаар Петрын хашаанд орж довжоон дээр гараад үүдийг хөлөөрөө аяархан тог тог өшиглөв. Удаж удаж дотор үүд чахран нээгдэж, хөл нүцгэн хүн үүдний пинд түг түг алхлан ирж,

	— Хэн бэ? гэх нь Петро байна.

	Петро үүдээ нээж гайхан хараад,

	— Яав чи? Чамайг хөөж орхив уу? гэв.

	— Үгүй... үгүй... Би тэднийг сэрээхийг хүсэхгүй байна. Чи хэзээ нэг цагт Реми-Мартин балгаж үзсэн үү? гэхэд нь Петро Егорын нүүр өөд харж их л удаан дуугүй зогсож байснаа,

	— Юу? гэв

	— Нэг лонх нь хорин рублийн үнэтэй Реми Мартин архи авчирлаа. Хоёулаа халуун усны байшинд ороод дугтарч орхиё.

	— Халуун усны байшинд ордог нь яаж байгаа юм?

	— Хэнд ч садаа болохгүй гэж тэр.

	— Хоёулаа гал тогооны өрөөнд орж сууя.

	— Хэрэггүй. Хэнийг ч бүү сэрээ.

	— Тэгвэл би гутлаа өмсөөд жаахан даруулах юм аваад очъё

	— Даруулах юм хэрэггүй. Миний өвөр дүүрэн шоколад. Би чинь оюутан хүүхнүүд шиг цул шоколад үнэртэй болчхоод явна шүү.

	... Халуун усны давчуу, харанхуй байшингийн бяцхан цонхоор харвасан бүлэг гэгээ шалан дээр тусавч манай хоёр дэнлүү асааж цонхны дэргэд сууцгаав. Петро учир явдлыг сайн ойлгосонгүй тул,

	— Чи яагаад гэртээ очсонгүй вэ? гэв.

	— Би учраа мэдэхгүй болчхоод байна, Петро... гэж Егор юм ярих гэснээ больж, өнөө лонхтой архиа ханзалж цонхон дээр тавив. Петро ч хуучин муу өмднийхөө халааснаас хоёр шилэн аяга гаргаж тавив.

	— Энэ шарз. Үгүй ер, муу цус чинь хорин рубль юм!

	Тэд дуугүй болов.

	— Би юу ярихыгаа ч мэдэхгүй байна даа, Петро. Би ер тэр болгоны учрыг ухаж ойлгохгүй болоод байна аа.

	— Тэгвэл яриад яах вэ. Наад үнэтэйгээсээ хий... Би дайны жил Германд явж байгаад бас нэг ийм юм ууж үзсэн юм аа. Бясаа ханхлаад...

	— Үгүй ээ, энэ бясааны үнэртэй биш шүү! гэж Егор дуу алдан, — Тэр бясаанаас шарзны үнэр гараад байдаг юм. Бясааны үнэртэй гэж яаж мэдэв? гэв.

	— Энэ үнэтэй архи болохоор үнэргүй юм байж л дээ. Түүнээс биш, ерийн шарзнаас үнэртээд л байдаг юм даа...

	Шөнө өнгөрөвч гадаа саран гийсээр. Тосгоны дээгүүр үхэнгэ ногоовтор бүдэг цайвар гэгээ татна. Гадаа нам жим. Нохой ч эс хуцах агаад айлын хашааны хаалга ч эс дуугарна. Хөдөө тосгонд үүр хяраалахын өмнө ийм нам гүм байдаг болой. Бас хээр талд ч үүр хяраалахын өмнө нам дор газар чийглэг манан татсан үед ийм нам гүм байдаг болой. Гадаа жихүүн бөгөөд нам гүм. Гэтэл тэрхүү нам гүмийн дунд халуун усны байшингаас гэнэт

	 

	Хүний гарт тэжээгдсэн залуу бүргэд

	Чийгт гянданд торын цаана сууна

	Миний гунигт нөхөр жигүүрээр даллан

	Цохны дор цуст идээнийг тоншном...

	 

	гэж хангинатал шүлэг унших дуун хадвай.

	Энэ шүлгийг эхлээд Егор унштал Петро дагаж, санаанд оромгүй сайхан нийлж, нүдний нулимс гарам гунигтай, уран зохистой сонсогдож авай.

	 

	 

	Маргааш өглөө эрт Егор Любаг үнээний ферм хүргэж өгөв. Егор ингэж Любагаас салах сандахгүй дагаж явлаа. Егор өнөө л гоё костюмаа өмсөж бүрх малгайгаа тавиад зангиа зүүжээ. Гэвч баахан санаашрангуй алхаж явав. Егортой хамт явахад Любад нэн ч аятай таатай санагдах агаад түүний сэтгэл онц сэргэлэн зугаатай явав. Тэр өглөө тэнгэр сайхан, сэрүүхэн тунгалаг өдөр болов. Ямар боловч хавар болжээ.

	— Чи яагаад нэг л гунигтай явна? гэж Любаг асуухад Егор,

	— Зүгээр... гэж тодгүй хариулав.

	— Та нар шөнө яах гэж халуун усны байшинд оров оо? гэж Люба инээж, — Айдаггүй юм уу? Би л бол насаараа шөнө тийш орохгүй гэлээ.

	Егор гайхаж,

	— Юу гэж? гэв.

	— Үгүй яах вэ, тэнд халуун усны байшин чөтгөртэй юм шүү дээ. Шөнө тэнд ганцхан чөтгөр л оршдог...

	Егор хачирхаж Любаг их л янаг ялдам харж ууц нурууг илэв. Тийнхүү илэхдээ юу ч бодсон юмгүй огт санаандгүй илж орхиод,

	— Зөв хө! Шөнө халуун усны байшинд хэзээ ч бүү орж бай. Тэр чөтгөрүүд чамайг... би тэднийг мэднэ ээ гэв.

	— Шөнө чамайг машинаар ирэхэд би сэрсэн. Манай өнөө хутагт Коленька л ирж байгаа юм байх гэж бодлоо шүү.

	— Ямар Коленька?

	— Миний хуучин нөхөр.

	— А-а. Тэр заримдаа ирдэг юм уу?

	— Ирэлгүй дээ.

	— Тэгээд..? Чи яадаг вэ?

	— Би хоймрынхоо өрөөнд ороод үүдээ түгжээд суучихдаг юм. Тэр эрүүл ирэх гэж огт үгүй, согтуу явахыг нь би нэг нүдээрээ үзэж чаддаггүй юм. Согтуу ирэхээрээ шал тэнэг зан гаргаж, намайг чинь сэгсчиж гарна шүү.

	Егор тийм үнэн, хорсолтой үг дуулаад арзасхийв. Егор бол ер уруу дорой, үлгэн салган олхиогүй хүнд дургүй, тийм учраас ч хар бор аж амьдралын нь зам жаахан хазайчихсан хүн билээ. Өөрөөр хэлбэл хар багаасаа муу нэртэй луу данстай улсад баахан татагдамтгай болсон хүн.

	— Үнэн, үнэн гэж Егор засдаг хуурмагаар өрөвдөн, — Тийм архичидтай суух гэдэг үнэхээр зовлонтой доо гэв. 

	Люба их л цагаан санаатай болохоороо,

	— Зовлонтойгоор барах уу даа! Үргэлж хэрүүл уруул, уйлаан майлаантай байх гэдэг бэрх шүү гэв.

	— Ердөө л эмгэнэлт явдал мөн... Пээ, энэ яасан олон үнээ вэ!

	— Манай ферм энэ дээ. Би энд ажил хийдэг юм.

	Тэр олон үнээг хараад Егор гэнэт мод шиг хөшиж,

	— Тэр үнээнүүдийг хараач... Чамайг харж орхиж уу? Бүр хавиганалдаж, чамайг хараад байна шүү! гэснээ гэнэт санаандгүйгээр, — Би багынхаа явдлаас эхийгээ санадаг, бас манайд нэг үнээ байсан юм сан. Тэр үнээгээ бид Манька гэж дууддаг байлаа. Хавар, хаврын дунд сар гарахаар манайх тэр үнээгээ гадаа гудамжнаас юм олж идэг гээд хашаанаасаа гаргачихдаг байлаа... Өвөл өвс тээхэд унасан өвс цасан дор дарагдаад хавар болохоор гудамж, хашаа хорооны ёроолоор ил гарч ирдэг юм л даа. Тэгсэн чинь хэн нэг хүн өнөө үнээг маань өвсний ацаар гэдсийг нь цоо бүлчихжээ. Манай үнээ айлын хашаанд орчихсон юм байж. Тэгэхэд зарим айл өвс хулсаа бараагүй байсан үе юм даг. Тэгээд гэдсийг нь хүү хатгачихгүй юу. Дотор гэдсээ чирээд хашаандаа ирж байсан юм даг гэж нэг тийм бараг бааз юм ярихад нь Люба гайхаж Егорыг харав. Егор ч тэр явдлыг дэмий ярив гэж сэтгэл дундуур болж амаа барьж байгаа бололтой,

	— Чи юу гэж хүн хараад байгаа юм? гэв.

	— Егороша...

	— Боль доо! Энэ бол үг. Үгэнд улаан мөнгөний үнэ байдаггүй юм.

	— Чи зүгээр санаанаас зохиогоод ярьчихсан юм уу?

	— За яалаа гэж!.. Гэхдээ чи хүний ярихыг нэг их битгий чагнаж бай. Өөрөөр хэлбэл чагнах нь чагнана, тэгэхдээ нэг чихээрээ гаргачхаж бай. Түүнээс чи их итгэмтгий... гэж Любаг бас л их л янаг дотноор харж, ууцыг нь бас илчхээд түүнээсээ үл мэдэг ичингүйрэв.

	— Чамайг хүн хэзээ ч хуурч байгаагүй гэж үү?

	— Хэнийг?.. Үгүй ээ.

	— Тийм бий гэж Егор хүүхний тунгалаг нүдийг ширтэн инээмсэглэж, — Аймаар юм! гэж нэг ойлгомжгүй үг дуугарав. Егор тэр хүүхнийг үргэлж оролдон, үргэлж хараад баймаар байжээ.

	— Хүүе, тэр манай сангийн аж ахуйн дарга ирж явна. Манайхаар орсон байх даа... гэхдээ Люба яагаад ч юм сэргэж учиргүй инээвхийлэв.

	Тэдний өөдөөс нэлээд залуу, барагцаалбал Егорын насны бололтой, мөлчийсөн нүүртэй, чийрэг чанга эр ирж явав. Тэр бээр бүр эзэн хүний янзтай бат чанга алхах агаад Любаг, хэн болохыг үл мэдэх түүний танихгүй нөхрийг их л шохоорхон харж байв.

	Егор Любаг хараад хачирхаж,

	— Чи юундаа ингэж дарвайтал инээгээд унав? гэж аягүйрхэн асууна.

	— Манай дарга их аж ахуйч, сайн хүн шүү. Энэ хүнийг бид их хүндэлдэг юм. Дмитрий Владимирович, сайн байна уу? Та манайхаар оров уу?

	— Танайхаар орсоон. Сайн байна уу! гэж Егорын гарыг чанга атгаад, — Манайд шинэ хүн нэмэгдэж байна уу? гэв.

	— Дмитрий Владимирович, энэ жолооч хүн шүү гэж Люба их л бардам өгүүлсэнд дарга,

	— Тийм үү? Сайн байна. Би одоо ч шууд тэргээ бариулж болох байна. Үнэмлэх бий юу?

	Любагийн өнөө бардам зан унтарч,

	— Энэ одоохондоо паспорт ч үгүй яваа хүн гэв.

	— А-а! Тэгвэл хоёул явах уу? Намайг яагаад ч юм цэргийн хэлтсээс дуудаад байгаа юм. Тэнд удчих болов уу гэж бодож байна.

	Люба бүр хөөрч,

	— Егор оо, тэгнэ үү? Манай районы төвийг үз л дээ гэв.

	Любаг тийнхүү үнэн цаанаасаа догдлон, районы төв үзээд ир гэхэд нь Егор аргагүй татагдав. Түүнээс биш, тавхан минутын өмнө тэр даргыг үнэн санаанаасаа дотроо элэглэн шоолж байсан билээ.

	— Явъя.

	Егорыг тэр даргатай хамт явахад Люба хойноос нь,

	— Нэг гуанзанд үдийн хоол иднэ биз. Та нар хаана буух юм? Дмитрий Владимирович аа, та заагаад өгөөрэй. Наадах чинь сайн мэдэхгүй шүү гэж хашхирахад сангийн аж ахуйн дарга инээв.

	Егор Любаг эргэн харж нэлээд зогссоноо тэр даргын хамт цааш явав.

	— Чи аль нутгийнх вэ? гэж даргыг асуухад Егор,

	— Би юу? Эндхийн хүн. Танай районы Шинэстийн тосгоных гэв.

	— Шинэст гэнэ ээ? Манай энд тийм тосгон байхгүй.

	— Яагаад байхгүй гэж? Бий.

	— Байхгүй. Би өөрийн районыг даанч мэдэлгүй яах вэ!

	— Хачин юм даа. Тэр тосгон хаашаа алга болчихдог байна?

	Егор тэр гөлчийсөн, маадгар даргад анхнаасаа нэг л дургүй нь хүрч байжээ. Царай нүүр нь ч яах вэ, тэр маадгар зантайд нь дургүй байжээ. Егор бол ер нь тийм маадгар улсад дургүй ажээ.

	— Шинэстийн тосгон гэж байсан л юм даа, би сайн санаж байна.

	Өнөө дарга Егорын нүүр өөд сүрхий харснаа,

	— Тэгвэл лав шатчихсан биз гэв.

	— Лав шатаж хоцорчээ. Сайхан тосгон байсан юм, хайран юм.

	— Тэгээд чи надтай явна уу, үгүй юу?

	— Явъя. Бид чинь явах л гэж явж байна биш үү. Аль би таны үгийг буруу ойлгоод байна уу?

	Тэд аварга сангийн аж ахуй, саятан сангийн аж ахуйн уудам нутгаар жирийлгэж гарав.

	— Чи надтай юунд ингэж ярина вэ? гэж даргыг асуухад Егор,

	— Яаж? гэв.

	— Чи Иван гэгч болох гэж оролдсон шүү дээ. Ямар хэрэг байна?

	— Хүний намтар түүхээс шууд яриа үүсгэхэд би дургүй юм. Намтар гэдэг бол зүгээр хэдэн хөндий үг юм шүү дээ. Хүн намтар түүхээ хэзээ ч санаанаас зохион ярьж болно.

	— Хаанаас даа, тэгж яаж болдог юм?

	— Яаж гэнэ ээ? Ингэж... Ухаан нь, надад ганц ширхэг хуудаснаас ондоо биеийн байцаал алга. Энэ газар намайг таних хүн байхгүй. Тэгэхлээр би юу гэж л ярья гэвэл түүгээрээ л ярина шүү дээ. Та хэрэв мэдье гээд байвал би бол прокурор хүний хүү шүү дээ.

	Дарга инээд алдав. Тэр дарга Егорт бас нэг л дургүй байв. Юу гэвэл Егор ямар ч утгагүй, хэдэр ярдаг хүн шиг санагджээ.

	— Юу гэж? Би ямар байна даа? Бүрх малгай тавьчихсан, зангиа зүүчихсэн. гэж Егор машины толинд өөрийгөө харж, — Би юугаараа прокурорын хүү биш гэж? гэв.

	— Би чамаас ямар ч биеийн байцаал нэхээгүй. Тэр ч байтугай чи жолоочийн үнэмлэхгүй явж байна. Гэтэл гэнэт цагдаа тааралдвал яана?

	— Та л эзэн шүү дээ.

	Зөгий тэжээдэг газар ирээд дарга машинаас сэвхийтэл үсрэн бууж,

	— Надад энд нэг жаахан ажил байна. Хэрэв чи дуртай байвал хоёулаа оръё. Эндэхийн өвгөн зөгийн балаар дайлна шүү гэв.

	— Баярлалаа, би орохгүй.

	Егор мөн машинаас бууж,

	— Би эндхийн байгалийг сонирхъё гэв.

	— Дураараа л бол гээд дарга яваад өгчээ.

	Егор орчны байгалийн байдлыг сонирхон ийш тийш харж байгаад нэг хус модны хажууд очиж, их л тааламжтай илж байгаад,

	— Жаахан жаахан ногоорч эхлэх нь шив дээ? Мөд удахгүй ногоон өмсгөлөө өмсөнө дөө! Мөчир найлзуур ч үгүй нүцгэн зогсох гэдэг хаширтай байгаа биз? үгүй ээ, хараач... мөд гоогоо гоё болно доо! гэж ганцаар ярьж байв.

	Бяцхан байшингаас зөгийчин өвгөн гарч ирээд,

	— Хүүе жолооч оо, чи орохгүй юм уу? Орж аяга цай уугаач! гэв.

	— Баярлалаа өвөө! Би цай уухгүй ээ.

	— За яах вэ дураараа л бол!

	Тэр даруй дарга гарч ирэв. Өвгөн түүнийг үдэж гаргахдаа,

	— Манайхаар ирж байгаарай! Заримдаа нааш цааш их л явах биз, орж аяга цай ууж байгаарай гэж их найрсаг өгүүлнэ.

	— Баярлалаа, өвөө! За явъя.

	Тэд цааш хөдлөв.

	Дарга суудлын хоорондуур нэг боодолтой юм аятайхан тавьж,

	— Энэ зөгийн цавуу гэдэг эд дээ гэхэд нь Егор,

	— Үүгээр ходоодны шарх анагаадаг уу? гэв.

	— Тийм ээ, чи ходоодны шархтай юм уу?

	— Үгүй ээ, зүгээр тэгж дуулсан юм.

	— Тэр үнээн. Манайхны нэг хүн ходоод муутай юм, тэрүүнд аваачиж өгөх гэж байгаа юм. Сайн хүн дээ.

	— Ходоодны шарханд их сайн гэж ярьдаг юм.

	— Тийм ээ, их сайн гэж ярьдаг.

	Дарга урагш зааж,

	— Энэ клубийн үүдэнд намайг буулгаад чи Нарст орно доо. Эндээс долоон километр газар. Тэндээс бригадын дарга Савельевыг аваад ир. Гэртээ байхгүй бол хаа байгаа газраас нь сураглаад аваад ирээрэй гэв.

	Егор толгой дохив, даргыг клубийн үүдэнд буулгаад цааш хөдлөв.

	Клубт ямар нэг хурал болох бололтой эр эм, залуу хөвүүд, охид цуглаж байв. Бас настай хөгшин улс ч очиж яваа үзэгдэнэ. Сангийн аж ахуйн даргыг олон хүн шавж, цаадах нь ямар нэг юм их л итгэл, сэтгэл дүүрэн ярьж байлаа.

	Залуучууд хөндийхөн бөөгнөөд их л хөхиүн ярилцах агаад заримдаа нирхийтэл хөхрөлдөнө.

	Өвөгчүүл нэг газар бөөгнөөд тамхи татацгаана.

	Клубийн нүүрэн талд том гэгчийн зурагт хуудас өлгөжээ. Ер ямар нэг баяр болж, тэр баярт хүмүүс цуглаж сурчихсан шиг авай.

	Клубийн шинэ барилга нь саяхан дууссан бололтой байшингийн ёроолоор овоолоостой тоосго, цемент барилдан хатсан машины хуучин тэвш тэргүүтэн хэвтэнэ.

	 

	Егор мөнөөхөн бригадын дарга Савельевыг хүргэж ирээд сангийн аж ахуйн даргыг сураглавал клубт тайзан дээр тэргүүлэгчдийн ширээнээ сууж буй гэжээ. Егор танхимын дотор тархан суусан олон ажилчдын дундуур явж тайзнаа гарч өнөө даргын араас очив. Дарга нэг хуудас цаас бариад нэгэн өргөн мөртэй хүнтэй юм ярьж байв. Егор даргын ханцуйнаас татаж

	— Владимирович... гэтэл дарга

	— За Савельевыг аваад ирэв үү? Сайн байна. Намайг гадаа хүлээж бай гэжээ.

	— Үгүй ээ та нааш ирээч гэж даргыг хажуу тийш дуудаж хүнгүй газар аваачаад, — Та өөрөө тэргээ барьж чаддаг уу? гэв.

	— Чадна аа, юу гэж?

	— Би болилоо. Та тэргээ бариад хариарай. Одоо би чадахгүй, надад ямар ч арга алга гэжээ.

	— За юу болов? Өвчин тусчхав уу?

	— Би таны тэргийг барьж чадахгүй. Би тэнэг, ухамсаргүй, хоцрогдсон болоод анхандаа зөвшөөрч орхиж. Уг нь золгүй муухай юм, гэвч би чадахгүй. Би тань өөд үргэлж хараад инээмсэглээд байх шиг байгаа юм. Үүнийгээ мэдэхтэй зэрэг би муу байна. Би ачааны машин баривал дээр, трактор баривал дээр. За юу? Битгий гомдоорой... Та бол сайн хүн юм, гэвч... Миний бие бүр одоо ч муу байна. Би явлаа, гээд Егор тайзан дээрээс түргэнэ ээ бууж, танхимын дундуур гарч явахдаа, энэ даргад дэндүү олон юм ярьчихлаа. Учир зовлонгоо тоочиж, уучлал эрж байгаа юм болов уу даа. Би юу гэж уучлал гуйх юм билээ? Чадахгүй гэдгээ л хэлбэл барав. Гэтэл очиж учир ярьж, илтгэж, ухамсаргүйгээ хүртэл дуудаж байдаг... Түй! гэж бодов.

	Егор тун ч гашууджээ.

	Би ингэ ингэсээр долигонуур хүн болох нь. Хүний нүд хардаг хүн болох нь... Түй! Энэ тун гашуудалтай юм боллоо шүү!

	Өнөө дарга ч Егорыг гаран гартал хойноос нь харж байхдаа, Егорын хэлснийг тэр бүрий ойлгосонгүй, өөрөөр хэлбэл ердөө юу ч ойлгосонгүй хоцорчээ.

	Егор буцахдаа хэсэг модон дундуур орж ойн цоорхойгоор гартал бүр өтгөн их ой мод тааралдав. Тэнд нэгэн гуу руу буутал нарийхан горхи хоржигноно. Егор мөнөөхөн горхины дэргэд очоод,

	— Үгүй ер өө гэж дуугарчээ.

	Уулын горхи хоржигнон урсахыг харж нэлээн зогсоно. Харайн гарч нэгэн гүвгэр өөд өгсөв. Гэтэл цаана нь эрэг дор бөөн ургасан хус модон төгөл гарч ирсэнд.

	— Хөөе хараач! гэж мөн дуугарчээ.

	Чингээд мөнөөхөн бөөн хусан дундуур орж явснаа зангиагаа тайлж нэгэн онц үзэмжтэй, онц цагаахан, гоолиг тэгшхэн хус модонд зангиагаа зүүж, хажуудаа байгаа бас нэг өндөр хожуулд бүрх малгайгаа өмсгөж орхиод яльгүй холдон өнөө хус, өнөө хожуул хоёрыг сонирхон харж инээгээд,

	— Ямар ганган юм бэ! гэж мөн дуугарчээ.

	Чингээд цааш явахдаа өнөө гоё өмсгөл зүүлгэсэн хус, хожуул хоёрыг их л удаан эргэн эргэн харж инээмсэглэсээр явав.

	Энэхэн үес Егорын дотор жигтэйхэн сайхан уужирчээ.

	 

	 

	Егор харин хариад их л бодол болж, тамхи татан хоёр булангийн хооронд их л удаан холхив. Үе үе гэнэт «хүүхнүүд ээ, та нар сайхан хүнд яагаад дурладаг вэ?» гэж хэнгэнэн дуулна. Тэгснээ болиод цонхоор юм уу хана туурга өөд ширтэн зогсоно. Тэгснээ дахиад л тасалгааны дотуур холхино. Бас л аанай ямар нэг тэсэшгүй явдал бодолд оржээ. Нэг юм шийдэх гээд хэрхэвч шийдэж чадахгүй байгаа янзтай. Дахин шийдэж, дахин няцсаар байгаад бүр уур нь хүрчихжээ.

	— Санаагаа битгий зовоо! гэж өвгөн хэлэв. Өвгөн бас нэг ширүүн гэгчийн олсоор загасны хөгнөн гохдуурын оосор томж, оосрын нэг үзүүрийг үүдний бариулаас уяад нэг үүд тийш явж, нэг буцаж мөн л гэрийн дотуур явж хуучин муу бээлий бариад өнөө оосрыг эрчилж алгадаж байх зуураа, — Трактор барихад дордох юм үгүй ээ, харин ч дээр. Тэд одоо хэчнээн их юм хийж байна даа! гэв.

	— Надад санаа зовсон юм алга.

	— Би энэ гохдуурын оосор томж байна. Ингэсхийгээд усны булингар бага зэрэг намдахаар хоёулаа явж гох тавимз. Тэр сайхан ажил шүү, би их дуртай юм.

	— Би ч мөн... дуртай. Ер нь загас гохдож барихад би ухаангүй дуртай шүү.

	— Би бас ялгаагүй. Тороор барихыг илүүд үздэг улс байдаг юм. Тор ч дээ... Нэг удаа барьж болно оо. Хоёр дахиа бол тэр золигийн ээдрээг нь гаргаж дахин тавих гэж үйлээ үзэж хамаг цагаа барна шүү.

	— Тиймээ... тэр хэцүү... гэснээ Егор өнөө «Хүүхнүүд та нар яагаад...» гэдэг дуугаа аялан, — Люба удахгүй ирэх болов уу? гэнэ.

	— Мөд ирэх ёстой доо. Одоо сүүгээ тушааж байгаа байх, сүүгээ тушаачхаад л ирнэ дээ. Егор чи, түүнийг битгий гомдоогоорой. Тэр чинь манай ганц үлдсэн охин, хүн ганцдаа илүү хайртай байдаг юм. Манай Люба уг нь сайхан дотортой сайн хүүхэн, ганцхан аз хийморь муухан хүн юм. Тэр архичин золиг их зүйлийг нь үзсэн юм даа...

	— Аргагүй ээ... тэр архичидтай байх гэдэг хар зовлон. Би ч ялгаагүй. Чөтгөрүүдийг цөмийг шоронд хийчихвэл таарах юм. Тав таван жил өгч орхивол зохино, аан?

	— Шоронд хийж яах юм? гэж өвгөн бүр сэргэж, — Би л бол тэднийг аль нэг газар нэг жил хэртэй хатуу тусгаарлаад суулгачихмаар байгаа юм. Бүгдийг нь бөөгнүүлээд! гэв.

	— Петро мөд ирэх болов уу?

	— Петро юу? Одоо бас л ирэх ёстой юм сан. Тэгээд тэр архичид тэр газар дэмий сууж юм бодож аваг.

	— Зүгээр суух юм бол хүн болгон дуртай. Түүнд орвол тэднээр их ажил хийлгэх хэрэгтэй юм.

	— Зөв. Энэ их ой мод байхад мод огтлуулахгүй юу.

	— Үгүй ээ, уурхайд явуулах хэрэгтэй юм. Ой модон дотор цэвэр агаарт ажил хий гэвэл захын тэнэг хүн ч дуртай зөвшөөрнө. Нүүрсний уурхай, хүдрийн уурхайд, цооног нүхэн дотор... гэж ярьж байтал Люба орж ирээд гайхаж,

	— Хүүе яадаг билээ! Би та нарыг шөнөдөж ирэх болов уу гэж бодсон чинь ирчихсэн байдаг байна шүү! гэв.

	— Энэ чинь тэр даргын машиныг барихаа больчихсон. Чи үүнийг бүү загнаарай. Энэ чинь хөнгөн тэрэг барихаар дотор аягүй болоод байна гэж тэр даргад учраа хэлээд ирсэн байна билээ.

	Егор,

	— Люба, хоёулаа нэг юм ярья гэж Любаг хоймрын өрөөнд дагуулан оров. Тэр бээр нэг хэрэг явдал үүдэхээр шийдсэн мэт байв.

	Гэтэл энэ үед Петро машинтайгаа хашаанд орж ирсэнд Егор мөнөөхөн сэтгэлийг түгшүүлсэн нарийн ширийн юмаа Любад ярьж амжсан ч үгүй. Петрын өмнөөс тосон гарав.

	Егор гадаа гараад Петротой нэлээн удаан үг ярилцаж байхыг Люба цонхоор харж байв. Егор "нааш ир" гэж Любаг даллаад өнөө ачааны машины кабинд орж, жолоочийн суудалд суув. Егор Люба хоёрыг нэг юманд явах нь гэж мөн цонхоор шагайж байсан өвгөн.

	— Хүүе та нар хол явах нь уу? гэтэл Люба гэрээс гүйн гарангуутаа,

	— Би учрыг сайн мэдсэн юмгүй, Егор л нэг юманд явах хэрэгтэй болж дээ гэв. Өвгөн бас ондоо юм хэлэх санаатай,

	— Хүүе Любка! гэтэл цаадах нь хэдийн хаалга тасхийтэл савж гарч оджээ.

	— Энэ Жорж золиг бас юу бодоод орхив? Манай аж явдал ер хаашаа болов доо байз гэж амандаа үглэн, энэ Егор золиг манай охиныг хааш нь аваачих нь вэ, ер эд хаа хүрэх гэж буйг лавлах санаатай Петро хүүгийнхээ өрөө рүү яаран орвой.

	 

	... Машин хөдөлмөгц Егор.

	— Эндээс есөн километр газар Нарстын тосгон гэж бий... гэж ярьтал Люба,

	— Нарстыг би мэднэ гэжээ.

	— Тэр тосгонд Куделиха гэдэг нэг эмгэн охинтойгоо хамт суудаг юм аа. Тэгтэл тэр охин нь эмнэлэгт хэвтчихжээ..

	— Тэр бүхнийг чи яаж хаанаас дуулав?

	— Би өнөөдөр тэр Нарст орсон юм аа... Гэвч тэр хамаагүй. Миний нэг нөхөр тэр эмгэнийг ямар шуу сууж байна, хүүхдүүд нь хаана суудаг, ер амьд мэнд явдаг уу гэж мэдээд орхиорой гэсэн юм.

	— Тэр нөхөр чинь түүнийг мэдэх ямар хэрэгтэй юм?

	— Тэр эмгэн хамаатан, эгч мэгч нь юм байлгүй. Тэгэхлээр бид ингэнэ. Гадаа нь очоод чи ороорой. Үгүй ээ, хоёулаа оромз, харин чи асууж яриарай.

	— Яагаад? гэсэнд Егор дуугаа өндөр болгож,

	— Би урьдаар учрыг хэлье, дараа нь чи асуугаарай гэж ширүүхэн дуугарсанд (Егор үнэндээ дотроо нэг л аягүй бухимдуу явав) Люба,

	— За, за, чи намайг бүү загнаж үз. За юу? Егор оо. Би ондоо юм асуухыг больё. Тэгээд?

	— Яагаад гэвэл эр хүн очоод ярихаар энэ чинь миний төрсөн... үгүй ээ, садны хүнтэй хамт шоронд сууж байсан хүн болох нь гэж гадарлаж, харин өөрөө олон таван юм асуугаад салахгүй. Миний тэр нөхөр хэлэхдээ, намайг шоронд гэж хэлж болохгүй гэж хатуу захисан юм. Пээ! Одоо учрыг оллоо! Хэл хугалчих шахлаа. Чи юу ч гэсэн ойлгов уу?

	— Ойлголоо. Харин би хаанахын хэн болж ярилцах болж байна?

	— Энд нэг юм бодож олох хэрэгтэй. Чи жишээ нь тосгоны зөвлөлөөс... үгүй, тосгоны зөвлөлөөс гэхгүй районы... тэр тэтгэвэр олгодог газар чинь юу билээ?

	— Районы нийгэм хангамжийн газар

	— Тийм. Тэгэхлээр чи районы нийгэм хангамжийн газраас өндөр настны аж амьдралын нөхцөл байдлыг шалгаж явна гээд танай хүүхдүүд хаана вэ, захиа занаа ирж байна уу? гэж асуугаарай. Ойлгов уу?

	— Ойлголоо. Бүгдийг ёсоор гүйцэтгэе.

	— Бүү биеэ «өргө»!

	— Харж л байгаарай

	Егор дуугүй болов. Түүний царай жигтэй чанга, хамаг бодол санаа нэгэн зүйлд зангирчээ. Любаг гайхан тагнаж байхыг харалгүй мэдээд, албаар инээвхийлэн,

	— Люба чи битгий гомдоорой. Би нэг ч үг дуугарахгүй. За юу? гэв.

	Любагийн сэтгэл догдлон, Егорын гарыг илж,

	— Дуугүй, дуугүй. Санаснаараа л хий, бүү юм асуу, гэжээ.

	Егорыг тийм янзтай байхад гомдох нь байтугай улам ихээр хайр хүрч байжээ.

	— Сая намайг чанга ширүүн дуугарсанд уучлаарай. Би ч гэсэн хүн чанга бархирч зандрахад дургүй юм.

	Егор ойн захын замаар нэлээд хурдан давхиж байв. Модны ил гарсан үндэс сондуул дээгүүр дэвхрэн гарахад Люба суудлаас ойж, хаалганы бариулаас шүүрэн Егорын нүүр өөд харна. Егор нүдээ үл мэдэг онийлгон, уруулаа тас жимийгээд гагцхүү урд замаа ширтэх агаад хамаг бодол санаа нэгэн хүсэлд захирагджээ. Люба энэ хэдэн хоногт мэдэж авахыг тун ч хүсэж байсан юмаа ойлгож авав. Егорыг нэн ч чанга зоригтой хүн гэж гадарлаж байсан нь зөв болжээ. Эл учир түүнд сэтгэл тэсэшгүй татагдана. Егор үнэхээр чанга, найдвартай хүн ажээ.

	Куделиха эмгэнийх том орос пийшинтэй, их зайтай том байшинтай айл байв. Нарсан шалыг хусаж байгаад гөлчийтөл угаажээ. Будагтай жирийн ширээ, вандан сандал өрж, нэгэн буланд Николай богдын дүрийг тахижээ.

	Эмгэн сохгонож, Люба Егор хоёрыг их л удаан таньж ядан харна. Егорыг хар шил зүүснийг үзээд

	— Хүү минь нүдээ юунд таглаж явдаг юм бэ? Нэвт харж болдог юм уу? гэв.

	Егор дэмий л дал мөрөө хавчсан авч дуугарсангүй.

	— Эмээ таныг хэр сууж байна гэж асууж мэдээд ир гэж намайг явуулсан юм аа гэж Любаг хэлэхэд эмгэн вандан сандал дээр сууж хатангир хорчгор гараа хормогчийн дээр тавиад,

	— Мэдээд байх юу байх вэ дээ. Сард хорин рубль авдаг даа... гэж Любаг зүгээр өлийн хараад, — Ондоо юу байх вэ дээ? гэв.

	— Танай хүүхдүүд хаана явдаг вэ? Та хэдэн хүүхэдтэй юм?

	— Зургаан хүүхэдтэй, хонгор минь. Нэг нь Нюра гэж одоо надтай цуг суудаг юм. Гурав нь хотод... манай Коля Новосибирскт уурын тэргэн дээр ажил хийдэг, Миша маань мөн тэнд байшин барьдаг. Вера минь Алс дорнод, тэнд нэг цэргийн хүнтэй суусан юм. Миний ач болох бүстэй, бүсгүй хоёр том хүүхэдтэй, сая гэрээрээ авхуулсан зургаа явуулсан байна билээ, гэж яриад эмгэн дуугүй болж, хормогчийнхоо захаас амаа арчиж шувууны толгой шиг бяцхан толгой хаялан санаа алдав. Куделиха эмгэн бол санаа бодлоо өнө холын юманд бэлчээн тэжээж чаддаг хүн агаад энэ удаа ч өнө холын юм бодож зочин гийчнээ ч түр умартаж орхижээ. Гэнэт сэхээ авч Любаг хараад хүн, хүний төлөө санаа тавьж ирж байхад дуугүй байх гэдэг эвгүй гэж бодсон янзтай,

	— Ийм л янзтай сууж байна даа! гээд бас дуугүй болов.

	Егор хатавчны сандал дээр хөшиж хоцорсон юм шиг огтхон ч үл хөдлөх агаад эмгэний юм ярихыг ширтэн суув.

	— Бас хоёр нь хаана байгаа вэ? гэж Люба асуув.

	— Тэднийг би мэдэхгүй юм. Хөөрхий хонгорууд минь амьд мэнд явдаг юм уу, аль хэдийн үхсэн юм уу түүнийг би мэдэхгүй...

	Эмгэн ингэж хэлээд хатангир тэргүүнээ хаялахыг үзвэл нулимс гаргахгүй гэж сэтгэлээ чангалан буй бололтой. Гэвч тэссэнгүй нүдний нь нулимс урсаж гар дээр нь унасанд хормогчоор нүдээ шалавхан арчаад,

	— Мэдэхгүй ээ, өлсгөлөнгийн жил гуйлгаа гуйгаад гарсан юм сан... Одоо яаж явдгийг мэдэхгүй, миний хоёр хүү, хоёр дүү явсан юм сан. Тэдний талаар одоо би юу ч мэдэхгүй гэжээ.

	Гэрийн дотор жигтэй дүнсгэр нам жим болов. Люба ч цааш нь юу гэж асуухыгаа мэдэхгүй болжээ. Тэр эмгэнийг ихэд өрөвдөж байв. Дэмий л Егорыг харвал цаадах нь Куделиха эмгэнийг яг ширтэн баримал хөшөө адил сууж байв. Царай нь бүр гөлийж хоцорчээ. Люба бүр ухаан жолоогоо олохгүй болов.

	— Яах вэ ээ, эмээ... гэж өнөө «районы даатгалын» газраас ирсэн гэдгээ ч умартан эмгэний хажууд очиж суугаад аль болох энгүүн дорд зангаар эмгэнийг тэврэн энхрийлж,

	— Та байз, эмээ! Битгий уйл. Уйлах хэрэггүй. Хоёр хүүхдийн чинь сураг ажиг гарч, та хүүгээ үзэж болно. Харин эрж сураглах хэрэгтэй! гэв. Эмгэн түүний үгэнд орж нулимсаа арчаад мөн л толгой хаялан,

	— Сураг гарч болно оо. Чамд их баярлалаа. Ингэхэд чи хөдөөгийн тариачны хүүхэд үү. Их энгүүн дор зантай юм гэв.

	— Хөдөөгийн байлгүй яах вэ. Хоёр хүүгээ эрж сураглах хэрэгтэй шүү.

	Егор үүдний пин дотуур алгуурхан явж гадаа үүдэн дээр зогсоод хаалганы хүйтэн, гөлгөр тотгыг илж, духаа нааж таг чимээгүй зогсов. Хаалганы тотгыг гараа цайтал чанга атган, тийнхүү их удаан зогсов. Хөөрхий зайлуул энэ хүн уйлж чаддаг ч болоосой, тэгвэл дотор нь арай уужрах сан байгаа даа! Гэтэл энэ хүн насандаа ганц ч нулимс гаргаж үзсэн нь үгүй, зөвхөн шазуур зууж, гарт аль тааралдсаныг шүүрэн хуруугаа бадайртал чанга атган сая санаа сэтгэлээ амруулах нь бий. Сэтгэлийн тийм зовуурьтай үед ондоо юу ч, тамхи ч, архи ч тус болох нь үгүй, Түүний сэтгэл илэрхий хатган өвдөж, дотор нь галаар төөнөж байсан шиг их л шаналгаатай байдаг ажээ. Тийм үедээ ухаан санаагаа хөвчлөн, «Гайгүй дээ. Болно доо» гэж дотроо баглан өгүүлэх бөлгөө.

	Байшинд Любагийн хөлийн чимээ гармагц Егор өнөө тотгоноос зуурахыг больж, намхан довжоон дээрээс бууж, машин руугаа явахдаа эмгэний байшинг эргэн эргэн харав. Бас л бөөн бодол болжээ. Машиныг тойрон дугуйг нь өшиглөн үзэхдээ өнөө л эмгэний байшин руу хараастай байв.

	Люба гарч ирээд,

	— Бурхан минь, энэ эмгэн юутай өрөвдмөөр юм бэ? Бүр зүрх өвдөж орхилоо, гэхэд Егор,

	— За явъя гэжээ.

	Машин эргэхийн хооронд Егор өнөө эмгэний байшинг бас нэг удаа хараад ухасхийн хурдлав.

	Тэд дув дуугүй, Люба тэр эмгэнийг бодон их л гунигтай явав. Гэтэл Егор гэнэт тоормослоод нүдээ жигтэй онийлгон, жолоогоо тэгнэн хэвтчихэв. Люба мэгдэж

	— Егор чи яав? гэсэнд Егорын хоолой жигтэй зангирч

	— Байз... Жаахан зогсъё. Миний зүрх ч хачин өвдөж байна. Люба, энэ эмгэн чинь миний эх юм шүү дээ гэв.

	Люба аяархан дуу алдаж,

	— Егор чи юу болж байна? Тэгээд уулзахгүй яаж байгаа чинь энэ вэ? гэсэнд Егор,

	— Цаг нь болоогүй байна! Нэг жаахан байзна.. учрах цаг удахгүй мөд болно! гэж бараг хортойгоор өгүүлжээ.

	— Ямар үхсэний цаг болоогүй гэж?! Одоо эргээд очъё?

	— Арай эртэднэ. Миний толгойтой үс ядахдаа жаахан ургаг. Ядахдаа би хүний зэрэгтэй харагдах болоод орхиё! гэж Егор хашхиран өгүүлж, араа залган дахин хөдлөв. Чингээд бас,

	— Би энэ эхдээ мөнгө гуйвуулсан юм аа. Тэгэхлээр энэ хүн энэ мөнгийг хэн өгч байгаа юм? гэж асууж тосгоны зөвлөлд барьж очих болов уу гэж айх юм. Тэгэхлээр чамаас бас нэг юм гуйна. Чи маргааш дахиад энд буцаад ир ээ. Тэгээд юу гэдэг ч юм чи нэг бодоод оч, хэлж үз. Одоохондоо би чадахгүй... зүрх дэлбэрэх нь байна. Яагаад ч чадахгүй нь... Үүнийг чи ойлгоно уу?

	— Аль вэ зогсоорой гэж Люба захиран хэлэв.

	— Яах нь вэ?

	— Зогс л доо!

	Егор машинаа тоормослов.

	Люба өнөө эмгэнийг тэврэн авсан шигээ Егорыг их л эелдэг сурмаг тэвэрч, толгойг нь элгэндээ наалдуулаад,

	— Тануус яахлаараа ийм улс байдаг юм бэ?! Тануус яагаад ийм энхрий эрхэм байдаг вэ? Би тануусыгаа ер яах ч юм билээ дээ? гэв.

	Егор хүүхний тэврээс толгойгоо мултлан, хоолой дээр тээгэлдсэн нулимсыг гаргах гэж хэдэнтээ янцаглан хоолой засаад машиныхаа арааг залгаж, ганирч галзуурсан юм шиг хөгжилтэйгөөр,

	— Любаша минь, зүгээр! Юм бүхэн ёсоороо болно. Чи надтай байсан цагт сайнаар аж төрж болно гэдэгт би толгойгоо тавьсан ч чадна! Би дэмий хоосон ярихгүй шүү! гэжээ.

	Тэднийг харихад Петро хашаа дотор хүлээж байхыг Люба хараад,

	— Энэ маань машиндаа санаа зовж байгаа бололтой гэхэд Егор,

	— Хаанаас даа, чи юу хэлнэ? Би хэлээд явсан юм чинь гэв.

	Егор Люба хоёрыг кабинаас буухад Петро дэргэд нь гүйж ирээд,

	— Нөгөөх чинь... ирсэн гэж үнэн цаанаасаа дургүй бололтой арайхийн дуугарав. Люба ч аягүй гайхаш тасарч,

	— Колька юу? Муухай хортой золиг, тэр юу гэж ирж байгаа юм?! Муу шүлсээ гоожуулсан хог, хүн зовоож зовоож орхиод!..,

	Егор,

	— За тэгвэл би очиж танилцана даа! гээд Петрыг сэмхэн харсанд цаадах нь үл мэдэг толгой дохив. Гэтэл Люба,

	— Егор оо, тэр хог согтуу байгаа, аягүй бол зодоон нүдээн хийнэ! Битгий оч, Егор оо! гэж хойноос ухасхийх гэтэл Петро Любаг шүүрэн барьж,

	— Айх юмгүй... Егор ганцаараа ярилцаг гэв.

	Егорыг эргэж харахад нь Петро,

	— Тэнд хашааны гадаа бас гурван юм хүлээж байгаа шүү. Мэдэлтэй байгаарай! гэв.

	Егор мэдлээ гэж толгой дохин гэрт оров. Люба уйлагнан,

	— Цаад золиг чинь, зодож орхино шүү дээ! Петро чи юу гээд байгаа юм? гэсэнд Петро

	— Хэнийг зодно гэж? Жоржикыг уу? Егорыг зодож дийлэхгүй. Зүгээр тэд үгээ ярилцаг... Тэгвэл чиний тэр Колька дахин үүгээр үзэгдэхгүй болно гэв. Тэр золиг юмны учрыг нэгмөсөн ойлгож аваг гэжээ.

	Егорыг ороход Коля албан хүчээр дарвайтал инээж,

	— За хө, гэрийн шинэ эзэн ирлээ гээд вандан дээрээс босож,

	— Би хуучин эзэн нь байна даа гэсээр Егорын урдаас босов.

	— Урьдаар учир ярилцах хэрэгтэй байсан биш үү? гэснээ, бүр өмнө нь очиж,

	— Тийм үү? гэжээ.

	Коля үргэлж балгадаг болохоос тийм ч их согтуу биш. Ухаалаг цэнхэр нүдтэй, нүдэнд нэлээд дулаахан өндөр залуу байв.

	Хоёр хөгшин бүр мэгдэж, гэрийн шинэ хуучин хоёр «эзнийг» ширтэн зогсоно.

	Егор энэ хэрэг явдлыг унжруулахыг бодсонгүй, шууд заамдаж аваад дүнгэнэтэл чирэх нь тэр.

	 

	... Коляг арайхийн чирч гаднаа үүдний довжоон дээр гаргаад түлхэж орхисонд газар тэрийн унажээ. Уг явдал ингэж шуудхан эхлэх юм гэж Коля үнэндээ бодсонгүй явжээ. Егор довжоон дээрээс,

	— Чи муу үхдэл хүүр үүгээр дахин үзэгдэх юм бол чинь... Чи ер үүгээр эцсийн удаа ирж байгаа чинь энэ гээд хойноос нь бууж очтол Коля ухасхийн босож,

	— Эндээс жаахан холдъё! Намайг дагаад яв!.. Явъя явъя... Муу нохой явна уу чи! гэв.

	Тэд хашаанаас гарч, Егор түрүүлээд Коля дагаад явав. Коля учиргүй агдганаж, Егорын хойноос нэг удаа түлхээд авсанд цаадах нь эргэн харж, зэмлэх янзтай толгой сэгсрэв. Колягийн хоолой чичирч,

	— Яв, яв!.. гэнэ.

	Гэтэл өнөө Петрын хэлдэг гурав урдаас нь гарч ирэв. Тэгэхээр нь Егор

	— Энд хэрэггүй, жаахан цаашаа явъя гэв.

	Тэд цааш явав. Нэг мэдвэл Егор бас л урд нь оржээ. Егор зогсож,

	— Та минь, зэрэгцээд яваач. Алах хүнийг ингэж туудаг юм. Улс харна шүү дээ гэв. Гэтэл Коля бас л

	— Яв, яв! гэв. Тэр бээр биеэ арайхийн барьж явжээ.

	Гудамжнаас хүн арай харахааргүй нэгэн өндөр хашааны ёроолд хүрээд Коля тэссэнгүй Егорын араас үсрэн дайрсанд Егор яльгүй найгалзангуут Коляг дэгээдэж орхисонд цаадах нь улам шившигтэйгээр онхолдон унав. Гэтэл нөгөө гурвын нэг дайран ирмэгц Егор гэнэтхэн элэг рүү нударгалж орхисонд цаадах нь эвхрэн суучихжээ. Хэргийн байдал ингэж эргэсэнд нөгөө хоёр нь бажга шааж яаж ч чадсангүй. Харин Коля нь ухасхийн босож хашааны гадас сугалах гэж оролдон байхдаа

	— Муу нохой! гэж уураа багтаан ядан амьсгаадаж байв.

	Коля хашааны гадас сугалан барьж Егор луу аймшигтай юм ирж явна.

	Ийм явдлаас юу болж болох вэ гэж ямагт, тэр ч байтугай аймшигтай ахар богинохон хугацаанд бодож амжих хэрэгтэй. Үүнийг хүн хэзээ ч мартаж болохгүй гэдгийг Егор хэрэг дээр нь олонтоо үзэж мэдэж авсан хүн. Хүнийг алъя гэж алдаг. Санамсаргүй алах гэдэг бол нэн ховор үзэгдэл юм.

	Егор өмднийхөө хармаанд гараа хийгээд Коляг харж байв. Коля түүний онцгой тайван, бүр нэг ёртой тайван харцтай тулгарав.

	— Чи над руу далайж ч амжихгүй шүү! гэж Егор тайван өгүүлээд, — Мэдэв үү, Коля! гэж элэгсэг дуугарав.

	— Чи юу гэж сүрдүүлээд байгаа юм?! Юу гэж сүрдүүлээд байгаа юм? Хутга гаргах нь уу? Гарга л даа, аль вэ, гарга!

	— Тэнэг золиг, балгахаа жаахан тат! гэж мөн элэгсэг өгүүлээд, — Хашааны гадас сугалсан мөртөө цохиж чадахгүй гар чинь чичирч байна шүү дээ. Чи энэ айлд дахин бүү үзэгд! гээд эгж явахад хойноос нь Коля бололтой нэг хүн ухасхийх чимээ гарсан авч цаадуул нь хорьж,

	— Коля чи. Энэ юмыг орхи! Хотын ганган үхээр чамайг! Үүнтэй бид ондоо газар нэгийгээ үзэлцэнэ гэх дуугарав.

	Егор зогссон ч үгүй, эргэж харсан ч үгүй яваад өгчээ.

	 

	 

	... Егор газар хагалж амьдралдаа анхны шан татаж үзэв...

	Тэр бээр траектороо зогсоогоод газар үсрэн бууж, өөрийн татсан өргөн гэгчийн шанг дагаж явахдаа энэ ажлыг би хийв гэж үү хэмээн гайхан биширч амуй. Нэг бөөн шороо өшиглөж, инээгээд,

	— Жоржик, чи үгүй мөн сүрхийеэ! Жигтэй юм! Чи одоо л гавшгайч ажилчин болох нь дээ! гэв.

	Егор хээр талыг тойруулан харж, хаврын газрын чийг үнэртсэн агаар цээж дүүрэн амьсгалж, нүдээ аниад хэсэг зогсов.

	Бүр бага байхдаа утасны мод дүнгэнэхийг чагнах их дуртай авай. Утасны модонд чихээ нааж нүдээ аниад чагнан байхад тэр чимээ энд, энэ газар дэлхий дээр ч биш, хаана ч юм бүү мэд ондоо газар дүнгэнэж байх шиг санагдан, сэтгэл маш ихээр догдолдог байжээ. Хэрвээ нүдээ бүр тас аниад тэр далдын хүчирхэг дуу чимээг бүр дотроо шингээн чагнах аваас тэрхүү чимээ дотор нь орж толгой дотор нь юм уу, цээж дотор нь юм уу дүнгэнэж байх шиг санагддаг байжээ. Ер аймаар мөртөө сонин явдал байж. Энэ явдлыг хожим Егор үргэлж дурсан санадаг авай. Гэвч түүний үзэж өнгөрүүлсэн амьдралын эрээн бараан урт замын дотроос зөвхөн утасны мод хэрхэн дүнгэнэдэг, Манька гэдэг үнээ нь хэрхэн мөөрдөг, бас бяцхан Егор хүү өвлийн хүйтэнд эхтэйгээ түлээ хэрхэн үүрдэг байсан энэ хэдхэн явдал ихэд дурсагддаг нь хачин юм. Энэхүү эрхэм сайхан дуртгал түүний сэтгэлд ямагт орших бөгөөд заримдаа сэтгэлийн их хүнд зовуурьтай үед алс холын төрсөн тосгон нь, голын хөвөөнд ургасан хусан ой, сайх бяцхан гол цөм санагддаг байж. Тэр бүхнийг дурсан санахад дотор нь эс онгойх агаад зөвхөн тэр бүхэн гүнээ хайран санагдаж, уйтгар төрөн, зүрх нь нэг л ондоогоор базалдаг байж. Харин одоо хагалсан газраас тийм амар амгалан үлээж, толгой түрүүг нь наран ээж, дулаахан сайхан байхад газар дэлхий дээгүүр үргэлж гүйж дэгдгэнэж явахыг больж болох мэт санагдах атал яаж болих вэ, ямар амар тайван суух вэ гэдгийгээ Егор ухаж мэдэхгүй байжээ. Ер тэгж болно гэж үү? Болсон ч нэн ч ахар богино хугацаанд тэрхүү амар амгаланг эдлэх юм шиг нэг л муу ёрын бодол сэтгэлд нь хоргодох бөлгөө.

	Егор хээр талыг дахин тойруулан харав... Үнэндээ тэр л харамсалтай юм даа...

	Егорын дотор адбиш нэгэн бодол төрж,

	«Би яахлаараа ийм дорой юм бэ?! Би яагаад аятайхан аж төрж эс чадна вэ? Цусаар тээглэ! Амьдрах л хэрэгтэй байна! Аятайхан амьдрах сайхан уу? Сайхан, тэгвэл баярлах л хэрэгтэй юм даа» гэж бодов.

	Чингэснээ гүнээ санаа алдаж,

	— Ийм агаар амьсгалж байхад зуун дөч насалж болно оо, гэв. Гэтэл тариан талбайн захад нэгэн бүлэг хус мод байхыг сая олж хараад тийш очив.

	— Үгүй мөн сайхан амьтад аа! Зах зухаасаа жаахан хатаж эвэрсэн ч гэсэн бат ултай зогсож байна шүү? Их хүлээв үү дээ? Одоо ч ногоорчээ гэж нэгэн хус модыг ялдамхан илж, — Пээ, гоё болчихжээ! Ай даа, миний хонгорууд тун ч гоё гоогоо болчхож дээ! Харин таг дуугүй л зогсох юм даа. Ядахдаа нэг хашхирч, дууддаг ч болоосой! Та нарын үзэсгэлэнт сайхныг одоо би харж байна, харж байна. За би явж газраа хагалъя даа. Одоо та нарын хажууд байх юм чинь, би ирж байна... гэж Егор мөнөөхөн бүлэг хус модноос жаахан холдож эргэн харж инээгээд, — Ямар сайхан амьтад вэ! гээд трактор луугаа явав. Тийнхүү явж байхдаа мөн л сурсан заншлаараа ганцаар ярьж,

	— Би та нарын хажууд зогсоод байх юм бол хөдөлмөрийн гавшгайч болж чадахгүй шүү дээ. Та нарт бол ямар ялгаа байх вэ, надад бол гавшгайч ажилчин болох хэрэгтэй байна гээд

	 

	Улаахан улаагана

	Урган цэцэглэлээ

	Учраад өнгөрөх хонгорынхоо

	Уг аашийг танилаа

	Угаас сэтгэлд нийцэмгүй

	Уг аашийг нь танилаа би...

	 

	гэж дуулсаар кабиндаа орж суугаад мөнөөхөн цул төмөр мангар трактороо хөдөлгөн ухасхийлгэв. Ингэж явахдаа ч өнөө дуугаа дуулах гэсэн боловч төмөр гинж харчигнан хяхнах тэр их чимээнд өөрийн нь дуу яахин дуулдах билээ.

	Үдэш хоёр хөгшин, Люба, Егор дөрвүүл суугаад оройн хоол идэж байв. Радиогоор сайхан дуу хангинаж, тэд цөм чагнан суув. Гэтэл гэнэт санаандгүй нэг зочин орж ирэх нь тэр. Тэр хүн бол өнөө тэр нэг үдэш хулгайч нарын үүрийг ухахад эгж ирж хэлсэн өндөр залуу байв.

	Тэр залууг хараад Егор ч баахан сандарчээ.

	— Хүүе, зочин ирлээ. За суу, Вася гэсэнд,

	— Би Вася биш, Шура шүү дээ гэж өнөө залуу хэлэв.

	— Тийм тийм Шура шүү дээ! Цугийг нь мартах нь, би чамайг Васятай андуурч байна. Вася гэж жагсаалын дарга нэг том мантгар залуу байсныг санаж байна уу?.. гэж Егор худлаа цаана их л олон юм ярина. Тэр залууг ороод ирнэ гэж огтхон ч санаагүй байсан болохоор анхандаа баахан бажга шаасан авч сая нэг сэхээ авах шиг болов.

	— Энэ Шура бид хоёр цэрэгт хамт байсан юм аа, Генерал Щелоковын ангид албан хааж байлаа. За Шура суу, хоол ид! гэж Егорын хэлэхэд эмгэн

	— Суугтуй, суугтуй! гэж урив. Өвгөн ч бас вандан сандал дээр цаашаа сууж тэр хүнд зай тавьж өгөөд,

	— Аль вэ суу суу! гэв.

	— Суух зав алга, гадаа такси хүлээж байгаа. Георгий чамд нэг юм хэлэх гэж ирсэн, бас дамжуулах юм ч бий...

	— За яах вэ, суу. Хоол ид. Таксины жолооч яах вэ хүлээж л байна биз гэж Егор улам шаргуу шаардав. Шура цагаа харж,

	— Үгүй, зав алга. Би бас галт тэргэнд амжин суух хэрэгтэй хүн гэв.

	Егор ширээний араас босохдоо өнөө залууг хэрэгтэй хэрэггүй үг алдчих вий гэж эмээн, түүнд үг ярих чөлөө өгөхгүй өөрөө олон таван юм ярьсаар байв. Егор бол ямар ч хэрэггүй хоосон дэмий үг чалчих бузар дургүй хүн мөртөө заримдаа ингэж ухаан жолоогүй бурж бусдын санаа сэтгэлийг будлиантуулж орхих тул чухам юу яриад байгааг бусад хүн ухаж ойлгохгүй өнгөрдөг билээ. Ер ихэд сандарч мэгдсэн үедээ тэгдэг зантай хүн юм.

	— За тэгээд, хуучин найз нартай уулзаж байна уу? Цэрэгт мөн ч сайхан байжээ! Би цэрэгт байснаа одоо хүртэл зүүдэлдэг юм. За гаръя даа, надад юу дамжуулах гээд байгаа юм бол доо? Гадаа машинд байгаа юм уу? Чи рейсээр ирэв үү? Аль улаагаар ирэв үү? За гаръя... гээд тэр хоёр гарав.

	Өвгөн дуугүй суув. Хөдөөгийн хар ухаанд нь нэг ийм санаа оржээ.

	— Хотоос ингэж таксигаар нааш цааш давхихад хэдий мөнгө ордог бол? Нэг километр газар хэчнээнийг авдаг юм бол?

	— Мэдэхгүй, арван мөнгө авдаг байх аа гэж Люба хайхрамжгүй дуугарав. Любагийн сэтгэлд нэг л эвгүй юм бодогдоод орхиж,

	— Гучин зургаан мод газар арван мөнгөөр бодоход хэд болох вэ?

	— Гучин зургаан мөнгө л болно биз гэж эмгэн дуугарав.

	— Боль доо! Арван мод газар нэг рубль гарна. Гучин зургаа гэхлээр гурав жар гарна. Гурав жар дээр гурав жарыг хийхэд долоо хорь болно. Ирэх очихын долоо хорь. Гэтэл би бүтэн сар ажил хийж байж долоо хорийг олж байсан удаа бий юм.

	Люба тэссэнгүй ширээний араас босож гарахдаа,

	— Эд ер юу болж байна? гэв.

	 

	 

	...Любаг гартал гадаа үүдний пингийн хаалга онгорхой байсан тул Люба, Егор тэр залуу хоёрын яриаг чагнаж таг чиг зогсов.

	— За ингэж хэлээрэй мэдэв үү? Сайн тогтоож аваад дамжуулаарай гэж Егор их ширүүн дуугарч байж.

	— Би дамжуулна. Харин чи тэр хүнийг таних юм уу?

	— Би танина, тэр ч намайг танина. Тэр мөнгө хүлээж авсан болов уу?

	— Авсан.

	— Тэгвэл гүйцээ! Би одоо та нарт өр ширгүй боллоо шүү! Дахиад намайг сураглаж үүгээр ирэх юм бол би энэ тосгоноор нэг зар тарааж орхино шүү! Дахиад нааш ирж хэрэггүй гэж Егор хөхрөх аядав.

	— Гаслан... Чи бүү надад уурла! Би хүний хэлснээр л явж байна. Чамайг мөнгөгүй болчихсон бол энэ мөнгийг өгөөрэй гэсэн юм, май!

	Шура ингэж хэлээд Егорт мөнгө өгч буй бололтой. Гэтэл Егор ч түүнийг нь авч буй бололтой байснаа тэр мөнгөөр Шурагийн нүүр өөд хэд гурав цохиод авав бололтой, шүд зууж,

	— Муу гөлөг... Нусхай!.. Гөлөг чинь гадарлаж орхи...

	Энэхэн үес Люба үүдний пинд нэг юм дайрч унагаад довжоон дээр гарч харвал өнөө Шура гэдэг царайгаа цайлгаад гараа унжуулаад зогсож байж. Егор өнөө мөнгийг эгүүлэн өгч баахан сөөнгөдүү дуугаар

	— Май, үүнийгээ ав. Баяртай! Мэнд хүргээрэй! Миний хэлснийг бүгдийг тогтоож авсан уу? гэв.

	— Тогтоож авсаан гээд Шура Егорыг эцсийн удаа ууртай, нэг л авзаатай хараад машин руугаа явав.

	— За ингээд болох нь тэр! гээд Егор нэг тайрдас дээр сандайлж, өнөө машин эргэж явахыг харж байснаа эргэж харав.

	Гэтэл Люба ард нь зогсож байв. Люба,

	— Егор оо... гэж юм ярих гэтэл Егор,

	— Хэрэггүй, энэ бол миний хуучин явдал. Одоо өр шир дууссан, эд дахин үүгээр ирэхгүй... гэсэнд Люба,

	— Егор оо, би нэг л айгаад байна гэж үнэнээ хэлэв.

	— Юу гэж?

	— Би дуулсан юм аа, эднээс хүйс холбоогоо таслах гэвэл... гэтэл Егор,

	— Боль доо! Энэ тухай дахин бүү дурс! Энд суу... гэж Любагийн гараас татаж, — Чи юу гэж хүний ард зогсоод байгаа юм? Хүний ард зогсох эвгүй, бүдүүлэг байдаг юм гэв.

	Люба суув.

	— За яав? Миний үүрийн гэгээ гуньж орхив уу? Түүнд орвол нэг дуу дуулбал дээр байгаа.

	— Бурхан минь, би юун дуулахтай мантай...

	Егор түүний үгийг дуулсангүй,

	— Аль вэ би чамд дуу зааж өгье. Ийм нэг сайхан дуу байдаг юм гээд Егор

	 

	Улаахан улаагана

	Урган цэцэглэв...

	 

	гэж дуулсанд Люба,

	— Би наад дууг чинь мэднэ гэв.

	— Тийм үү? Тэгвэл аль вэ дагаад дуул гээд Егор,

	 

	Улаахан улаагана...

	 

	гэж дуу гаргатал Люба,

	— Егор оо, би христос тэнгэрийг ам алдан гуйя, чи хэлж өгөөч! Тэд одоо чамайг яах ч үгүй юу? гэв.

	Егор шүдээ тас зууж таг дуугүй суухад Люба,

	— Егорушка, чи битгий уурла. Чи яаж байгаа чинь энэ вэ? гэж уйлж, — Чи намайг яагаад ойлгодоггүй юм бол? Би зол жаргал ирнэ гэж хүлээж хүлээж буцаагаад алдвал... Би ер тийм муу ёрын хүн юм уу даа! Би энэ насандаа баяртай хөөртэй явж болохгүй юм уу? гэсэнд Егор,

	— Чи ингэхэд надад итгэж байна уу? гэжээ.

	— Итгэх... итгэх... Чи яагаад үгээ хэлэх дургүй байдаг вэ. Егор оо чи үгээ хэл, би айхгүй. Эсвэл эндээс хоёулаа нэг тийш яваад өгөх үү?

	— Пээ больё доо! Чи эндээ байвал гавшгайч ажилчин болно. Би бол хэзээ ч болохгүй! Люба битгий уйл, би хүн уйлахад тэсэж чаддаггүй юм. Любаша минь, чи миний талаар нэг л сэтгэл чинь өвдөөд байх шив.

	— Би тэгэхгүй, тэгэхгүй! Ер хамаг юм сайн сайхан болох юм уу?

	— Сайн сайхан болно оо! Би юугаар ч хамаагүй тангараглая, цөм сайн сайхан болно гэж Егор тэд хэлээд, — Аль вэ дуу дуулъя... гээд

	 

	Улаахан улаагана

	Урган цэцэглэлээ...

	 

	гэж дуу гаргасанд Люба сайхан залган авч тэд их л сайхан дуулав. Энэхэн мөчид бүх явдал мартагдан, сэтгэл амарчээ.

	 

	Учраад өнгөрөх хонгорынхоо

	Уг аашийг танилаа би

	Зуурдын амраг минь өөр нэгэнтэй

	Зугаалан цэнгэн одлоо.

	 

	Би ч бас өөр нэгэнд

	Бие сэтгэлээ өглөө

	Үүнд минь тэр итгэж ядаад

	Өөрөөс минь лавлахаар ирлээ5

	 

	гэж дуулж байтал Петро хашааны цаанаас ихэд доогтой харж,

	— Наад дууныхаа үгийг хуулж өгөөрэй гэжээ. Люба,

	— Петро чи дуу алдуулчихлаа гэж дуугарав.

	— Егор оо, сая хэн ирсэн бэ?

	— Миний нэг найз ирсээн. Халуун усныхаа байшинг галлах уу даа?

	— Тэгэлгүй яах вэ? Чи нааш ирээч, юм хэлье.

	Егор хашаа тийш очиж, Петро чихэнд нь юм хэлж байхад Люба,

	— Петро оо, зүгээр л байгаарай. Чиний юу гэж хэлж буйг би мэдэж байна шүү. Дараа болъё оо! гэсэнд Петро,

	— Чихлүүр бөглөрөөд, үзээд өгөөч гэсэн юм аа гэв.

	— Би тэр чихлүүрийг нэг хараад орхиё. Лав үлээх хэрэгтэй болсон юм байгаа биз дээ.

	— Та хоёрт тэр чихлүүрийг чинь үзүүлээд өгнө өө, гайгүй дараа! гээд Люба гэртээ орчхов. Люба санаа амарсан шиг байвч сэтгэл нь нэг л түгшүүртэй. Түгших түгшихдээ бүр цаанаасаа нэг л лав. Үүнийг ямар ч эм хүн бол мэдэх буй за!

	Егор хашаа давж ороод,

	— Бренди ч тааруухан эд дээ! Би бол шампаан дарс юм уу Реми-Мартинд дуртай юм гэхэд цаадах нь,

	— Чи амсаад үз л дээ гэжээ.

	— Би үүнийг амсахгүй хаа гарах вэ дээ. Би чинь виски архи содтой ууж явлаа шүү дээ гэж тэд ярилцсаар халуун усны байшин тийш одвой.

	 

	Егор өнөө тариан талбайд газар хагалангуут үр цацаж явав. Өөрөөр хэлбэл Егор трактор барьж, ард нь үрлүүр дээр Галя гэгч нэг залуухан хүүхэн зогсож, үрийн будаа хэрхэн жигд цацагдан буйг хүрз барин ажиглан хянаж явав.

	Петро ачааны хараараа дүүрэн будаа тээж ирсэнд тэд хамжиж үрлүүрийн саванд хийж дүүргэв. Тэр хоёр арав таван үг сольж байтал Петро,

	— Егор чи, умдаа уухаар харих уу, эндээ идэх үү? гэв.

	— Эндээ умд ууна аа.

	— Би тэртэй тэргүй харих минь, суугаад явбал яв.

	— Үгүй дээ, би хоол умдаа аваад ирсэн. Харин чи харьж яах нь вэ?

	— Мотор буудаад, ёстой л өнөө чихлүүр нь бөглөрсөн шиг байна.

	Тэр хоёр үүний урьд нэгэн удаа халуун усны байшинд орж нэг «чихлүүр» хувааж янзалснаа санаж инээлдэв.

	— Гэрт нэг чихлүүр бий юм, би хайрлаад тавьдаггүй юм...

	— Яагаад буудаад байгаа юм, би үзэх үү?

	— Яах юм, цаг алдахын нэмэр. Үнэхээр чихлүүр л дээ. Энэ хуучин чихлүүрийг хаячих гэхлээр хайрлаад үйлээ үзэж яваа юм. Одоо сольж орхиё.

	— За яах вэ, дураараа л бол гээд Егор кабиндаа оров. Галя хүүхэн ч байрандаа сууж, Петро ч бусад үрлүүрт будаа хүргэхээр явав. Егор ч трактороо нүжигнүүлэн хөдлөв.

	Егор мөнөөхөн урд самбараас нүд салган урагш харвал мөнөөхөн тариан талбайн захын бөөн хус модны тэнд нэг «Ижил мөрөн» хэмээх хөнгөн тэрэг зогсож байж. Харвал хажууд нь гурван хүн зогсож байхыг харангуут тэд хэн болохыг танив. Тэд бол өнөө Тамшаахай, Ёл, бас нэг өндөр хүн байв. Машин дотор өнөө Люсьен хүүхэн сууж байв. Люсьен машины урд суудалд сууж байв. Егор түүний царайг эс харавч машины хаалга онгорхой тул түүний банзлаар, хөлөөр нь Люсьен мөн гэж таньжээ. Өнөө гурван эр машины хажууд зогсоод трактор ойртон ирэхийг хүлээнэ.

	Ертөнцийн байдал ондоо болсон юм ер үгүй. Сайхан нартай тунгалаг өдөр, мөнөөхөн тариан талбайн захын төгөл хус өчигдрийн бороонд улам ч өнгө зүс орж цэл ногоорчээ. Хагалсан нойтон газрын чийг жигтэй ханхлан үл мэдэг толгой эргэмээр. Газар дэлхий хаврынхаа бүхий л хүчийг, бүхий л амьд шимийг авч дахин амьдрал төрүүлэхэд бэлтгэж байв. Алсад ойн зурвас цэнхэртэн, тэрхүү ойн зурвасын дээгүүр хурган цагаан үүл хүжлэн, наран өндөрт хөөрөөд амьдрал бүхэн дэлгэрч, айх ч юмгүй, санаа зовох ч юмгүй.

	Егор тракторынхоо хурдыг яльгүй нэммэгц тонгойж нэг тийм ч том биш, бага шиг төмөр түлхүүр авч өмднийхөө хармаанд хийж цамцны дороос цухуйж байна уу үгүй юу гэж хялайн харав.

	Чингээд өнөө «Волга» машинтай зэрэгцэн ирмэгц зогсож трактороо унтраав.

	— Галя чи явж хоолоо ид гэсэнд цаадах нь учрыг олсонгүй.

	— Бид сая үрлүүрээ будаагаар дүүргэсэн шүү дээ гэжээ.

	— Тэр яах вэ, чи яв. Би энэ... үйлдвэрчний эвлэлийн Төв Хорооноос ирсэн улстай уулзах хэрэг байна.

	Галя тэртээ бүртийн харагдах бригадын бяцхан байшин тийш явахдаа «Волга» машиныг, Егорыг хоёр гурвантаа эргэн харав.

	Егор ч тариан талбайг сэмхэн тойруулан харвал тэртээ талбайн захад үрлүүр чирсэн хоёр трактор мөлхөж харагдах агаад тракторын жигд дуун тэр нартай гэгээн сайхан өдрийг огтхон ч донсолгохгүй мэт авай.

	Егор өнөө «Волга» машин тийш алхав. Тамшаахай их холоос учиргүй инээвхийлэн харна.

	— Люсьен, чи түүнийг хараач, бүр балиартаж хоцорчээ! гэв.

	Люсьен машинаас бууж тэртээд ирж яваа Егорыг ихэд сүрхий харавч инээмсэглэсэн нь үгүй, гагцхүү Тамшаахай инээмсэглэн,

	— Пээ бүү үзэгд, ондоо газар бол ч танихын аргагүй болчихжээ! гэв. Люсьен гэнэт,

	— Тамшаа, чи тэрүүнд бүү гар хүрээрэй! гэж баахан сөөнгөдүү дуугарч их л чанга ууртай харжээ. Гэтэл цаадах нь харин өшөө хорсол зангидсандаа баярласан янзтай огдосхийж,

	— Люсьен чи юу гэв? Харин цаадах чинь надад гар хүрэх вий. Битгий гар хүр гэж цаадхадаа хэлээрэй. Аягүй бол тэр ариун нударгаараа миний муу шилэн хүзүү дээр... гэтэл, Люсьен,

	— Чи муу адгуус, тэрүүнд битгий гар хүрээрэй. Чи тэртэй тэргүй мөд удахгүй үхэх гэж байж, ямар хэрэг... гэтэл Тамшаахай,

	— Цөөг! гэх нь тэр. Тамшаахайг харвал өнөө инээж байсан нь салхинд алгадуулсан юм шиг алга болж, өшөө хорсол өвөрлөн, байж ядсан мэт болжээ. Тэр хүнд ямар ч шударга үг хэлээд нэмэргүй бололтой. Хэрэв бусдыг хатгаж хазаж чадахгүй юм гэлээ гэхэд могой шиг өөрийн сүүлийг тас хазахад бэлхэн байжээ. Би та нарыг зэрэгцүүлээд хэвтүүлж орхиё, тэгээд тэврэлдээд хэвтэж бай! Та нарын хүүрийг дор үзэж байгаад дахиад нэг зүйл анги авна биз, надад ялгаагүй гэсэн янзтай байв. Люсьен хэсэг дуугүй байснаа,

	— Тэрүүнд бүү гар хүрээрэй гэж би чамаас гуйя! Бид тэртэй тэргүй мөд сөнөх гэж байж, тэр хүн амьд яваг. Дуртай юм бол энэ газраа хагалж байг! гэсэнд Тамшаахай инээвхийлэн хөгцөрсөн шүд ил гаргаж,

	— Бид сөнөж, тэр газар хагалж байх хэрэг үү? Өнөө шударга ёс хаа байна? Тэр чинь мөн багагүй нүгэл хийсэн хүн гэв.

	— Тэр чинь энэ тоглоомоос гарсан хүн. Үнэмлэх бичигтэй хүн.

	Тамшаахай бас Егорыг эргэн харж,

	— Гараагүй! Зөвхөн явж байгаа хүн.

	Егор зөөлөн шороонд шигдэн шигдэн тэдний өөдөөс алхсаар л байв.

	— Тэр явж байгааг нь харав уу, бүр хөдөлмөрчин хүн болчхож! гэж Тамшаахай гайхан өгүүлсэнд өнөө тэнэгдүү Ёл,

	— Пролетари болжээ гэв.

	— Үхсэний пролетари, тариачин гээч.

	— Тариачин ч адилхан пролетари шүү дээ.

	— Муу Ёл оо, чамд дөрөвдүгээр ангийн боловсрол, хоёр хамрын нүхнээс ондоо юу байна. «Мурзилка» уншиж, хамраараа амьсгалж бай гээд Егорыг угтан, — За сайн уу! гэж их л чанга дуугаран мэндэлбэй!

	 

	 

	Люба учиргүй сандран,

	— Тэгээд ондоо юм хэлсэн үү? гэж эцэг эхийгээ шалгааж байв.

	— Ондоо юм хэлээгүй, би тийш явж очих замыг зааж өгсөн дөө.

	— Егорын байгаа тийш үү?

	— Тийм ээ.

	— Ай чааваас, ээж минь! гээд Люба гэрээс гүйн гарав.

	Яг тэрхэн үес Петро машинтайгаа ирж явж. Люба машинаа хашаанд битгий оруул, зогс гэж гараар даллав.

	Петро зогсов.

	Люба машины кабинд үсрэн гарч, Петро нэг юм хэлсэнд цаадах нь даруй эргэн, энхэл донхол замаар харжиг таржиг хийлгэн давхиж гарав.

	— Петя, ах минь, түргэн давхи! Бурхан минь, миний сэтгэлд нэг л муу юм ороод байна... гэхдээ Любагийн нүдний нулимс бөнжгөнөвч арчсангүй, ер нүдний нулимс гарч буйг ч эс мэджээ.

	— Амжина аа, би сая уулзаад ирсэн юм чинь.

	— Тэд саяхан эндээс хөдөлсөн байна... Асууж сураглаад явсан байна. Одоо лав тэнд хүрчихсэн байгаа. Хурдал Петя!

	Петро бөгтөр баатар машиныхаа аль байдаг чадлаар гишгэж гарав.

	 

	«Волга» машины дэргэд зогсож байсан хэдэн хүн өнөө хусан төгөл тийш хөдлөв. Гагцхүү эмэгтэй нь үлдэж, машиндаа орж суугаад хаалгаа тас тасхийтэл хааж байж.

	Өнөө хэдэн хүн хусан төгөл хүрсэн ч үгүй зогсож өвөр хоорондоо ярилцан буй бололтой байтал хоёр нь тасарч буцаж машин руугаа явав. Хоёр нь өөрөөр хэлбэл Егор, Тамшаахай хоёр өнөө хусан төгөлд орж үзэгдэхгүй болбой.

	Энэхэн үес тэртээ замаар ачааны машин гарч ирэхийг «Волга» машины дэргэд байсан хоёр хараад хөөх нь гэж мэдэж өнөө төглийн тийш хашхирсанд төгөл дотроос нэг хүн гүйн гарч ирэв. Тэр бол Тамшаахай байв. Тэр бээр ямар нэг юм халаасандаа нуун далд хийж явжээ. Тамшаахай өнөө ачааны машиныг бас харангуут машин руугаа гүйж түдэлгүй өнөө «Волга» ч ухасхийн хурдлах нь тэр!

	 

	 

	Ачааны машин төглийн захад ирж зогсмогц Люба кабинаас үсрэн бууж төгөл дотор орчхов.

	Гэтэл Егор өрөөсөн гараар гэдсээ дараад урдаас нь муухан явж байж. Егор тэгж явахдаа мод түшин авахыг үзвэл цагаахан хус модон дээр тод улаан толбо татаж байх нь харагджээ.

	Петро Егорыг шархтсаныг хараад өнөө «Волга» машиныг элдэх санаатай эргэсэн боловч цаад машин нь даанч холджээ. Петро нэг ухасхийх гэснээ буцав.

	Люба ч Егорыг түшин авав.

	Егор аягүй өвдөж буй бололтой ярвайж,

	— Би ч чамайг хөөдөж байна даа гэсэнд Люба,

	— Дуугүй, бүү юм ярь! гэв. Люба бол бяртай ч хүүхэн юм. Егорыг гар дээрээ өргөн авав. Егор өргүүлэхгүй гэж үзсэн авч өвдөхийн эрхэнд бие суларч нүдээ аньжээ. Энэ үес Петро ч гүйж ирээд дүү хүүхнийхээ гар дээрээс Егорыг аяархан авч машин руугаа явах зуур

	— Зүгээр, зүгээр, дажгүй. Жадаар хатгаж орхиж, амьд гарна. Долоо хоноход л чи гүйж явна гэж үглэн явав.

	Егор муухан толгой сэгсэрч, уртаар санаа алдав. Өвчин нь яльгүй намдав бололтой.

	— Дотор сум орчихсон гэв.

	Петро Егорын цусгүй болсон цагаан царайг харж шүдээ зуун үг дуугарсангүй боловч машин руугаа улам яаран алхав.

	Люба машины кабинд түрүүлэн орж Егорыг гар дээрээ өргөн аваад толгойг элгэндээ наалдуулан, өвөр дээрээ аятайхан суулгав. Петро машинаа аяархан хөдөлгөв.

	— Егорушка минь, хонгор минь тэсэж үз. Одоохон эмнэлэгт очно...

	Егор нүд аниастай хэвээр

	— Чи минь битгий уйл даа гэв.

	— Би уйлаагүй ээ.

	— Уйлж байна шүү дээ... Нулимс чинь нүүрэн дээр дусаж байна. Хэрэггүй.

	— Би уйлахгүй, уйлахгүй.

	Петро машинаа донсолгохгүйг хичээн эвтэйхэн жолоодох авч тэртэй тэргүй донслох тул Егор их л шаналгаатай ярвайж хоёр нэг удаа ёолсонд Люба,

	— Петя аяар яваач... гэв.

	— Би хичээж л явна. Гэсэн ч удаж болохгүй. Түргэлэх хэрэгтэй.

	— Аль вэ зогсоорой гэж Егор гуйв.

	— Яах нь вэ Егор? Хурдлах хэрэгтэй байна шүү дээ

	— Үгүй, одоо болохоо байлаа. Намайг буулгаад орхи.

	Петро зогсов.

	Егорыг газар буулгаж ноосон цамц дэвсэж хэвтүүлэв.

	Егор тас гэдрэг хараад хэвтэхдээ хараа нь алдарсан нүдээр тэнгэр ширтэн

	— Люба! гэж аяархан дуудав.

	— Егор минь, би энд байна аа!

	— Мөнгө... Миний цамцны өвөрт мөнгө бий, миний ээжтэй хувааж аваарай гэж Егор эцсийн удаа арайхийн дуугарав. Егорын нүднээс нэгэн дусал нулимс бөнжгөнөж, чихний нь хажууд тогтож байснаа өвсөн дээр тасран унав. Егор нас барав.

	Орос нутгийн тариачин эр Егор гэрийнхээ ойролцоо төрсөн нутгийнхаа хээр талд ийнхүү хэвтэв... Өнөө бага балчир байхдаа утасны мод дүнгэнэхийг чагнадаг шигээ газарт хацраа нааж, ямар нэг чимээ чагнаж байсан шиг хэвтэж байв. Люба цээж дээр нь даран унаж аймаар муухай эхэр татав. Петро тэр хоёрыг харж бас уйлж, дув дуугүй зогсож байснаа гэнэт тэргүүнээ өргөж, цамцны ханцуйгаар нулимсаа арчаад,

	— Тэд тэгээд миний гараас гарна гэж үү? гэж нэг их томоор амьсгаа авахад нь хамаг биед нь бяр амтагдаад иржээ. Бие биеэ тэврэн хэвтээ Егор, охин дүү хоёрыгоо нэгэнтээ тойроод эргэж харсан ч үгүй машин луугаа гүйв.

	Ачааны машин ухасхийн, их замыг орхиж шууд хээр талын дундуур жирийлгэх нь тэр! Петро тэр хавийн зам, улбаа бүхнийг сайн мэдэх тул гагцхүү тэр «Волга» машиныг амдан тосож авбал барьж болно гэж бодож байжээ. Сайх «Волга» бол тэртээ алсад зурайн харагдах ойн захыг заавал тойрох болно. Уг нь тэр ойн дундуур өвөл трактороор мод чирдэг өвлийн зам бий. Тэр зам бол одоо бороо орсны дараа дагшраад ачааны машин явахад өнөө их замаас ч найдвартай зам байв. Гэтэл өнөө «Волга» тэр замаар яасан ч орохгүй, яагаад гэвэл тэр аль ордог зам болохыг тэд яахин мэдэх билээ.

	... Петро ч хөөрхий нөгөө «Волгыг» бариад авах нь тэр!

	Юу гэвэл, өнөө хурдан амьтныг шурхийхийн завгүй ачааны машин ой дотроос дүүлэн гарч ирж. Нөгөө хөнгөн тэрэг яах ч аргагүй болжээ. Буцаад зугтах гэхлээр нэгэнт хожимдож, том ачааны машин урдаас нь халз ирж явахад тэр нарийхан зам дээр зөрөх арга байхгүй. Хажуу тийш зайлах гэвэл нэг талаас ой мод шахаж, нөгөө талд өчигдрийн бороонд шалчийтал норсон атар газар. Тийм газар хотын хөнгөн тэрэг алхах ч үгүй. Гэвч ямар ч гэсэн өнөө ачааны машиныг тойрон атар хээрээр тууж, их замд орохыг оролдох хэрэгтэй болж. «Волга» машин дардан замаас гарч замгүй газар ортол хойд дугуй нь хий эргэж, хамаг тэнхээгээрээ ориловч гавьж давхиж чадсангүй. Энэ зуур Петро дээр нь буучихжээ. Өнөө хөнгөн тэргэнд суусан улс гарч ч амжсангүй. Ажлын хар машин улангассан бух адил өнөө хөнгөн тэргийг хажуугаас нь мөргөж нэг мэдэхэд дээр нь гарчихсан байжээ.

	Петро ч кабинаас буув.

	Тариалангийн талд тэднийг харж байсан хүмүүс цөм тийшээ гүйлдэх нь тэр!..

	 

	

	 

	Уг номыг “Болор дуран” шалгуураар шүүсэн болно. 

	Программтай танилцах бол сурталчилгаа дээр товшиж холбоос руу орно уу.

	ХГ№ 147/82 

	Зах № 288 

	Үнэ 6 тө 60 мө

	 

	Улсын Хэвлэлийн Газар. Улаанбаатар,

	Элдэв-Очирын гудамж, 2.

	 

	Д. Сүхбаатарын нэрэмжит Хэвлэлийн комбинатад хэвлэв.

	Улаанбаатар, Сүхбаатарын талбай, 6

	 Шүлгийг орчуулсан Ч. Лхагва

	 Цахилгаан гүйдэл (ЦБ)

	 Шүлгийг орчуулсан Д. Алтанхуяг




	[←4]
	 Би таны хэлснийг ойлгов гэж оросоор хазгай хэлсэн үг. 

	 Шүлгийг Д. Алтанхуяг орчуулав.

